
Inatsisissatut siunnersuummut oqaaseqaatit 

 
Oqaaseqaatit nalinginnaasut 

      
1. Aallaqqaasiut 
Siunnersuutip suliarineqarnerani tunngavigineqarpoq radioqarneq tv-qarnerlu pillugit 
Inatsisartut peqqussutaat nr. 6, 14. november 2004-meersoq, kingullermik 
allanngortinneqartoq Inatsisartut peqqussutaatigut nr. 3-kkut, 19. maj 2010-meersukkut.  
 
Siunnersuutip pingaarnerusukkut siunertaraa tamatuma iluani inatsisit atuuttut 
pisariaqartitsinernut paasineqarsimasunut naleqqussarnissaat. Taakku ilaatigut 
tikkuarneqarput KNR-ip arlaannaannulluunniit atanngitsumit misissuiffigineqarnerani, 
Epinionimit ingerlanneqartumi piffissami 29. oktober 2012-imiit 15. december 2012-imut. 
Tassunga atatillugu inassutigineqarpoq KNR-ip siulersuisuisa katiterneqarneranik 
maleruagassat allanngortinneqarnissaat eqqarsaatigeqqullugu. Tamanna inassutigineqarpoq 
suliffeqarfiup pingaarnertut siulersorneqarnera nukittorsarniarlugu, KNR-ip siulersuisui 
sunniuteqarluartinneruleqqullugit siulersuisullu aalajangersinnaanerat nukittorsarniarlugu. 
Tamanna piviusunngortinniarneqassaaq siulersuisunut ilaasortat ikilinerisigut, aammalu 
siulersuisut pikkorinnerunissaat qulakkeerniarlugu pisinnaasamikkut 
piumaffigineqarnerunerisigut. Tassunga atatillugu oqaatigineqassaaq allannguutit taakku 
KNR-ip nammineq aamma kissaatigisimammagit. 
 
Siunnersuutip kingunerissavaa siulersuisut arfineq marlunniit tallimaannanngortinneqarnerat. 
Taakku ilaat ataaseq toqqarneqassaaq KNR-imi aalajangersimasumik atorfillit 
inassuteqarnerisigut, sinnerilu inassuteqarnertaqanngitsumik Naalakkersuisunit 
toqqarneqassallutik. Taamaalilluni kattuffiit/soqutigisaqaqatigiit sisamat, tamarmik KNR-ip 
siulersuisuinut toqqaasartut, toqqaasinnaajunnaassapput. 
 
Malitsigalugu atuisut siunnersuisoqatigiivinik pilersitsisoqassaaq, taamaalilluni 
kattuffiit/soqutigisaqaqatigiit sisamat toqqaasinnaasimasut isummaminnik KNR-ip 
siulersuisuinut apuussisinnaanngorlugit. 
 
Taassuma saniatigut pisariaqartinneqalersimavoq KNR-imi naammassisassat pillugit 
isumaqatigiissummut aalajangersakkat allanngortinneqarnissaat. 
 
Sumiiffinni aallakaatitsisinnaanermut akuersissutit maleruagassaat suliarineqarsimapput 
kommunit kattussuunneqarnerat sioqqullugu, taamanikkut kommunit killeqarfii 

tunngavigalugit. Taamaattumik pisariaqarpoq maleruagassat kommunit ullumikkut 
killeqarfiinut naleqqussarnissaat. 
 
Taamattaaq pisariaqartinneqalersimavoq innuttaasut nalinginnaasumik soqutigisaannik 
innuttaasunut paasissutissiisarnermik KNR-ip pisussaaffianik erseqqissaanissaq. 
 
Aammattaaq sumiiffinni radioqarfinnut tv-qarfinnullu tapiissutit allaffissornikkut 
suliarineranni ajornartorsiutaasarsimasut assigiinngitsut kingunerisimavaat tapiissutaasartunut 
maleruagassat allanngortittariaqalersimanerat. 
 
Ilanngunneqassaartaaq Inatsisartut peqqussutaata 2004-mili akuersissutigineqarnerata 
kingorna marlussoriarluni allanngortinneqarsimanera. Tamatuma kingunerisaanik Radio tv-lu 
pillugit Aalajangiisartut pillugit aalajangersakkat peerneqarput, aamalu nuna tamakkerlugu 
aallakaatitsisinnaanermut akuersissutit tunniunneqarnerinut atatillugu 
akiliuteqartitsisarnermik aalajangersakkat ilaatigut allanngortinneqarlutik. Taamaattumik 
Inatsisissatut siunnersuutip uuma malitsigalugu ataatsimoortissavai peqqussut atuuttoq 
kingusinnerusukkullu allannguutigisarsimasai, taamalu ataatsimoortunik 
malittarisassanngortitsilluni 
 

2. Inatsisissatut siunnersuummi immikkoortut pingaarnerit 
a) Malittarisaq atuuttoq 
 
Radio tv-lu pillugit inatsisiliaq atuuttoq tassaavoq Inatsisartut peqqussutaat nr. 6, 14. 
november 2004-meersoq, allanngortinneqartorlu Inatsisartut peqqussutaanni nr. 4-mi, 1. juni 
2006-imeersumi aamma Inatsisartut peqqussutaanni nr. 3-mi 19. maj 2010-meersumi. 
 
Allaffissornikkut nalimmassaaneq eqqarsaatigalugu malittarisat atuuttut ukuupput: 

 Aallakaatitsisinnaanermut akuersissutit maleruagassaat pillugit 
Namminersornerullutik Oqartussat nalunaarutaat nr. 20, 23. december 2004-meersoq  

 Sumiiffinni radioqarfiit tv-qarfiillu tapiissuteqarfigisarnerat pillugu 
Namminersornerullutik Oqartussat nalunaarutaat nr. 21, 30. december 2004-meersoq  

 Kalaallit Nunaata Radioata (KNR-ip) malittarisassai pillugit Namminersornerullutik 
Oqartussat nalunaarutaat nr. 17, 1. juli 2005-imeersoq 

 Radiomi tv-milu pilerisaarutit aallakaatitassallu aningaasalersorneqartut pillugit 
Namminersornerullutik Oqartussat nalunaarutaat nr. 8, 5. juli 2006-imeersoq 

 Kalaallit Nunaata Radioani (KNR-imi) siulersuisut aningaasarsiaqartinnerat 
aningaasartuutinillu matussusiiffigineqartarnerat pillugu Namminersornerullutik 
Oqartussat nalunaarutaat nr. 14, 26. marts 1998-imeersoq  

 
b) Siunnersuut 

inatsisilioriaatsimi maleruagassat atuuttut innersuussutigalugit siunnersuut suliarineqarpoq 
Inatsisartut inatsisissaattut nutaatut, Inatsisartut peqqussutaannut atuuttumut allannguutissatut 
siunnersuummut taarsiullugu. Taamaalilluni radio tv-lu pillugit inatsisiliat 
paasisaqarfiginiaraanni inatsisit arlallit imminnut sanilliuttariaarutissapput. 
 
Taassuma saniatigut malugeqquneqarpoq siunnersuummi attatiinnarneqarmata 
allaffissornikkut malitassat atuuttut, nutaamik taarserneqarnissaasa 
atorunnaarsinneqarnissaasaluunniit tungaannut. Naatsorsuutigineqarpoq inatsisip 
nutaanngorsarneranut atatillugu allaffissornikkut maleruagassattaaq atuuttut 
misissorneqarumaartut nalimmassarnissaat siunertaralugu. 
 
Uuma kinguliini allaaserineqarput siunnersuummi qitiusumik nutaanngorsaanerit immikkullu 
maluginiagassat. 
 
2. 1 KNR-ip siulersuisuisa katiternerat   
Siunnersuutigineqarpoq KNR-ip siulersuisuini ilaasortat siunissamik tallimaannaassasut. 
Ullumikkut arfineq marlunniit ikilineqarnerisigut naatsorsuutigineqarpoq siulersuisut 
pikkorinnerulernissaat pisinnaasamikkut piumaffigineqarnerunerisa kingunerisaannik. 
Siunnersuutigineqarportaaq siulersuisut Naalakkersuisunit toqqarneqartalissasut 
maannakkutut soqutigisaqaqatigiiffiit arlallit inassuteqaataat toqqammavigiunnaarlugit. 
Taamaalilluni katuffiit/soqutigisaqaqatigiit sisamat uku, tamarmik KNR-ip siulersuisuinut 
ataatsimik toqqaasartut, toqqaasinnaajunnaassapput. 
 

 Sumiiffinni radioqarfiit tv-qarfiillu kattuffiat aallakaatitassiortartut namminersortut 
kattuffigisinnaasaat peqatigalugu  

 Tusagassiornermik Ilinniarfiup pisortaqarfia  

 Kalaallit Nunaanni naalaartartut isiginnaartartullu nuna tamakkerlugu kattuffiat  

 Kalaallit Nunaanni eqqumiitsuliornikkut kulturikkullu suliniuteqartut nuna 
tamakkerlugu suleqatigiiffiat  

 
Tamatumunnga atatillugu isiginiarneqassaaq soqutigisaqaqatigiit taakku soqutigisaqaqatigiit 
allat naleqquttut peqatigalugit ilanngunneqarmata siunnersuutip paragraffiisa 33-anni, Atuisut 
Siunnersuisoqatigiivinut tunngasumi. 
Taamaattoq KNR-imi atorfeqavillutik sulisut siulersuisunut sinniisorititartik pigiinnassavaat, 
pisinnaatitaassagamik ilaasortassamik ataatsimik, Naalakkersuisut siulersuisunut 
toqqagassaannik, innersuussinissaminnut. Siulersuisut ikilinerat tunngavigalugu sinniisuutitaq 
taanna aalajangiiniarnerni sunniuteqarnerulissaaq. 
 
KNR-ip politikkernikkut arlaannaannulluunniit atannginnera kiffaanngissuseqarneralu, 
taamalu uppernassusia, eqqarsaatigalugu Folketingimut kommunalbestyrelsinulluunniit 
ilaasortat siunnersuut malillugu KNR-ip siulersuisuinut toqqarneqarsinnaanngillat. 

Tamatumunnga sanilliunneqassaaq Inatsisartut peqqussutaanni maanna atuuttumi 
allassimammat taamaallaat Inatsisartunut ilaasortat KNR-ip siulersuisuinut 
toqqarneqarsinnaanngitsut. Tassunga tapigitillugu maluginiarneqassaaq naak siulersuisunut 
ilaasortat sisamat inassutitaqanngitsumik toqqarneqartussanngoraluarlutik taamaattoq 
siulersuisunut ilaasortat sisamat taakku pisussaanngimmata Naalakkersuisut 
ilitsersuutigisinnaasaasa malinnissaannut. Tamatumunnga pissutaavoq politikkikkut 
sunniuteqarnerup KNR-ip suliffeqarfittut namminersortutut uppernassusianik 
innarliisinnaanera pingaartumillu nutaarsiassalerinermi. Tassa siulersuisut taamaallaat 
isumagissavaat suliffeqarfiup soqutigisai, oqartussat toqqaasut soqutigisaat pinnagit. 
 
2.2 Siulersuisut piginnaasaannut piumasaqaatit allanngornerat  
Siunnersuutigineqarpoq piginnaasatigut piumasaqaatit qaffassarnissaat, Namminersorlutik 
Oqartussani siulersuisunngortitsinernut atatillugu atorneqartartut assigilersillugit. 
Tamatumunnga tunngavigineqarpoq siulersuisut pikkorinnerulernissaannik 
kissaatigisaqarnermit. Allannguutit qulakkeerniassavaat siulersuisunut ilaasortat tassaassasut 
inuit uppernarsaatitalimmik suliaminnut pikkorissusillit, taamalu qulakkiissallugu siulersuisut 
pisariaqartutut piginnaasaqarnissaat siulersuisutut suliassatik pitsaanerpaamik 
suliarisinnaanngorlugit. Allannguutit assigilluinnarpaat ingerlatseqatigiiffiit pitsaasumik 
aqunneqarnissaannik Namminersorlutik Oqartussat tunngaviusumik isumaat. KNR-ip 
siulersuisorisimasaasa ukiualuit matuma siorna tamanna allagaqaatigalugu maluginiaqquaat 
innersuusutit tamakku ilanngunneqarnerisa pitsaaqutaat.  
 
2.3 Atuisut Siunnersuisoqatigiivi  
Siulersuisut katiterneqarnerisa allanngortinneqarneranut ilutigitillugu siunnersuutigineqarpoq 
siunnersuisartoqatigiinnik, Atuisut Siunnersuisoqatigiivisut isikkulinnik, pilersitsinissaq, 
tassani siunertarineqarluni suliassat inatsimmi aalajangersarneqartut pillugit KNR-ip 
siulersuisuinik siunnersuisarnissaat. Tassunga atatillugu siunnersuutigineqarpoq Atuisut 
Siunnersuisoqatigiivi Naalakkersuisunit toqqarneqartassasut soqutigisaqaqatigiit arlallit, 
suliassanik KNR-ip isumagisassaanut atasunik ingerlataqarlutillu soqutigisallit, 
inassuteqarnerat tunngavigalugu. Taakkununnga ilaatigut ilaapput kattuffiit maannamut 
siulersuisunut ilaasortassanik inassuteqarsinnaatitaasimasut. Atuisut Siunnersuisoqatigiivi 
immikkut piginnaasatik, assigiinngitsunit katiterneqarnertik tunngavigalugu pigisatik, 
iluaqutigalugit tassaasinnaapput KNR-ip siulersuisuinik kingunilimmik suleqateqarsinnaasut, 
taamalu KNR-ip ingerlatsinerata atuisut pisariaqartitaannut pitsaanerpaamik 
naleqqussarnissaanut peqataallutik. Taamaapportaaq immikkuullarissut allat, soorlu meeqqat 
inuusuttullu aammalu innarluutillit, pisariaqartitaannut atatillugu. 
 
2.4 Innuttaasut nalinginnaasumik soqutigisaat pillugit inuiaqatigiinnut paasissutissiinerit  
Inatsisissatut siunnersuut inuiaqatigiit pillugit innuttaasunut paasissutissiinerit 
aaqqiivigineqarnerinik imaqarpoq, tassani siunertarineqarluni aallakaatinneqartut tamakku 
pilerisaarutillu assigiinngissutaannik qulartoqannginnissaa. 

2.5 Sumiiffinni radioqarfinnut tv-qarfinnullu tapiissutit  
Siunnersuut sumiiffinni radioqarfiit tv-qarfiillu tapiiffigineqartarnerinut maleruagassat 
allaffissornikkut suliarineqartarneri pillugit allannguutinik arlalinnik imaqarpoq. Allannguutit 
ilaatigut siunertaraat inatsisitigut eqaannerulersitsinissaq tapiissutinut maleruagassat 
allaffissornikkut suliarinerisa allanut tunniunneqarsinnaaneri eqqarsaatigalugit. 
 
Maleruagassat atuuttut ima ilusilerneqarsimapput kattuffimmut tapiissutit 
tunniunneqarsinnaallutik sumiiffinni radioqarfiit tv-qarfiillu kattuffiannut. Siunnersuutip 
imaraa tapiissutit allaffissornikkut suliarineqarnerisa allanngortinnissaat, taamaalilluni taaguut 
”kattuffimmut tapiissutit” peerneqarluni. 
 
Tassunga ilutigitillugu periarfissaassaaq kattuffiup ingerlanneqarneranut tapiissutinik 
qinnuteqartoqarsinnaanera pinnguaatit ilaat pillugit inatsit malillugu siunertanut tamanut 
iluaqutaasunut tapiissutit aqqutigalugit. Naatsorsuutigineqarpoq tapiissuteqariaatsit sinneri, 
aallakaatitsivinnut ataasiakkaanut tunngaviusumik aallakaatitassiornermullu tapiissutitut 
tunniunneqartartut, ingerlaannarnissaat. Namminersornerullutik Oqartussat sumiiffinni 
radioqarfiit tv-qarfiillu il.il. pillugit nalunaarutaat nr. 21, 30. december 2004-meersoq 
malillugu sumiiffinni radioqarfiit tv-qarfiillu kattuffiannut 400.000 kr.-nit kattuffimmut 
tapiissutitut tunniunneqartarput. Tapiissutit piumasaqaatitaraat suliassat arlallit kattuffiup 
isumagissagai, soorluttaaq tapiissutit tassaasut suliassat takku isumaginerinut akiliutit. 
 
2.6. Sumiiffinni aallakaatitsisinnaanermut akuersissutit  
Siunnersuutittaaq siunertaraa sumiiffinni aallakaatitsisinnaanermut akuersissutit nunap ilaanut 
qanoq annertutigisumut atuunneranik paatsuunganartuerutsitsinissaq, erseqqissarneqarmammi 
sumiiffinni aallakaatitsisinnaanermut akuersissutit atuutissasut kommunit killeqarfii 
sukkulluunniit atuuttut malillugit. 
 
Aammattaaq siunnersuummi aalajangersarneqarpoq naatsorsuutigineqartoq 
aallakaatitsisinnaanermut qinnuteqartup nammineerluni piniassagaa frekvensimik akuersissut 
pisariaqartoq. Suliassaq tamanna Radio tv-lu pillugit Aalajangiisartunit atorunnaartunit 
siornatigut isumagineqartarsimagaluarpoq. 
 
2.7 Allannguuteqartitsinerup nalaani aalajangersakkat  
Siunnersuutip imarai allannguuteqartitsinerup nalaani aalajangersakkat pingaartumik 
maleruagassat atuutereersut nutaanut naleqqussarnissaat, tassani aamma qulakkeerniarlugu 
siulersuisut nutaat naammassisassanik isumaqatigiissusiorsinnaanissaat, siulersuisut taakku 
atuunneranni atuuttussamik. Taamattaaq sumiiffinni aallakaatitsisinnaanermut akuersissutit, 
siunnersuutip atuutilereernerani aatsaat atorunnaartussat, eqqarsaatigalugit ikaarsaarfimmi 
atuutussanik maleruagassiortoqarpoq. 

Malugeqquneqassaartaaq inatsisip atuutilerfissaa siuartinneqarmat Meeqqat Illersuisuata 
tusarniaanermi akissutaa tunngavigalugu, taassumami kissaatigimmagu Atuisut 
Siunnersuisoqatigiivisa atuutilerfissaata siuartinnissaa. Tamatuma kinguneraa Atuisut 
Siunnersuisoqatigiivisa siulersuisullu immikkut pisinnaasallit ikkunneqarfissaata 1. august 
2014-imiit atuutilernissaat. Atuisut Siunnersuisoqatigiivisa atuutilerfissaata ullulerneqarnerata 
kinguneraa siulersuisunik nutaanik toqqaanissap siuartinneqarnera, taakkumi marluk 
imminnut ataqatigiimmata. 
 
Atuisut Siunnersuisoqatigiivinut ilaatigut ilaasortaassapput suliniaqatigiiffiit, siulersuisunut 
ilaasortassaanik maanna inassuteqarsinnaalersut. Taamaattumik suliniaqatigiiffiit taakku 
siulersuisuni Atuisullu Siunnersuisoqatigiivini sunniuteqalissagaluarput, tamannalu 
maleruagassani siunertarineqanngilaq. Taamaattumik siulersuisut immikkut pisinnaasallit 
toqqarneqarfissaat aamma 1. august 2014-imut siuartinneqarpoq. 
 

3. Pisortanut aningaasaqarnikkut allaffissornikkullu sunniutissai  
Aallaqqaasiussami taaneqartutut siunnersuutip pingaarnerusukkut siunertaraa inatsisit atuuttut 
nalimmassarnissaasa qulakkeerneqarnissaat, tamannalu sanilliunneqassasoq siunnersuutip 
suliniutissanik aningaasartuutaanerusussanik allaffissornikkulluunnit unammilligassanik 
amerlanerusunik imaqannginneranut. Taamaattoq malugeqquneqarpoq KNR-ip siulersuisuisa 
ikilinissaannik aalajangersaanerup kingunerissammagu suliffeqarfiup aningaasarsiarititanut, 
ilaasortat marluk nalingattut, sipaaruteqarnissaa. Aningaasarsiarititat ilaasortamut ataatsimut 
ukiumut 50.000 kr.-iupput, tassungalu ilanngunneqassallutik angalanerit, nerisaqarneq 
ineqarnerlu. Naatsorsuutigineqarpoq KNR-ip tamanna ukiumut 150.000 kr.-nit missaannik 
sipaarutigissagaa.  
 
Taassuma saniatigut naatsorsuutigineqarpoq siunnersuutip kingunerissagaa KNR-imik 
aqutsisut qullerpaat suliffeqarfiup suliassaasa isumaginissaannut nukittorsarneqarnerat 
suliffeqarfiullu isumagisaasa tamarmiusut nukittorsarnerat. 
 
Aammattaaq siunnersuutigineqartutut Atuisut Siunnersuisoqatigiivinik pilersitsinissaq 
aningaasartuutitaqassaaq. Aningaasartuutissat tassaassapput ataatsimiinnerit, pisariaqarpat 
angalanerit ullormusiallu. Aningaasartuutit KNR-ip nalinginnaasumik ingerlatsineranut 
aningaasaliissutinit akilerneqassapput. § 33, imm. 7-imuttaaq oqaaseqaatini 
takuneqarsinnaavoq ilaasortaaneq siunnersuisoqatigiillu sulineranni peqataaneq nammineq 
piumassuseq tunngavigalugu pisoq akissarsiaqartitsisoqanngitsorlu. Siunnersuisoqatigiinni 
ilaasortat najugartik qimallugu ataatsimiigiartariaqartussat ullormusiaqartinneqassapput 
angalanerminnullu aningaasartuutiminnik akiliunneqassallutik, Inatsisartut Inatsisartunut 
ilaasortanut, Naalakkersuisunut il.il. akissarsiaqartitsinerat il.il. pillugit inatsisaat malillugu 
Inatsisartunut ilaasortaanngitsunut akissarsiarititat tapisiallu malillugit. Angalanernut 
ineqarnernullu aammalu allatseqarnermut aningaasartuutissatut naatsorsuutigineqarput 
ukiumut 200.000 kr.-nit missaanniinnissaat. 

Innuttaasunut paasissutissiisarnerit pillugit aalajangersaanerit eqqarsaatigalugit 
tassaaginnarput pissusioreersut inatsimmut ilanngunneqarneri, taamaattumillu taakku 
aningaasatigut sunniuteqassanngillat. Tassani eqqarsaatigineqassaartaaq nalunaarutit 
ilanngunneri aningaasarsissutaasarsimanngimmata. 
 
Radio tv-lu pillugit Aalajangiisartut atorunnaarsinneqarnerannut apeqqut eqqarsaatigalugu 
malugeqquneqassaaq tamanna siunnersuutip pilersitarinngimmagu, inatsisilli 2010-mi 
allanngortinneqarnerata kinguneralugu. 
 
Naggataatigut nalinginnaasumik malugeqquneqassaaq aningaasaliissutitigut KNR-imut 
atugassarititaasut suli Inatsisartut ukiumoortumik aningaasanut inatsisaanni 
aalajangerneqartassammata. 
 

4. Inuussutissarsiutilinnut aningaasaqarnikkut allaffissornikkullu sunniutissai  
Siunnersuut inuussutissarsiutilinnut aningaasaqarnikkut allaffissornikkullu toqqaannartumik 
sunniuteqassanngilaq. Taaneqartutut siunnersuutip kingunerissavaa sumiiffinni radioqarfiit tv-
qarfiillu kattuffiata ingerlanneqarneranut tapiissuteqartarunnaarnissaa. Taamaakkaluartoq 
kattuffik taamaattoq, tapiissutinik maleruagassat atuutsinnerinut atasumik arlalinnik 
suliakkerneqarsimasoq, suliat tunngavigalugit tapiissutit ilaat allaffissornerminut suli 
atorsinnaavai, taamattaarlu periarfissaqarpoq kattuffiup ingerlanneqarneranut tapiissutinik 
qinnuteqartoqarsinnaanera pinnguaatit ilaat pillugit inatsit malillugu siunertanut tamanut 
iluaqutaasunut tapiissutit aqqutigalugit. 
 

5. Avatangiisinut, pinngortitamut inuillu peqqissuunissaannut sunniutissai  
Siunnersuut avatangiisinut, pinngortitamut inuillu peqqissuunissaannut imaaliinnarluni 
sunniuteqassanngilaq. 

 
6. Innuttaasunut sunniutissai  
Ilimagineqanngilaq siunnersuutip innuttaasunut sunniuteqarnissaa. 
 

7. Sunniutissai allat pingaartut  
Ilimagineqanngilaq siunnersuutip allanik pingaartunik sunniuteqarnissaa. 

 
8. Oqartussanut kattuffinnullu tusarniaaneq: 
Siunnersuut piffissami december 2013-imiit januar 2014-imut ukununnga 
tusarniutigineqarpoq:  
Siulittaasup Naalakkersuisoqarfia  
Ineqarnermut Naalakkersuisoqarfik  
Avatangiisinut silallu pissusaanut Naalakkersuisoqarfik  
Aningaasaqarnermut Nunamullu Namminermut Naalakkersuisoqarfik  



 8

Aalisarnermut, Piniarnermut Nunalerinermullu Naalakkersuisoqarfik 
Inuussutissarsiornermut, Aatsitassanut Sulisoqarnermullu Naalakkersuisoqarfik  
Ilinniartitaanermut, Ilageeqarnermut, Kultureqarnermut Naligiissitaanermullu 
Naalakkersuisoqarfik 
Peqqinnermut Attaveqarnermullu Naalakkersuisoqarfik 
Ilaqutariinnermut Inatsisinillu Atuutsitsinermut Naalakkersuisoqarfik 
Aatsitassanut Pisortaqarfik 
Nunanut allanut tunngasunut Pisortaqarfik 
Kalaallit Nunaanni Sulisitsisut Peqatigiiffiat (GA) 
SIK 
KANUKOKA 
NUSUKA 
IMAK 
AK 
Tusagassiuinermi Sulisut Peqatigiiffiat (TP) 
NPK 
KNR 
STTK 
NTK 
Ilisimatusarfik 
Oqaasileriffik 
KIMIK 
IPIS 
ICC 
Eqqumiitsuliornikkut Pinngortitsisut Ingerlatsisullu 
Katuaq  
Kalaallit Nunaanni Timersoqatigiit kattuffiat 
Elite Sport Greenland 
Inuk Media 
Pr.gl 
Tele Greenland   
 
Tusarniaanermut atatillugu uku akissuteqarsimapput: KNR, NTK, Telepost Greenland, 
Inuussutissarsiornermut, Aatsitassaqarnermut Sulisoqarnermullu Naalakkersuisoqarfik, 
Ilaqutariinnermut Inatsisinillu Atuutsitsinermut Naalakkersuisoqarfik, Aalisarnermut, 
Piniarnermut Nunalerinermullu Naalakkersuisoqarfik, Peqqissutsimut Attaveqatigiinnermullu 
Naalakkersuisoqarfik, Sulisitsisut Peqatigiiffiat (GA), Ilisimatusarfik, ASG, IMAK, 
Tusagassiornermi Sulisut Peqatigiiffiat (TP) kiisalu Meeqqat Illersuisuat. 
Tusarniaanerup kingunerisaanik siunnersuut ataasiakkaatigut allanngortinneqarpoq. Tassunga 
atatillugu innersuussutigineqassaaq tusarniaanermi akissutit pillugit allakkiaq ilanngussatut 1-
itut nalunaaqqutserlugu, akissutillu tassani tulleriiaarneqarput. 

Inatsisissatut siunnersuummi aalajangersakkanut ataasiakkaanut oqaaseqaatit 

 
 § 1-imut 

 
Aalajangersagaq Inatsisartut peqqussutaata atuuttup § 1-iata assigiinnarpaa, oqaluttuartoq 
kina aallakaatitsinermik ingerlatsisinnaanersoq. Oqaatsip ”aallakaatitsinerup” qanoq 
paasineqarnissaa pillugu siunnersuutip § 2-a innersuussutigineqarpoq. 
 
Imm. 1-imut 
Aalajangersakkat nr. 1-ianni takuneqarsinnaavoq KNR siunnersuut malillugu 
aallakaatitsinissamut akuerisaasoq, taamalu aallakaatitsisartunit allanit allatut inissisimalluni, 
taakkumi siunnersuut malillugu qinnuteqaqqaartussaammata, tak. nr. 2. immikkut 
inissisimaneranut pingaarnertut tunngaviupput taanna nunap radioqarfigalugulu tv-
qarfigimmagu aammalu innuttaasunik kiffartuussinissamut pisussaaffiit. 
 
Taassuma saniatigut aalajangersakkat nr. 2-anni takuneqarsinnaavoq kikkut 
aallakaatitsinissamut akuerineqarnissaminnut qinnuteqarsinnaanersut. Kommunit 
aallakaatitsisinnaanerminnut periarfissaat eqqarsaatigalugit innersuussutigineqassaaq 
siunnersuummi § 10, imm. 1, tak. § 13, imm. 2, taakkunani aalajangersarneqarmat ilaatigut 
kommunit aallakaatitsinissamut qanoq ilinerani akuerineqarnissaannut piumasaqaatit 
suunersut. 
 
Imm. 2.mut 
Tassani malugeqquniarneqarput maleruagassat aallakaatitassiornermik suliaqarnermut 
atatillugu mianerisassat. 
 

§ 2-mut 
 

Aalajangersagaq Inatsisartut peqqussutaata atuuttup § 2-ata assigiinnarpaa. 
 
Aalajangersakkami nassuiarneqarpoq aallakaatitassiornermik ingerlatsineq Inatsisartut 
inatsisaat malillugu qanoq paasineqarnersoq. 
 
Aallakaatitassiornermik ingerlatsineq maannamutut paasineqassaaq tassaalluni 
aallakaatitassiorneq imaluunniit aaqqissuinertalimmik katitikkamillu aallakaatitassiat 
assigiinngitsut soorlu qaammataasatigut aallakaatitat, videot, aallakaatitat ataatsimoortitat 
imaluunniit nammineq immiussat atorlugit aallakaatitsineq. Taamaalilluni aallakaatitsivimmik 
ingerlatsivik aallakaatitanut akisussaasunngortarpoq. Tamanna isigineqassaaq nipit 
assilissallu atorlugit aallakaatitassianik siaruarterinerup akerliatut, tassanimi siammarterisup 
taakku nammineq aallakaatitassiarinngilai katiternagillu, tassaallutilli aallakaatitassiat 
naammasseriikkat avataanit tiguneqarsimasut, taamaattumillu siammarterisoq 

aallakaatitassianut ataasiakkaanut akisussaatinneqarsinnaanani. Tamatumunnga pissutaavoq 
siammarterisup aaqqissuisuunnginnera (aallakaatitsinermik ingerlatsivik), tassaallunili 
radiukkut tv-kkullu nassiussanik tigooraasoq taakkuninngalu killilimmik amerlassusilinnut 
siammartereqqittoq. 
 
Imm. 1-imut 
Imm. 1-imi aalajangersarneqarpoq oqaatsit ”aallakaatitsinermik ingerlatsineq”-rup 
tamakkiinerusumik atorneqarnerisa paasineqarnissaat, tassalu aallakaatitsinermik ingerlatsineq 
tassaasoq radioqarfiit imaluunniit qaammataasat imaluunniit antennit ataatsimoorussat 
aqqutigalugit silaannakkut aallakaatitsineq. 
 
Nr. 1-ip imaraa oqaatsip aallakaatitsinerup, siornatigut ”siammarterineq”-mik taaneqartartup, 
imarisaa. Tamanna paasineqassaaq silaannakkut aallakaatitsinermik ingerlatsinertut, 
tamannalu siammarterilluni nassitsissutit nunamiittut iluaqutigalugit tamanut 
siammarterinerulluni. Aallakaatitsineq paasineqassaartaaq qaammataasat, ilaatigut 
qaammataasat tamanut siammarterisut ilaatigut qaammataasat attaveqarnermut atortut, 
iluaqutigalugit silaannakkut aallakaatitsinermik ingerlatsinertut. Tassani aalajangiisuussaaq 
aallakaatitassianit tamanit tiguneqarsinnaasussatut nassitsisumit naatsorsuutigineqarnersut, 
paasinarsarunnaarneqarsimanerat paasinarsarunnaarneqarsimannginneralluunniit, tassunga 
ilaalluni qaammataasakkut nassiunneqarsimasinnaanerat antennikkut ataatsimoorussakkut 
siammagassanngorlugit. Taassuma kinguneranik paasinninnermi pineqanngillat radiukkut tv-
kkullu ingerlatsiviit aallakaatitanik paarlaasseqatigiittarnerat, qaammataasat attaveqarnermut 
atortut aqqutigalugit pisartoq tigusisup aallakaatitsinermik ingerlatsinermini, allallu 
nalunaarasuaatitigut ingerlatitseqqiisartut tassunga assingusut, atugassaatut. 
 
Nipit assilissallu atorlugit aallakaatitat maannamutut paasineqassapput, tassalu 
tusaaneqarsinnaallutilluunniit isigineqarsinnaasut imaluunniit arlariissillugit. Tassungattaaq 
ilaavoq tekst-tv. Aammattaaq nipit assilissallu atorlugit internetikkut paasissutissiinerit nipit 
assilissallu atorlugit aallakaatitatut paasineqarsinnaassagunaraluarput, paasissutissalli 
taamaattut aalajangersakkat uku avataanniittutut isigineqarput. Tamatumunnga pissutaavoq 
internet isumaqarfigineqarmat sumiiffimmiit sumiiffimmut attaveqatigiinnertut, tassalu 
ataatsikkut tamanuunngitsoq, aalajangersakkat uku piumasaqaataattut. Tamanut 
aallakaatitsineq ammasumik aallakaatitsinertut paasineqassaaq, ”sumiiffimmiilli 
sumiiffimmut” aallakaatitsineq, tassalu aallakaatitaq illuinnaanut ingerlasutut 
paasineqassalluni, nassitsisumiit tigooraasunut qassiugaluarnersunut, taakkulu tamarmik 
paasissutissanik ataatsikkut tigusisarlutik. Tigusisoq aallakaatitap imaanut qaquguluunniit 
aallakaatinneranut sunniuteqarsinnaanngilaq, taamaallaalli tigusinnaallugu 
tigujumanngissinnaalluguluunniit. Taamaattumik assersuutigalugu qarasaasiami allatat 
ataatsimoortut kaavittulluunniit nipit assilissallu atorlugit aallakaatitatut inatsisit malillugit 
paasineqarsinnaanngillat. 

Radioqarfiit, aammattaaq qaamataasat, iluaqutigalugit allaaserineqartutut tamanut 
aallakaatitsinerit radiofrekvensit (radiup maligaasai) pillugit inatsisip Kalaallit Nunaanni 
atuutilersinneqarnera pillugu kunngip peqqussutaata ataaniipportaaq. Taassuma aalajangerpaa 
radioqarfimmik taamaattumik pilersitsinerni ingerlatsinernilu tamani attaveqarnermut 
ministerimut akuersissummik qinnuteqartoqartarnissaa. Akuersissutit Namminersorlutik 
Oqartussanit ulluinnarni isumagineqarput. Namminersorlutik Oqartussat Kalaallit Nunaanni 
nalunaarasuartaateqarneq Tele Greenland A/S-imut kisermaassilluni 
ingerlatassanngortinnikuuaa, tak. Tele Greenland A/S-ip kisermaassisussaatitaanera pillugu 
Namminersornerullutik Oqartussat nalunaarutaat nr. 18, 22 november 1999-imeersoq. 
Kisermaasisussaaneq pillugu nalunaarummi § 9, imm. 1, nr. 2 malillugu Tele Greenland A/S 
pisussaavoq radiomik tv-millu ingerlatsineq pillugu Inatsisartut peqqussutaat malillugu 
aallakaatitsinissamut akuersissutinik isumaginnissalluni. Namminersorlutik Oqartussat Tele 
Greenland A/S isumaginninnissamik isumaqatigiissuteqarfigaa, kisermaassilluni 
ingerlatsisinnaanermik tunisisup (Namminersorlutik Oqartussat) kisermaassisinnaanermillu 
pigisaqartup (Tele Greenland A/S-ip) akornanni maleruagassanik nalimmassaasarnissaq 
siunertaralugu. Tassani takuneqarsinnaavoq radioqarnermik ingerlatsinerit pillugit 
isumaginninneq Tele Greenland A/S-ip iluani immikkoortumi ataatsimi katersorneqarsimasoq, 
taannalu Namminersorlutik Oqartussat sinnerlugit sulivoq. 
 
Nr. 2-mi pineqarpoq kabelit aqqutigalugit aallakaatitanik ingerlatitsineq. Tamanna 
paasineqassaaq antenneqarfiit ataatsimoorussat atorlugit toqqaannartumik pilersuinertut. 
 
Imm. 2-mut 
Radioqarfik qanoq paasineqassanersoq imm. 2-mi allaaserineqarpoq. Paasineqarnissaa 
maannamut paasineqartarneranut naapertuuppoq. Radiukkut attaveqarnermut atortut 
suulluunniit kinguneraat ilaatigut qaammataasat aamma ilanngunneqarsimanerat, tak. Qulaani 
imm. 1-imi nr. 1-imut oqaaseqaatit. 
 
Imm. 3-mut 
Imm. 3-mi allaaserineqarpoq antenneqarfiit ataatsimoorussat qanoq paasineqassanersut. Init 
namminerisamik najugaqarfiusut tassaapput ilaqutariit inigisaat. Ininut allanut allakaatitanik 
pilersuineq inatsisip avataaniippoq. Taakku assersuutigalugu tassaapput niuertarfiit, 
isersimaartarfiit saqqummersitsiviillu, akunnittarfinni init aammalu paaqqutarinnittarfinni 
assigiinngitsuni init napparsimasunit, sullitanit pineqaatissinneqarsimasunillu atorneqartartut. 
 
Imm. 4-mut 
Imm. 4-mi ”kabeleqarfiit”, inatsisip aalajangersagaani arlalinni atorneqartut, qanoq 
paasineqarnissaat pineqarpoq. Kabeleqarfiit oqaatigineqarsinnaapput radioqarfinnit, imm. 2-
mi allaaserineqartutut silaannakkut siaruarterisunit, allaasut, kabeleqarfiimmi 
siammarterisuupput kabelit, ujalussiaasanit sanaat, atorlugit nalunaarasuarnikkut 
attaveqaataallutik. 

Telefonit qarasaasiatigullu attaveqaatit aamma ”kabeleqarfinnik” taasanut ilaapput. Telefonit 
qarasaasiatigullu attaveqaatit aallakaatitsinermi atorneqartutut aatsaat 
paasineqarsinnaassapput attaviit taamaattut nipit assilissallu atorlugit aallakaatitassiat 
taakkunuunatigut namminerisamik ineqarfinnut siammarterneqarpata, tassungalu imm. 3-mi 
maleruagassaqarpoq. 
 

§ 3-mut 
 

Aalajangersagaq Inatsisartut peqqussutaanni atuuttumi § 3-mik nangitsiinnangajanneruvoq, 
KNR-imillu pisussaaffiliilluni kisermaassilluni ingerlatsisinnaanermut peqartoq 
aalajangersimasoq pisiffigissagaa teknikkeqarfiit aalajangersimasut pilersinnerini 
ingerlannerinilu.  
 
Oqaaseqatigiit ”Nalunaarasuartaatitigut attaveqarneq sullissinerlu pillugit inatsisartut 
peqqussutaat naapertorlugu tamanut ammasumik sullissinermi atortorisanik ingerlatsinermillu 
kiisalu tamakku suliariumannittussarsiorsinnaanerinut” maannamut Tele Greenland A/S-imut 
naleqquppoq. Taama oqaasertalerneqarneranut pissutaavoq kisermaassilluni ingerlatsinerup 
siunissami suliffeqarfimmut allamut tunniunneqarsinnaanera. 
 
Imm. 2-mut 
Aalajangersagaq allannguuteqarpoq, tassanimi kiffartuussinissamik 
isumaqatigiissutaajunnaarluni isumaqatigiissutivinngormat, Tele Greenland A/S-ip 
Namminersorlutillu Oqartussat akornanni atsioqatigiinneqartoq. Inatsisinik atuutsitsinerup 
iluani isumaqatigiissutinngortinneranut pissutaavoq kisermaassilluni ingerlatsisoq 
tunngaviatigut tassaammat suliffeqarfik namminersortoq. Nalunaarasuartaatitigut 
attaveqarnikkut Tele Greenland A/S-ip kisermaassisussaatinneqarnerani atugassarititaasut 
arlallit isumaqatigiissummi aalajangerneqarput. Tele Greenlandip nalunaarasuartaatitigut 
attaveqarnermut kisermaassisussaatinneqarneranut atatillugu Tele aamma nipit assilissallu 
atorlugit aallakaatitanut kisermaassisussaatinneqarpoq. 
 

§ 4-mut 
 

Aalajangersagaq inatsisartut peqqussutaanni atuuttumi § 4-mik ingerlatitseqqiineruvoq, 
imaralugulu tusarnaagassianik isiginnaagassianillu aallakaatitsissutit digitaliusut 
iluaqutigalugit nuna tamakkerlugu siammarterineq 
 
Imm. 1-imut 
Aalajangersakkami takuneqarsinnaavoq kalaallit nunanilu allamiut nipit assilissallu atorlugit 
aallakaatitassiaannik aallakaatitsissutit digitaliusut iluaqutigalugit nuna tamakkerlugu 
aallakaatitsisinnaaneq kissaatigineqarpat tamanna Naalakkersuisunit 
akuerineqaqqaartariaqartoq. Tassunga atatillugu ”nunat allamiut” tassaapputtaaq danskit nipit 
assilissallu atorlugit aallakaatitassiaat. Kisianni Naalakkersuisut akuersissutaat 

sanilliunneqassanngilaq aallakaatitsisinnaanermut akuersissummut, taamaallaammi 
pineqarmat siammarterineq aallakaatitassiorneq pineqarani, tak. § 2, imm. 1. 
 
Akuersissuteqarnissamik piumasaqaammut tunngaviuvoq Naalakkersuisut 
qulakkeerusummassuk nuna tamakkerlugu siammarterinerup KNR-imut, sumiiffinni 
radioqarfinnut tv-qarfinnullu allanullu nuna tamakkerlugu radiukkut tv-kkullu 
aallakaatitsisinnaanerminnut akuerineqarsimasunut sunniuteqarnerlunnissaata 
pinngitsoornissaa. Akuersissuteqarnissamik piumasaqaatittaaq Naalakkersuisut periarfissippai 
atugassarititaasunik aalajangersaanissaannut, tassani akuersinermi piumasarisinnaallugu 
akiliuteqarnissaq, tak. uuma ataani imm. 2-miittut 3-miittullu. 
 
Nunat allamiut nipit assilissallu atorlugit aallakaatitassiaat maannamutut paasineqassapput 
tassaasut aallakaatitassiat nunani allani radiukkut siammarterinermik suliffeqarfiit, 
aallakaatitassioqatigiit assigisaasalu aallakaatitassiaat, apeqqutaanani aallakaatitassiani 
oqaatsit suut atorneqarnersut. 
 
Imm. 2-mut 
Atugassarititaasut imm. 2-mi taaneqartut assersuutigalugu tassaasinnaapput KNR-ip 
radioqarfinnik tv-qarfinnillu allanik suleqateqarnera, teknikkikkut atortut aalajangersimasut 
atorneri, akuersissutip sivisussusia, aallakaatitanik aallakaatinneqarnerisa nalaanni 
allanngortinnagillu siammaaqqinneq immaqalu piginnittut killilerneri. 
 
Imm. 3-mut 
Imm. 3-mi Naalakkersuisut pisinnaatinneqarput akuersissummut 
akitsuuteqartitsisinnaanissaminnut. Tamatumunnga tunngaviuvoq kissaatigineqarmat 
akuersissutit isumaginerat aningaasartuutaassagaluarpat taakku akilerneqarsinnaanissaat. 
 
Imm. 4-mut 
Imm. 4-mi allaaserineqarput pissutsit akuersissummik atorunnaarsitsinissamut 
tunngaviusinnaasut. 
 
Imm. 5-imut 
Taanna aalajangiisinnaanermut pisinnaatitsissutaavoq, taannalu atorlugu Naalakkersuisut 
nalunaarutiliorlutik ilaatigut suliariumannittussarsiuussinerup piareersarneranut 
piviusunngortinneranullu maleruagassiorsinnaapput. Pisinnaatitsissut taassuma assinga 
inatsisartut peqqussutaanni maannamut atuuttoq suli atorneqarsimanngilaq.  
 

§ 5-imut 
 

Aalajangersagaq ilaatigut radioqarneq tv-qarnerlu pillugit inatsisartut peqqussutaata 
maannamut atuuttup ingerlateqqinneraa, tassanilu pineqarlutik aallakaatitat kabeleqarfiit 

atorlugit tigoorarneqarlutillu siammarterneqartut, aallakaatitat qitiusumik tigoorarneqarlutik 
atuisunut attavilinnut siammarterneqarnissaat siunertaralugu. Radioqarfiit radiukkut tv-kkullu 
tigooraanermi atorneqartut, inatsimmit uannga aqunneqanngillat, aqunneqarlutilli 
radiofrekvensit (radiup maligaasai) pillugit inatsisip Kalaallit Nunaanni atuutilersinneqarnera 
pillugu kunngip peqqussutaanit, tassani immikkut allaaserineqarmata teknikkikkut malitassat, 
kisimiilluni tigooraanermi antennilluunniit ataatsimoorussat atorlugit tigooraanermi. Taakku 
ullumikkut Tele Greenland A/S-imit isumagineqarput. 
 
Imm. 1-imut 
Aalajangersakkami maleruagassiuunneqarpoq ataatsimoorussamik antenneqarfiit 
aallakaatitanik avataaneersunik aaqqissuuteriikkanik siammartigassaminnik tigooraasut 
atorneqarnerat. Tamatuma kinguneraa kalaallit nunanilu allamiut nipit assilissallu atorlugit 
aallakaatitassiaat siammarterneqartassasut toqqaannartumik allanngortinnagillu. 
 
Imm. 2-mut 
Suli periarfissaajuassaaq allakaatitat piffissakkut allakkut aallakaatinnissaat 
allagartalersornissaallu, aatsaalli radiukkut tv-kkullu aallakaatitsivik atorneqartoq 
akuersisimappat. Tassunga atatillugu pineqartoq tassaavoq radioqarfik tv-qarfillu 
aallakaatitamik aallakaatitsisoq. taamaattoq aalajangersagaq periarfissiinngilaq 
aallakaatitsiviit assigiinngitsut aallakaatitaat atorlugit aaqqissorlugillu nutaamik 
aallakaatitassiornissamut. Aammattaaq radioqarfimmit tv-qarfimmillu akuersissut nammineq 
naammanngilaq aallakaatitap allagartalersorlugulu piffissakkut allakkut aallakaatinissaata 
inatsisip iluaniitilernissaanut, tassami piginneqqaartussaatitaaneq pillugu inatsisit aamma 
piumasarimmassuk isumassarsisut, eqqumiitsuliortut il.il. aallakaatitani peqataasut aamma 
akuerseqqaarnissaat. 
 

§ 6-imut 
 

Aalajangersagaq inatsisartut peqqussutaata atuuttup § 5-iata ingerlateqqinneraa tassanilu 
taaneqarsinnaasoq ”pisussaaffik naammagiinnartariaqartoq”  
 
Imm. 1-imut 
Erseqqissarneqassaaq pisussaaffimmik naammagiinnartariaqakkamik taaneqartumi 
taamaallaat pineqarmata KNR-ip innuttaasunik kiffartuussinermini aallakaatitassiai, 
pineqaratilli KNR-ip siunnersuummi § 29, imm. 1 malillugu aallakaatitsineri allat.  
 
Pisussaaffimmik naammagiinnartariaqakkamik KNR-ip innuttaasunik kiffartuussinermi 
aallakaatitassiaasa kisimik pineqarnerannut tunngaviuvoq isumaqartoqarmat pingaartumik 
taama aallakaatitsinerup innuttaasunut neqeroorutigineqarnissaa inuiaqatigiit immikkut 
soqutigisarigaat.  

Taassuma saniatigut erseqqissarneqarpoq pisussaaffik atuutinngimmat KNR-ip aallakaatitai 
antenneqarfinnik ataatsimoorussanik atuisunit allatut tigoorarneqarsinnaappata. 
Aalajangersakkap siunertaraa siumungaaq isigaluni qulakkeerinninnissaq. Taamaalilluni 
aalajangersagaq eqaallisarneqarpoq KNR-ip aallakaatitai siunissami allatut 
tigoorarneqarsinnaaleriataassagaluarpata. 
 
Aalajangersakkami maannamutut pineqarput antenneqarfiit ataatsimoorussat tamarmik, 
tassunga attavillit qassiunerat apeqqutaatinnagu.  
 
Imm. 2-mut 
Aalajangersagaq teknikkikkut ineriartornermit isigisariaqarpoq. KNR-ip aallakaatitai 
digitaliusumik siammarternerneqarnissaannik pisussaaffiup aatsaat aallakaatitanik allanik 
digitaliusumik siammarterinermi pinissaanik pisussaaffeqarnerup tunngavigaa 
siammarteriviutilimmut akisoorujussuussammat aallakaatitassiat digitaliusumik 
siammarternissaat, siammarteriviutaa aallakaatitassianik digitaliusunik siammarterinissanut 
sanaajusimanngippat. 
 

§ 7-imut 
 

Aalajangersagaq inatsisartut peqqussutaa atuuttup § 7-iata ingerlateqqinneraa. 
 
Imm. 1-imut 
Aalajangersakkap siunertaraa pisussaaffimmik naammagiinnartariaqakkamik taasap 
maannamutut sumiiffinni aallakaatitassianittaaq aallakaatitsinissap qulakkeerneqarnissaa, 
antenneqarfiit ataatsimoorussat marlunnit amerlanerusunik kanaleqarpata. Sumiiffinni 
aallakaatitsinerit arlallit pisussaaffimmut naammagiinnartariaqakkamut 
ilaatinneqarsorineqarpata antenneqarfimmik ataatsimoorussamik ingerlatsisup nammineq 
aalajangersinnaavaa kanali atorneqanngitsoq sumiiffimmi aallakaatitassianik qanoq 
immerneqarsinnaanersoq. 
 
Imm. 2-mut 
Aalajangersakkami pineqarput aallakaatitassiat ataatsimoortut neqerooruteqartumik 
pisussaaffiliisut qulakkiissagaa aallakaatitassiat ataatsimoortut tamarmik imarissagaat KNR-ip 
innuttaasunik kiffartuussinermini aallakaatitassiai sumiiffimmilu aallakaatitassiat, 
qulakkiissalluguttaaq aallakaatitassiat ataatsimoortut ilaannik ataasiinnarmik 
pisisoqarsinnaanera, aallakaatitassianik taakkuninnga imalinnik imaluunniit 
aallakaatitassianik taakkuninnga aallakaatitassianillu allanik imalinnik, aallakaatitassiat 
ataatsimoortut katillugit akiata ilaannaanik akiliilluni.  
 
Imm. 2-mut tunngavigineqarpoq atuisut aallakaatitat ataatsimoorussamik antenneqarfiup 
pisussaaffimmisut siammartigai tigusinnaajumallugit pinngitsaalisatullusooq aallakaatitanik 

ataatsimoortunik, soorlu tv-kanalinik akisuunik imalinnik, pisisariaqarnerat 
pinngitsoorniarlugu. 
 
Imm. 3-mut 
Aalajangersagaq imm. 2-mit immikkut ippoq. Aalajangersakkami pineqarpoq imm. 2-mi 
anguniagaq allatut ililluni anguneqarsinnaappat taava pissutissaqanngitsoq imm. 2-mi 
piumasaqaatip attatiinnarnissaanut. Oqaaseq ”allatut” eqaallisaaniarneruvoq. 
 

 
 
 

§ 8-mut 
 

Aalajangersagaq radioqarneq tv-qarnerlu pillugit inatsisartut peqqussutaata atuuttup 
ingerlateqqinneraa. Aalajangersagaq pisinnaatitsissutaavoq, maannamut 
atorneqarsimanngitsoq, soorluttaaq pisinnaatitsissutip maannakkorpiaq atornissaa 
pilersaarutigineqanngitsoq. aalajangersakkap siunertaraa Naalakkersuisut 
periarfissinniarneqarnerat antenneqarfinni ataatsimoorussani dekoderit 
(ilisarnalersitseqqissutit) atorneqarsinnaanerinut maleruagassiornissaminnut, tamanna 
pisariaqartinneqalissagaluarpat.  
 

§ 9-mut 
 

Aalajangersagaq nuna tamakkerlugu aallakaatitsisinnaanermut akuersissutit pillugit 
inatsisartut peqqussutaata atuuttup § 9-ata ingerlateqqinneraa. 
 
Imm. 1-imut 
Aalajangersakkap imm. 1-ia periarfissiivoq radioqarfiit tv-qarfiillu allat KNR-ip saniatigut 
nuna tamakkerlugu aallakaatitsisinnaanerannut. Malugeqquneqarpoq akuersissut 
kommunimut tunniunneqarsinnaanngimmat. Aalajangersagaq sanilliunneqassaaq § 14-imut, 
tassani allaaserineqarmata akuersissummik pissarsinissamut piumasaqaatit. 
 
Imm. 2-mut 
Aalajangersakkap Naalakkersuisut pisinnaatippai akuersissummik tunniussinermut atatillugu 
atugassarititaasunik aalajangersaasinnaanerannut. Inatsisartut peqqussutaata atuuttup 2006-
imi allanngortinneqarneranut atatillugu aalajangerneqarpoq kisermaassinermut 
akitsuutaasimasinnaasut akileraartarneq akitsuuteqartitsinerlu pillugit inatsip iluani 
aaqqiivigineqassasut. Tamatumunnga tunngaviuvoq aallakaatitsisinnaanermut akuersissut 
tunngavimmigut pisussaaffiliinngimmat, soorlu KNR taama pineqartoq, aallakaatitat qanoq 
imaqarnissaannik, aammalu aallakaatitassiornermut atatillugu piseqqusaarutinik 
nioqquteqarsinnaanermut allatigullu isertitaqarsinnaanermut annertujaarsuarmut 

ammaassinerummat. Malugiuttaaq kisermaassisinnaaneq § 4-mut atatillugu 
siammarterisinnaanermik akuersissummut tunngammat, § 9-mili 
aallakaatitassiorsinnaanermut akuersissut pineqarluni. 
 
Imm. 3-mut 
Aalajangersakkap Naalakkersuisut periarfissippai nuna tamakkerlugu aallakaatitsisinnaaneq 
anguniarlugu piumasaqaatit atugassarititaasullu suut maleruagassani ilanngunneqassanersut. 
Taamaattoq Naalakkersuisut saneqqussinnaanngilaat piumasaqaatit inatsimmi allassimasut, 
tak. § 14. 
 
 
 
 

§ 10-mut 
 

Aalajangersagaq inatsisartut peqqussutaata atuuttup § 10-anik tamakkiisumik 
ingerlatitseqqiineruvoq, taassuma radioqarneq tv-qarnerlu pillugit Inatsisartut peqqussutaata 
Inatsisartut peqqussutaatigut nr. 3-kkut, 19. maj 2010-meersukkut allanngortinneqarnerani 
iluseriligaatut. Aalajangersakkami pineqarput sumiiffinni aallakaatitsisinnaanermut 
akuersissutit. 
 
Imm. 1-imut 
Imm. 1-imi erseqqissarneqarpoq aallakaatitsisinnaanermut akuersissuteqarnermi 
piumasarineqartoq tamatuminnga qinnuteqarsimanissaq, soorluttaaq qinnuteqaammi 
allassimassasut paasissutissat § 13-imi taaneqarsimasut. 
 
Imm. 2-mut 
Aalajangersakkap imm. 1-iani aalajangerneqarpoq sumiiffimmi aallakaatitsisinaanermut 
akuersissutip isorartussusissaa. Tassani takuneqarsinnaavoq, maannamutut tunngaviulluni, 
akuersissut taamaallaat kommunip pineqartup iluani atuuttoq. Isorartussuseq taassuma 
saniatigut ullumikkut kommunit killeqarfiinut, Kalaallit Nunaata nunap ilaanut kommuninullu 
aggorneqarnera pillugu Inatsisartut peqqussutaatigut nr. 15-ikkut, 5. december 2008-mi 
aalajangerneqartumut, atavoq, Inatsisartulli peqqussutaanni atuuttumi aalajangersakkat 
suliarineqarsimallutik kommuniusimasut 18-iugallamik killeqarfii malillugit. 
 
Takuneqarsinnaavortaaq Naalakkersuisut, pissutsit immikkut ittut atuutsillugit, 
akuersissuteqarsinnaasut kommuninut sanilerisanut aallakaatitsisinnaanermik. Qinnuteqaatit 
annertusisat taamaattut suliarinerini tamakkiisumik aalajangersimasumik 
naliliisoqartariaqarpoq, ilaatigut teknikkikkut pissutsit ilanngullugit. Taassuma saniatigut 
pissusissamisoorportaaq pingaartissallugu aallakaatitsisinnaanermut annertusisamik 
akuersissuteqarneq annertuumik akornusersuisutut isigineqarsinnaanersoq, aamma kommunit 

sanilerisat radiukkut tv-kkullu aallakaatitsissuteqareernersut. Kommunip sanilerisap 
kommunalbestyrelsia akuersissummik taamaattumik tunniussinermut itigartitsisinnaanngilaq. 
Taamaattoq aallakaatitsisinnaanermut annertusisamik akuersissuteqarnissami 
naatsorsuutigineqarpoq kommuni kalluarneqartussaq tusarniaavigineqarsimassasoq.  

 
Imm. 3-mut 
Imm. 3-mi aalajangersakkakkut maannamut maleruagassaasoq attatiinnarneqarpoq, tassalu 
sumiiffinni akuersissummik pigisaqartut arlallit tunngaviatigut ataatsikkut 
aallakaatitsisinnaannginnerat. 
 
Ataatsikkut aallakaatitsinertut paasineqassaaq aallakaatitaq radioqarfiit tv-qarfiillu arlallit 
ataatsikkut imaluunniit piffissaa nikitilaaginnarlugu aallakaatitsippata. 
 
Ataatsikkut aallakaatitsinissamik inerteqqummut tunngaviuvoq ataatsikkut aallakaatitsinermi 
radioqarfiup tv-qarfiullu sumiiffimmini akuerisamik aallakaatitsivigisinnaasani 
allisissammagu, aammalu sumiiffimmi radioqarfiup tv-qarfiullu nukittunerusup kommunimi 
allami aallakaatitsivik nukilaannerusoq ipitissinnaammagu, imaluunniit sumiiffimmi 
aallakaatitsivimmik aalajangersimasumik suleqateqarnikkut aallakaatitassat neqeroorutissat 
suunissaannik aalajangiisunngorsinnaalluni, taamalu radioqarfiup suleqatimi sumiiffimminut 
attaveqarnera nungullugu.  
 
Taamaattoq imm. 3-mi ataatsikkut aallakaatitsisinnaaneq ammaanneqarpoq, akuersissummik 
pigisaqartut tamanna isumaqatigiissutigippassuk, taakkulu ataasiakkaaginnaappata 
piffissamilu killilimmi pillutik. Oqaaseq ”ataasiakkaaginnaat” paasisariaqarpoq ataatsikkut 
aallakaatitsineq nalinginnaanngitsuusoq. Oqaatsit ”piffissami killilimmi” paasineqassaaq 
ataatsikkut aallakaatitsinerit sivikitsuinnaassasut. Qanorpiaq sivisutiginissaat siumut 
oqaatigineqarsinnaanngilaq, apeqqutaammat suut ataatsikkut aallakaatinneqarnersut. 
Piumasaqaatit taakku malinneqarpata ataatsikkut aallakaatitsisinnaanermik inerteqqutip 
tunuliaqutai ataqqineqartutut isigineqassapput. 
 
Imm. 4-mut 
Imm. 4 periarfissiivoq sumiiffimmi aallakaatitsisinnaanermut akuersissutaagallartumik 
tunniussisoqarnissaanut, tassani pineqarpata sumiiffimmi qaqutigoortunik sivikitsumik 
pisoqartillugu. Aalajangersakkap siunertaraa sumiiffinni namminneq 
aallakaatitsiveqanngitsuni, pisunillu malinnaassalluni KNR-imut akisuallaartumi, sivikitsumik 
pisut radiokkut tv-kkullu aallakaatitassiarisinnaanissaat. Tamakku tassaasinnaapput 
timersornermi pisut, pissartanngorniuunnerit, qineqqusaarnerit il.il. 
 

§ 11-mut 

Aalajangersagaq Inatsisartut peqqussutaannik atuuttumik ilaatigut ingerlatitseqqiineruvoq, 
pineqarlutillu sumiiffinni nunalu tamakkerlugu aallakaatitsisinnaanermut akuersissutit. 
 
Imm. 1-imut 
Aalajangersakkami nutaatut erseqqissarneqarpoq aallakaatitsisinnaajumalluni qinnuteqartup 
isumagissagaa radiofrevensit pillugit inatsisip Kalaallit Nunaanni atuutilersinneqarnera 
pillugu kunngip peqqussutaa naapertorlugu radiofrekvensimik piniarsimanissani. Tassa 
Naalakkersuisut aallakaatitsisinnaanermut akuersissummut qinnummik suliaqarnissaanni 
piumasarineqarpoq qinnuteqartup frekvenseqarnissamut akuersissummik nammineerluni 
piniareersimanissaa. Allannguutissatut siunnersuummut tunngaviuvoq Radio tv-lu pillugit 
Aalajangiisartut atorunnaartut siornatigut isumagisarsimagaluarmassuk qinnuteqartoq 
sinnerlugu frekvenseqarnissamut akuersissummik piniarnissaq. 
 
Malugeqquneqassaartaaq ima pisoqarsinnaammat aallakaatitsinissamut 
akuersissuteqartariaqarani, taamaallaalli frekvenseqarnissamut akuersissuteqarluni. Tamanna 
pisinnaavoq aallakaatitassianik frekvensi atorlugu siammarterinermi, kisiannili nammineq 
aallakaatitassiortuunani. Taama pisoqarnerani qinnuteqartoq frekvensitaarnissamuinnaq 
qinnuteqassaaq maleruagassat tassunga atuuttut malillugit. Tamanna aallakaatitsinissamut 
akuersissummut atatillugu frekvensimik qinnuteqaataanngimmat Naalakkersuisunut 
tunniunneqassanngilaq tassanilu suliarineqarani, nassiunneqassaarli frekvenseqarnissamik 
akuersinissamik isumaginnittunut, tak. tamanna pillugu § 2-mut oqaaseqaatit. 
 
Imm. 2-mut 
Aalajangersakkami aallakaatitsinissamut akuersissutip atuuffiata sivisussusia pineqarpoq. 
Nuna tamakkerlugu aallakaatitsisinnaanermut akuersissutit eqqarsaatigalugit Naalakkersuisut 
akuersissummi atugassarititaasutut taassuma sivisussusissaa aalajangersinnaavaat, tak. 
siunnersuummi § 9, imm. 2. 
 
Nutaamut ikaarsaarnermi aalajangersakkami siunnersuutip § 59-iani takuneqarsinnaavoq 
aallakaatitsisinnaanermut akuersissutit siunnersuutip atuutsilinnginnerani 
tunniunneqarsimasut atorunnaarfissamik tungaanut atuutiinnassammata. 
 

§ 12-imut 
 

Aalajangersagaq Inatsisartut peqqussutaata atuuttup § 12-ianik annerusukkut 
ingerlatitseqqiineruvoq, tassanili pineqarput aallakaatitsisinnanermut akuersissummik 
qinnuteqarnermut atatillugu uppernarsaatitut piumasarisat. 
 
Imm. 1-imut 
Imm. 1-imi aalajangersakkami aalajangerneqarpoq aallakaatitsisinnaanermut 
akuerineqaqqulluni qinnuteqaat sunik imaqassanersoq. Aalajangersagaq sukumiisoq 

tunngaveqarpoq qinnuteqartup inatsisitigut piumasaqaatit tunngavigalugit sumiiffimmi 
aallakaatitsisarnissaminut akuersissummik tunineqarnissaanik, tassunga atasumik 
piumasaqaatit naammassineqarsimappata. Piumasaqaatit taakku ilagaat qinnuteqaammut 
atatillugu paasissutissat nammassineqarsimanissaat, tak. § 13, imm. 1, nr. 2. 
 
Nr. 1-ip siunertaraa qinnuteqartup kinarpiaanerata paasinissaa, sumilu 
attaveqarfigineqarsinnaanersoq. 
 
Nr. 2-p siunertaraa qinnuteqartup kinaassusersinissaa suliffeqarfiit nalunaarsuiffianni 
inuussutissarsiuteqarsinnaanermut inatsisitigut aalajangersakkat piumasaqaataat 
eqqarsaatigalugit. Radioqarfiit tv-qarfiillu periarfissaqarput aallakaatitsiviup ilaata 
aningaasalersornissaa inuussutissarsiummik ingerlatsinikkut tunngavilissallugu. 
Aallakaatitsiviit inuussutissarsiummik ingerlatsinerminni inatsisinik malinninnersut 
nakkutigineqarsinnaaqqullugu inuussutissarsiuteqarsinnaanermut inatsisitigut piumasaqaatit 
nammassisimasariaqarpaat, tamannalu pisariinnerpaamik naammassineqarsinnaavoq taakku 
IIN-normuata ingerlatseqatigiiffittullu normuata qinnutiginerisigut.  
 
Nr. 3-p siunertaraa aallakaatitsiviup nuna tamakkerlugu sumiiffiinnarmiluunniit 
aallakaatitsinerata paasinissaa. 
 
Nr. 4-p siunertaraa paserusunneqarmat aallakaatitsivik pineqartoq qanoq ungasitsigisumut 
anngussinnaanersoq. Tamanna pingaaruteqarpoq siunnersuummi § 10, imm. 2 
eqqarsaatigalugu, tassanimi allassimammat aallakaatitsisinnaanermut akuersissut 
tunngaviatigut taamaallaat akuersissutaammat kommunip pineqartup iluani 
aallakaatitsinissamut. 
 
Nr. 5-ip siunertaraa paaserusunneqarmat aallakaatitassiorneq ingerlanniagaq suunersoq, 
tassunga ilaalluni radiuunersoq tv-unersorluunniit imaluunniit arlariissinneqarnersut. 
 
Nr. 6-ip siunertaraa paaserusunneqarmat aallakaatitsivimmik pineqartumik kina 
piginnittuunersoq, aallakaatitsivillu pisortaqarnikkut qanoq ingerlanneqarnersoq. Tamanna 
pingaaruteqarpoq aallakaatitsivik pineqartoq akisussaasunngortinneqarsinnaanermik 
iliuuseqarpat kina aallakaatitsivik sinnerlugu avammut sassarsinnaanersoq eqqarsaatigalugu. 
Akuersissummik tunniussisussap paasissutissat taakku uppernarsaateqaqqusinnaavai, soorlu 
malittarisassatigut assigisaasigulluunniit. 
 
Nr. 7 pingaaruteqarpoq ataatsikkut aallakaatitsisinnaanerup inerteqqutaanera 
eqqarsaatigalugu, tassami sumiiffimmi aallakaatitsivimmik allamik piginnittuunerup 
aalajangersimasumilluunniit suleqateqarnerup pasinarsisissinnaammagu aallakaatitsiviit 
pineqartut akornanni aallakaatitseqatigiinnerit ataasiakkaaginnanngitsut piffissallu 
ilaannaaniiginnanngitsut. 

Nr. 8-p siunertaraa suleqatigiinnissamik pilersaaruteqarsinnaanermik 
paasissutissiineqarnissaa, assersuutigalugu KNR-imik radioqarfinnik tv-qarfinnillu allanik 
imaluunniit avataani aallakaatitassiortunik allanik.  
 
Nr. 9-p siunertaraa aallakaatitassiorfiit ataasiakkaat aallakaatitatut neqeroorutaasa aamma 
allakaatitassiorfiit tamarmik neqeroorutaat katillugit paaserusunneqarnerat. 
 
Nr. 10-p siunertaraa paaserusunneqarmat aallakaatitsivik pineqartoq qaqugu 
aallakaatitsisalerniarnersoq. 
 
Nr. 11-p siunertaraa aningaasartuutinik isertitanillu paasissutissiinissaq, tassunga ilaalluni 
aallakaatitsiviit ataasiakkaat isertitaqarfigisartakkaminnit assigiinngitsunit qanoq 
annertutigisumik isertitaqartarnersoq, soorlu landskarsimit tapiisutitigut piseqqusaarutitigullu 
isertitamikkut. 
 
Nr. 12 nr. 4-mut atavoq siunertaralugulu aallakaatitassiorfiit ataasiakkaat teknikkikkut 
atortutik pillugit Radioqarnermik Oqartussaaffimmut paasissutissiinissaat, taassuma 
qulakkeerniassammagu atortorissaarutit akuerisat atorneqarnersut taakkulu teknikkikkut 
qanoq piginnaasaqartiginersut. 
 
Nr. 13 paasineqassaaq aallakaatitsisinnaanerminut qinnuteqartup qinnuteqaatini 
nassiutsinnagu frekvensimik tunineqarnissaminik qinnuteqareersimanissaa. 
 
Imm. 2-mut 
Qinnuteqartoq inuttut nammineq piginnaatinneqartuuguni imaluunniit inuit arlallit 
qinnuteqartoq sinnerlugu atsiorsimappata taava tunngaviusumik taakkuussapput 
Ingerlatseqatigiiffiit pillugit maleruagassat tunngavigalugit atsiorsinnaatitaasut. Piumasaqaat 
tamanna naammassineqarsimanngippat kinguneqarsinnaavoq qinnuteqaatip 
itigartinneqarneranik, atsiortoqarsimannginnera pissutigalugu. Akerlianik qinnuteqaat 
akuerineqarsimappat, naak pisortatigoortumik atsiorsinnaatitaasup atsiornagu allap 
atsiorsimagaluaraa, taava suliffeqarfik qinnuteqartoq qinnuteqaammut pituttorneqassaaq, 
pisinnaatitsinernut atatillugu inuttut namminertut inatsisitigut pisinnaatitaaffiit il.il. allanik 
kinguneqartitsisussaanngippata.  
 
Imm. 3-mut 
Aalajangersakkap qulakkeerniarpaa akuersissummik tunniussinissamut oqartussaasup 
sukkulluunniit suliamut atasunik paasissutissinneqartarnissaa, akuersissutip 
tunniunneqarneranut tunngasunik pingaarutilinnik allannguisoqarsimatillugu. 
 
Imm. 4-mut 

Aalajangersakkap Naalakkersuisut pisinnaatippai nalunaarutitut isikkulerlugu 
maleruagassanik aalajangersaasinnaanerinut qinnuteqarnermi qanoq periuseqartoqarnissaa 
paasissutissallu ilassutaasut, imm. 1-imi allassimasut saniatigut, suut qinnuteqaammut 
ilanngunneqarnissaat pillugit. Aalajangersakkat taakku tassaasinnaapput qinnuteqarnermut 
killissarititat, uppernarsaatissatut piumasaqaatit il.il. imm. 1-imi taaneqartut saniatigut 
paasissutissat ilassutaasut assersuutigalugu tassaasinnaapput naatsorsuuserinermut tunngasut, 
aallakaatitsiviup pineqartup ingerlanneqarnerata qanoq aningaasalersorneqarneranik itisiliisut, 
tak. imm. 1, nr. 11.  
 

§ 13-imut 
 

Aalajangersagaq Inatsisartut peqqussutaani atuuttumi § 13-ip assigaa sumiiffinnilu 
aallakaatitsisinnaanermut akuersissutit tunniunneqartarnerinut tunngalluni.  
 
Imm. 1-imut 
Aalajangersakkami taagorneqarput piumasaqaatit suut malinneqassanersut 
aallakaatitsisinnaanermut akuersissutit ingerlatseqatigiiffinnut, peqatigiiffinnut 
assigisaannullu tunniunneqassappata, kisianni kommuninuunngitsoq, kommuninummi 
piumasaqaatit aamma allaammata, tak. imm. 2. ”Assigisaannut” tunngatinneqarpoq 
”ingerlatseqatigiiffinnut” aamma ”peqatigiiffinnut”. Assersuutigalugu taakku 
tassaasinnaapput ingerlatseqatigiiffiit allaasumik aaqqissuussat, kattuffiit suliniaqatigiiffiillu. 
 
Frekvensit Kalaallit Nunaanni amigaatigineqanngillat, taamaattumik sumiiffinni radioqarfiit 
tv-qarfiillu amerlassusissaat killeqanngiusappoq. Aallakaatitsivinnik arlalinnik 
piginnissinnaaneq killilersorneqanngilaq, taamaattorli malugeqquneqassaaq Kalaallit 
Nunaannimi unammilleqatigiinneq pillugu inatsit, taassuma iluaniilluni sunniuteqarnerunerup 
atornerlunneqannginnissaanik aalajangersakkap ataqqineqarnissaa. 

 
Nr. 1-imi aalajangerneqarpoq ingerlatseqatigiiffik, peqatigiiffik assigisaalluunniit Kalaallit 
Nunaanni angerlarsimaffeqassasoq. Tamatuma kinguneraa qitiusumik allaffeqarfik 
immaqaluunniit aalajangiisartut imaluunniit aallakaatitassiornermut akisussaasup Kalaallit 
Nunaanniinnissaat taamalu Kalaallit Nunaanni inatsisit ataanniillutik. 
 
Nr. 2-mi qulakkeerniarneqarpoq paasissutissat kissaatigineqartut qinnuteqaammi 
ilanngunneqarsimanissaat. 
 
Nr. 3-mi qulakkeerniarneqarpoq sumiiffinni radioqarfiit tv-qarfiillu , aallakaatitassiaminni 
inatsisinik unioqqutitsisorineqarsinnaasut, akuerineqannginnissaat. 
assersuutigineqarsinnaavoq aallakaatitassianik ammip qalipaataa malillugu 
immikkoortitsisunik ingerlatitsineq.  

Nr. 4-mut atavoq aallakaatitsisinnaanissamut akuerineqarnissamik qinnuteqartup aamma 
uppernarsarsinnaassagaa frekvensimik tunineqarsimanini. 
 
Imm. 2-mut 
Aalajangersakkami pineqarput kommunip sumiiffimmi aallakaatitsisinnaanernik akuersinermi 
piumasaqaataasut. Kommunip aallakaatitsisinnaanera killilerneqarpoq ingerlatsiviup siunertaa 
taamaallaat tassaassammat aallakaatitassiornermut siammarterinermullu atortunik 
innuttaasunut soqutiginnittunut atukkiussineq imaluunniit kommuni pillugu kommunimillu 
paasissutissiinissaq. Kommunimit paasissutissat assersuutigalugu tassaasinnaapput kommunip 
pilersaarutai, imaluunniit innuttaasunut nalunaarutit. Aalajangersagaq una tunngavigalugu 
kommuni assersuutigalugu tusagassiisarfiliorsinnaavoq, kisiannili aallakaatitassiat imaannut 
sunniuteqarsinnaanani, taamaallaat kommuni pillugu kommunimiillu paasissutissiisinnaalluni.  
 

§ 14-imut 
 

Nalunaarusiaq Inatsisartut peqqussutaata atuuttup § 14-ianik annerusukkut 
ingerlatitseqqiisuuvoq, nunalu tamakkerlugu aallakaatitsisinnaanermut akuersissutinut 
tunngalluni. 
 
Imm. 1-imut 
Aalajangersakkami pineqarput nuna tamakkerlugu aallakaatitsisinnaanermut akuersissummik 
tunineqarnissamut piumasaqaatit. Aalajangersakkap kinguneraa KNR-ip saniatigut allat nuna 
tamakkerlugu aallakaatitsisinnaanermut akuerineqarsinnaanerat. Sumiiffinni 
aallakaatitsisinnaanermut akuersissutinit allaalluni nuna tamakkerlugu 
aallakaatitsisinnaanermut akuersissut inatsisitigut piumasarineqarsinnaanngilaq, 
akuerineqarnissamut piumasaqaatit naammassereersimagaluaraanniluunniit. Tamatumunnga 
tunngaviuvoq naleqqussorineqarmat akuersissut taamaallaat tunniunneqassasoq ataatsimut 
isigalugu nalileereernerup inernerippagu tamanna naleqquttuusoq. Siunnersuutittaaq § 9-ani, 
imm. 2-mi taaneqareersutut Naalakkersuisut nuna tamakkerlugu aallakaatitsisinnaanermut 
akuersissummi atugassarititaasunik aalajangersaasinnaapput. Tassa § 14-imi 
piumasaqaataasut tassaaginnarput piumasaqaatit akuersissummik tunineqarsinnaanermut 
pisariaqartut, kingunerissanaguli akuersissutip ingerlaannaq tunniuneqarnissaa.  
 
Oqaatsip ”assigisaallu” qanoq paasineqarnissaa pillugu takoqquneqarput § 13-imut 
oqaaseqaatit. 
 
Nr. 1-imi aalajangerneqarpoq sumiiffimmi aallakaatitsisinnaanermut piumasaqaatit 
naammassineqarsimassasut. Piumasaqaatit taakku tunngavii pillugit takoqquneqarput § 13-
imut oqaaseqaatit. 

Nr. 2-mut tunngavigineqarpoq sumiiffimmi radioqarfiup tv-qarfiullu, nuna tamakkerluguttaaq 
aallakaatitsisinnaatitaasup, sumiiffimmi aallakaatitsivittut taaneqavissinnaannginnera. Tassa 
aalajangersagaq malillugu aamma aalajangertoqarsinnaavoq sumiiffimmi radioqarfittut tv-
qarfittullu aallakaatitsinissamut akuersissummik tunineqarsinnaanngitsoq, nuna tamakkerlugu 
aallakaatitsinissaminut akuerisaareerami. 
 
Nr. 3-mi qulakkeerniarneqarpoq radioqarfimmut tv-qarfimmullu aallakaatitsisinnaanermut 
akuersissuteqartoqannginnissaa isumaqartoqarpat taassuma inatsisit unioqqutikkai, soorlu 
ammip qalipaa tunngavigalugu immikkoortitsinermik imalinnik aallakaatitsinermigut. 
 
Nr. 4-mi qulakkeerniarneqarpoq ingerlatseqatigiiffik nammineerluni naammaginartumik 
aallakaatitsisinnaanersoq imaluunniit tamanna pillugu allanik 
isumaqatigiissuteqarfiginnissimanersoq, ingerlatseqatigiiffiup nuna tamakkerlugu 
aallakaatitsisinnaanera qulakkeerniarlugu. 
 
Nr. 5 nutaajuvoq tassanilu qulakkeerniarneqarpoq nuna tamakkerlugu aallakaatitsiviup 
peqataasinnaanera tusagassiuutitigut naammaginartumik neqerooruteqarnissaq 
pilersinniarlugu. 
 
Imm. 2-mut 
Aalajangersakkami aalajangiunneqarpoq kommuni nuna tamakkerlugu aallakaatitsinissamut 
akuerineqarsinnaanngitsoq. Tamatumunnga tunngavigineqarpoq kommuni sumiiffimmi 
aallakaatitsinissamut aatsaat akuerineqarsinnaammat piumasaqaatit aalajangersimasut 
malillugit, tak. § 13, imm. 2, piumasaqaatillu taakku isumaqarfiginarsorinngimmata nuna 
tamakkerlugu aallakaatitsisinnaanermut naammattuusut. Tassunga ilanngunneqassaaq 
kommuniunerminut  tunngavigisai, tassalu kommunip suliassai suliniutaalu tassaassasut 
kommunip nammineq killeqarfimmi iluanut tunngasut. 

 
§ 15-imut 

 
Aalajangersakkap Inatsisartut peqqussutaat atuuttup § 15-iat tamakkingajallugu assigaa, 
siunertarineqarlunilu akisussaassusermut tunngasut ersersinnissaat. 
 
Imm. 1-imut 
Aallakaatitanut akisussaasumik toqqaanerup qulakkiissavaa tusagassiinermi akisussaaneq 
pillugu inatsisartut inatsisaat nr. 17, 19. november 2007-imeersoq malillugu immaqalu aamma 
pinerluttulerinermi inatsit malillugu akiliisitsisoqassappat taarsiisitsisoqassappalluunniit 
inuttalerneqarsinnaanera. Tassunga atatillugu piumasarineqarpoq aallakaatitanut akisussaavoq 
sapinngisamik itinerpaamik ilisimassagaa aallakaatitami kikkut peqataasimanersut 
allatulluunniit akuliusimasimanersut. 

Imm. 2-mut 
Aalajangersakkami pineqarpoq aallakaatitamut akisussaasup kinaaneranik 
paasitinneqarnissamik piumasaqaat, tak. imm. 1, aamma radioqarfiup tv-qarfiullu suuneranik. 
Siunertaq tassaavoq qulakkeerneqassasoq kina aallakaatitamut tunuliaqutsiinersoq, ilaatigut 
aallakaatitsinermik ingerlatsivik pillugu suliassanngorsinnaasut suliarinissaat siunertaralugu. 
 
Imm. 3-mut 
Aalajangersagaq nakkutilliisussaatitaanermut tunngavoq, tassani KNR-ip akuersissummillu 
pigisaqartup nakkutigissallugu ingerlatsivimmut maleruaqqusat malinneqarnersut. 
 

§ 16-imut 
 

Aalajangersagaq ilaatigut Inatsisartut peqqussutaata atuuttup § 16-ianik issuaaneruvoq 
upalungaarsimanermut pingaarutilinnik nalunaaruteqartarnissamik pisussaaffiliisoq. 
Aalajangersagaq maleruagassamik nutaamik ilaneqarsimavoq, tassalu innuttaasut 
nalinginnaasumik soqutigisinnaasaannik paasissutissiinermik. 
 
Imm. 1-imut 
Aalajangersagaq assersuutigalugu atorneqarsinnaassaaq ajunaarnersuaqarnerani, imaluunniit 
ajornartoornerni imaluunniit sorsunneqarnerani assigisaannilu. Ajornartoornerit 
sorsunneqarnerilu eqqarsaatigalugit aalajangersagaq upalungaarsimanerup piareersarnerani 
ilaatinneqassaaq. 
 
Imm. 2-mut 
Aalajangersagaq nutaajuvoq tassaallunilu innuttaasut nalinginnaasumik soqutigisaannik 
inuiaqatigiinnut paasissutissiinerulluni. ”Nalunaarutinik” taaneqarnerinut tunngaviuvoq 
naatsorsuutigineqarmat naatsunnguunissaat, immaqa minutsimik ataatsimik 
sivisussuseqarsinnaasut, tassalu aallakaatitassiatut isigineqarsinnaanatik. Tamanut 
nalunaarutitut taaneqarnerinut tunngaviuvoq nalunaaruteqarniartut amerlanerpaatigut 
tassaassammata oqartussaasut, taakku soqutigisaat paasissutissiissutiginiarneqarmata. 
 
Aallakaatitat taamaattut inuiaqatigiinni pisunik immikkut ittunik maluginiaqqusisuupput, 
taamattaarlu aalajangersakkap iluaniilluni piumasaqaat, tassalu aallakaatitani 
illuinnaasiortumik inassuteqannginnissaq imaluunniit paasinnittaatsinik aalajangersimasunik 
pitsaaneruneraannginnissaq. Tassunga ilutigitillugu piumasarineqarpoq ilisimatitsissutit 
piviusorsiortuussasut arlaannaannullu sammitinneqaratik. Taamaalillutik aallakaatitat 
piseqqusaarutinit, inassuteqaatitalinnit imaluunniit isummanik, nioqqutissianik 
kiffartuussinernilluunniit kajungilersitsiniartunit, allaanerullutik. 
 
Aallakaatitat inuiaqatigiinni pissutsinut tunngasuuinnaratik aamma sammivigisinnaavaat 
inuunermi nalinginnaasumik pissutsinut siunnersuineq, innuttaasut pisinnaatitaaffii 

pisussaaffiilu, sorluttaaq tassaasinnaasut inuppalaassutsimut peqqinnissamulluunniit 
tunngasut, angallanneq avatangiisillu. Paasissutissiinerit siunertarisinnaavaat peqqinnissakkut 
isumannaallisaanikkullu suliniutinik assigiinngitsunik tapersersuineq imaralugillu innuttaasut 
sumi ikiorneqarlutillu siunnersorneqarsinnaanerinik paasissutissat. 
 
Naatsorsuutigineqarportaaq KNR, imm. 3-p iluani killissarititatut aalajangersakkat iluanni, 
aaqqissuinermini kiffaanngissuseqarluni aalajangissagaa nalunaarutit pineqartut suliffeqarfiup 
aallakaatitsinerani qaqugukkut ivertinneqarsinnaanersut aallakaatitsinerullu 
suatungaaniissanersut. Imm. 2 pisussaaffittut aalajangersagaammat nalunaarutissatut 
ilanngutassat KNR-ip akuereqqaartussaanngilai. Taamaattoq KNR-ip nalunaarutitut 
ilanngutassaq misissoreerlugu isumaqarpat taassuma § 16, imm. 2-mi piumasaqaataasut 
naammassinngikkai, taava naatsorsuutigineqarpoq KNR-ip isumai Naalakkersuisunit 
eqqarsaatigineqassasut tamanullu naammaginartumik aaqqiivigineqarnissaanut 
peqataaffigineqarluni. Tassunga atatillugu allannguutissat isumaqatigiissutigineqarsinnaapput, 
soorlu ilanngussat sivisussusiat, ilanngussap ataatsip nammineq sivisussusia piffissallu 
ilanngunneqarfigisartagassaata sivisussusia eqqarsaatigalugit.  
 
Nalunaarutitut ilanngussap § 16, imm. 2-mi sinaakkusiussanik naammassinninnginneranik 
apeqqut isumaqatigiissutigineqarsinnaanngippat suliaq KNR-ip siulersuisuinut 
inaarutaasumik naammassisassanngorlugu saqqummiunneqartariaqarpoq, tak. § 30, imm. 2, 
oqaaseqatigiit siulliit. Siulersuisut § 32, imm. 1 malillugu akisussaassuseqarlutik 
aalajangiissapput. 
 
Imm. 3-mut 
Upalungaarsimanissaq pillugu aallakaatitanut atatillugu pisinnaatitsissummik 
aalajangersaanermi ilaatigut eqqarsaatigineqarsinnaavoq nalunaarutit taakku qanoq 
sukkatigisumik, qanoq akulikitsigisumik, qanoq isikkoqarlutik tusagassiivinnilu sorlerni, 
tassalu radiukkut tv-kulluunniit imaluunniit arlariinni taakkunani, immaqalu tekst tv-mi 
nalunaarutigineqartarnissaat maleruagassiuunneqarsinnaasoq. Aalajangersakkami KNR 
pisussaaffilerneqarsinnaanngilaq nalunaarutinik internetimigut siammarterinissaanik, taanna 
radioqarfiup aallakaatitsinerinut nalinginnaasunut ilaanngimmat. 
 
Pisinnaatitsissummik aalajangersagaq atorneqarsinnaavortaaq aallakaatitassat qaqugukkut 
qanorlu isikkoqarlutik KNR-imit tiguneqareersimanissaasa malittarisassiuunnerannut. 
 

§ 17-imut 
 
Aalajangersagaq Inatsisartut peqqussutaata atuuttup § 17-ianik annerusukkut 
ingerlatitseqqiineruvoq, imaralugulu toqqorterinissamik tunniussinissamillu pisussaaffik, 
tassani eqqarsaatigineqarluni oqartussaasoq sukkulluunniit periarfissaqassasoq nalilissallugu 

KNR-ip aallakaatitsisinnaanermullunniit akuersissummik pigisaqartup radiukkut tv-kkullu 
ingerlatsivimmi maleruagassat malinnerai. 
 
Aalajangersakkap imm. 1-iata imaraattaaq pisinnaatitsissut, Inatsisartut peqqussutaata 
atuuttup assinga sulili atorneqarsimanngitsoq. Pisinnaatitsissut nalunaarutitut isikkulerlugu 
atorneqarsinnaavoq assersuutigalugu qanoq toqqorsisoqarnissaata isumannaallisaanerillu suut 
atorneqarnissaasa maleruagassiuunnerinut. Tamatumunnga pissutaavoq siumungaaq 
piumasarineqarsimanngimmat aallakaatitanik toqqorsineq qanoq pissanersoq, taassuma 
iluaniillutik tusagassiuutit suut atorlugit. Taamaattoq § 17-imi naatsorsuutigineqarpoq 
toqqorsinerup isumannaatsuunissaa. 
 

§ 18-imut 
 
Aalajangersagaq Inatsisartut peqqussutaata atuuttup § 18-iata assigaa, tassanilu 
siunertarineqarpoq innuttaasut aallakaatitanik toqqortanik atuisinnaanerisa 
qulakkeerneqarnissaat, assersuutigalugu ilisimatusarneq ilinniagaqarnerluunniit il.il. 
siunertaralugit. 
 
Aalajangersagaq taamaallaat atuuppoq aallakaatitassiorfinnut pisortanit tapiissutinik 
pisartunut. Aalajangersakkami KNR sumiiffinnilu radioqarfiit tv-qarfiillu tapiiffigineqartartut 
pisussaaffilerneqarput qulakkiissagaat innuttaasut ajornanngitsumik akornuserneqaratillu 
aallakaatitat toqqorsivianni misissuisinnaanerat. Tamatuma aallakaatitsisarfiit 
pisussaaffilerpai qarasaasiami toqqorsivinnik pilersitsinissaannut, taamaalilluni aallakaatitat 
naniumasat nanilertorneqarsinnaaqqullugit. 
 
Aalajangersagaq pisussaaffiliinngilaq internet il.il. aqqutigalugit qarasaasiami toqqorsivimmut 
toqqaannartumik isersinnaanissaannut qulakkeerinninnissamik, innuttaasullu tunngaviatigut 
piumasaqarsinnaanngillat allakaatitat toqqorsiviannut namminneerlutik isernissaminnut. 
toqqortat ilisimatusarnermi naammaginartumik atorneqarsinnaaqqullugit pissutsit malillugit 
pisariaqarsinnaavoq ilisimatusartut tusagassiortullu il.il. naleqqussakkamik toqqorsivinnut 
isersinnaanissaat ilitsersuunneqarsinnaanissaallu, atugassat internetimi il.il. 
nassaassaanngippata.  
 
Aalajangersakkap radioqarfiit pisussaaffilinngilai atugassat immiuteqqaarnerinik 
tunniussinissaannut. Kissaatigineqarpat atugassat nuutinnissaat allakkerisarfikkulluunniit 
nassiunneqarnissaat, taava radioqarfiup piumasarisinnaavaa taakkununnga aningaasartuutimi 
nalinginik akiliuteqartitsinissaq. ”Aallakaatitat toqqorsiviat” taamaallaat paasineqassaaq 
aallakaatitassiat aallakaateriikkat toqqorsiviattut. Aallakaatitassiat aaqqissorneqanngitsut 
ilaannakuusumilluunniit aaqqissorneqarsimasut kiisalu naammassillugit aaqqissoriikkat sulili 
aallakaatinneqarsimanngitsut taakkununnga ilaanngillat. 

Taakku saniatigut radioqarfiup akisussaaffigaa qulakkiissallugu piginneqqaartussaatitaanermi 
maleruagassat unioqqutinneqannginnissaat. 
 
Imm. 2-mut 
Aalajangersagaq nutaajuvoq siunertaralugulu ingerlatsiviit imm. 2-mi taaneqartut 
aallakaatitanik toqqortaminnik atuisitsinerminni suliaqarnerminnut taarsiivigineqarnissaat. 
Naatsorsuutigineqarpoq akiliutit nalingat taamaallaat tassaassasoq radiukkut tv-kkullu 
ingerlatsiviit imm. 1 malillugu sulinerisa matussusernissaat, taamalu radiukkut tv-kkullu 
ingerlatsiviit akiliutitigut iluanaaruteqaratik. 
 

§ 19-imut 
 
Aalajangersagaq Inatsisartut peqqussutaata atuuttup § 19-iata ingerlateqqinneraa, tassaallunilu 
aallakaatitsisinnaanermut akuersissutip qaqugukkut atuukkunnaarallartinneqarnissaanik 
atuukunnaavitsissinnaaneraniluunniit apeqqummik maleruagassaliorneq. 
 
Imm. 1-imut 
Aalajangersakkami taamaallaat pineqarput sumiiffinni aallakaatitsisinnaanermut akuersissutit 
qulakkiissallugulu aallakaatitsisinnaanermut akuersissummik piniaraanni piumasaqaatit 
tamarmik nammassineqarsimanissaat, akuersissutillu sivisuumik (ukioq ataaseq sinnerlugu) 
atorneqarsimanngitsut atuukunnaarsinneqarsinnaanerat. Taassuma siunertaraa 
akuersissummik atuinnginneq sivisuujunngippat arsaarneqannginnissamut 
qulakkeerinninnissaq.  
 
Imm. 2-mut 
Aalajangersakkami pissutsit aalajangersimasut taaneqarput aallakaatitsinissamut akuersissutip 
arsaarinnissutiginissaanik tunngavilersuisinnaasut. 
 
Nr. 1-imi takuneqarsinnaavoq arsaarinninneq pisinnaasoq siunnersuutip paragraffiini 15-imiit 
18-imut naammassineqarsimanngippata, tassaniillutittaaq pisussaaffiliinerit allaffissornermilu 
malitassat. Tamanna naleqqussorineqarpoq aallakaatitsisinnaanermut akuersissummik 
tunineqarnerup kingunerisaanik pisussaaffiit naammassineqarnissaannik 
qulakkeerinninnissamut. 
 
Nr. 2 malillugu arsaarinninneq pisinnaavoq aallakaatitsisinnaanermik akuersissummik 
piginnittup paasissutissiissutit, aallakaatitsisinnaanermut akuersissummik piniarluni 
qinnuteqarnermi nalunaarutigineqartut, allanngornerinik paasissutissiinissani pisussaaffini 
malillugu naammassinngippagu. Tassuunakkut aatsaat naammattumik 
qulakkeerneqarsinnaavoq akuersissummik tunniussisup allannguutinik, aallakaatitsinissamut 
akuersissummik tunineqarnermi piumasaqaatinik naammassinnikkunnaarsimanermik 
kinguneqartumik, paasitinneqarnissaa. Taamaalillunissaaq akuersissummik tunniussisoq 

paasitinneqassaaq aallakaatitsinermik neqerooruteqartup suliaasa teknikkikkullu 
periarfissaasa il.il. annertuumik allannguuteqarsimanerinik.  
 
Aalajangersakkap nr. 3-ata siunertaraa radiomi tv-milu piseqqusaarutit aningaasalersuinerillu 
pillugit aalajangersakkat malinneqarnerisa qulakkeerneqarnissaat, tamannalu ilaatigut 
anguneqarsinnaavoq soorlu piseqqusaarutinut maleruagassat unioqqutinneqarnerpata 
aallakaatitsisinnaanermut akuersissummik pisariaqarpat arsaarinninnikkut. 
 
Aalajangersakkat nr. 4-aat nr. 1-imiit 3-mut taaneqartut pisimatillugit tapiliussaavoq, 
ataasiarluni unioqqutitsisimagaanni, unioqqutitsineq qanorluunniit atsigigaluarpat, taava 
tamanna arsaarinninnermik kinguneqarsinnaavoq. Naleqqussorineqarsimavoq maannamutut 
aamma unioqqutitsinerit allat pinerisigut arsaarinnissuteqarnissaq, aatsaalli unioqqutitsinerit 
annertuujuppata qasseeriarluniluunniit unioqqutitsineruppata. 
 
Aalajangersakkat nr. 5-iat periarfissiivoq inatsisinik allanik unioqqutitsinermi 
arsaarinnissinnaanerup atorneqarsinnaaneranut. Naleqqussorineqarsimavoq tamanna pissasoq 
unioqqutitsinerit annertuujuppata qasseeriarluniluunniit unioqqutitsineruppata. 
 
Aalajangersakkat nr. 6-ikkut qulakkeerniarneqarpoq frekvenseqarnissamut akuersissutip 
tunngaviginissaa aallakaatitsisinnaanermut akuersissummik pissarsinissamut.  
 
Imm. 3-mut 
Aalajangersakkami pineqarpoq nuna tamakkerlugu aallakaatitsisinnaanermut akuersissummik 
arsaarinnissinnaaneq. 
 
Aalajangersakkami takuneqarsinnaavoq arsaarinninneq pisinnaasoq sumiiffimmi 
radioqarfimmi tv-qarfimmilu pisimasut assigippagit, aammali ilanngunneqarluni tamanna 
pisinnaasoq  akuersissummut piumasaqaataasut aalajangikkat 
naammassineqarsinnaajunnaarsimappata. 
 

 § 20-mut 
 
Aalajangersagaq Inatsisartut peqqussutaanik atuuttumik § 20-anik ingerlatitseqqittuuvoq. 
 
Imm. 1-imut 
Imm. 1-imi aalajangersarneqarpoq aallakaatitseriaatsit kiffartuussinerillu suut 
isumagissallugit KNR-ip pisussaaffiginerai. Inuiaqatigiinnit suliassiissutit taakku taaneqarput 
KNR-ip innuttaasunik kiffartuussinermini pisussaaffiisut. Aallakaatitseriaatsit ataasiakkaat 
kiffartuussinerillu peqqussut atuuttoq malillugu KNR-ip aallakaatitseriaatsikkut 
kiffartuussinikkullu  isumagisassaasa annerusukkut assigai aammattaaq ilinniartitsineq 
ilanngullugu. 

Aalajangersakkap imm. 2-ata kinguneraa innuttaasunut kiffartuussinermi Kalaallit Nunaanni 
innuttaasunut neqeroorutit ingerlateqqinneqassanngitsut periaatsit maannamut ilisimaneqartut 
kisiisa atorlugit, tassalu radioqarfiit, taakkununnga ilaallutik qaammataasat imaluunniit 
antenneqarfiit ataatsimoorussat, aammali atorneqassasut attaveqariaatsit elektroniskiusut allat, 
soorlu internet. Kiffartuussinerit taakku aallakaatitsinermik ingerlatsinermi 
ikorfartuisuussapput ullumikkullu tunngaviullutik radiukkut tv-kkullu akioriissinnaanermut 
neqeroorutaasut. Oqaatsinik ”elektroniskimi periarfissat allat” ilaneqarneratigut 
ingerlatitseqqiinerup radiup, tv-p internetillu saniatigut periaatsinik allanik atuisinnaaneq 
ammaappaat. Tassani sapinngisamik annerpaamik sillimaffiginiarneqarpoq peqatigiilluni 
ineriartorsinnaaneq, tassalu radiup, tv-p, telefonip, internetip qarasaasiallu 
ataatsimoortunngortissinnaanerat, ilaatigut innuttaasunik kiffartuussinermi neqeroorutinik 
nutaanik ingerlatitseqqiisinnaanermik ammaassisoq. 
 
Imm. 1-imi aalajangersakkap aammattaaq erseqqissarpaa KNR-ip innuttaasunik nuna 
tamakkerlugu kiffartuussisuunera. Taamaattumik KNR pisussaavoq Kalaallit Nunaanni 
innuttaasunut tamanut anngunnissaminut. Oqaatsitigut ”Kalaallit Nunaanni innuttaasunut 
tamanut” siunertarineqarpoq nunap isorartussusia tamakkerlugu anguffigisinnaassagaa, 
aammali siunertarineqarpoq KNR-ip aallakaatitanik kiffartuussinernillu neqeroorutimini 
eqqarsaatigissagai inuiaqatigiinni immikkooqatigiit assigiinngitsut, taassuma iluaniillutik 
soqutigisaqaqatigiit assigiinngitsut, taamalu aallakaatitanik inuiaqatigiinnut 
neqerooruteqarnermut assigiinngitsunik kisaatillit. Tamanna erseqqissaqqinneqarpoq imm. 3-
mi aamma imm. 4-mi. 
 
Imm. 2-mut 
Pitsaassuseq paasineqassaaq teknikkikkut tusagassiinikkut imamigullu pitsaassusertut. 
tunngaviatigut KNR-ip nammineerluni pitsaassutsimut tunngavissani aalajangissavai 
innuttaasunik kiffartuussinissaq pillugu isumaqatigiissummi allassimasut iluanni. 
 
Imm. 3-mut 
Aalajangersakkap erseqqissarpaa KNR-ip pisussaaffigigaa, aamma neqeroorutimini, nuna 
tamakkerlugu aallakaatitsisussaanini. Aalajangersagaq akornusinngilaq KNR-ip nunani allani 
pisunik ilanngussanilluunniit nunanit allaneersunik, kalaallinut inuiaqatigiinnut 
aalajangersimasumik attuumassuteqanngikkaluartunik, ingerlatitseqqiinissaa. Tassa 
naatsorsuutigineqarpoq KNR-ip inuiaqatigiinni qaammarsaalluni ingerlatsinermini 
nutaarsiassalerinermini ilannguttassagaattaaq nutaarsiassat nunanit allaneersut, aammattaaq 
naalagaaffeqatigiinnermi immikkoortortaniit allaneersut.   

 
Imm. 4-mut 
Aalajangersakkap siunertaraa KNR-ip nuna tamakkerlugu neqerooruteqaatigaluni aamma 
pisussaaffeqassasoq aallakaatitassiortut avataaneersut atornissaannut, soorlu sumiiffinni 

radioqarfiit tv-qarfiillu, KNR-ip aallakaatitsisutut ingerlatsinerani aallakaatitassanik 
pilersuisutut. 
 
Imm. 5-imut 
Aalajangersakkap siunertaraa qulakkeerneqassasoq KNR-ip aallakaatitanik neqeroorutimini 
immikkut anguniassagaa kikkulluunniit oqartussaaqataanerisa nukittorsarnissaani KNR-ip 
peqataanissaa. Inatsimmi naatsorsuutigineqarpoq KNR-ip politikkikkut sumulluunniit 
atannginnini attatiinnassagaa qulakkeerlugulu politikkikkut partiit isumaasa naligiimmik 
saqqummertarnissaat, tak. § 23. tamanna immikkut pingaartillugu atuutsinneqassaaq 
politikkikkut oqallinnernik aallakaatitsinerni, partiit sinniisaasa toqqaannartumik 
peqataaffigisaanni. oqallitsitsinerni taamaattuni KNR-ip arlaannaannulluunniit atannginnera 
qulakkeerneqassaaq oqallinnermi peqataasut tamakkiisumik katiterneqarnerisigut, 
oqalussinnaanerisa assigiimmik sivisussusilernerisigut kiisalu oqallinnermik aqutsisup 
arlaannaannullunniit atannginneratigut.  
 
Partiit aalajangersimasut isumaasa amerlanerussuteqartissinnaanerat piviusorsiortunik 
tunngaveqartinneqassaaq, soorlu partiit qinersisartunit kinaassusersiornertaqanngitsumik 
tapersersorneqarsinnaaneri tunngavigalugit. Taamaalilluni akuerineqarsinnaavoq partiit 
minnersaasa qinersinissaq sioqqullugu qineqqusaarnerni peqataatitaanngitsoorsinnaanerat, 
partiit taakku ataatsimut isigalugu naammattumik periarfissaqarsimappata isummaminnik 
KNR-ip tusarnaartuinut isiginnaartuinullu ilisarititsinissaminnut. 
 
Imm. 6-imut 
Aalajangersakkami siunertarineqarpoq erseqqissarniarneqarmat KNR immikkut 
pisussaaffeqarmat kalaallit eqqumiitsuliaannik kulturiannillu sammisaqarnermi 
aallarnisaasuunissaminut ingerlatitseqqiisuunissaminullu, aammattaaq kalaallit kulturikkut 
kingornutaannik. 
 
 
 
 
Imm. 7-imut 
Aalajangersakkami qulakkeerniarneqarpoq aallakaatitatigut neqeroorutini meeqqanut 
tunngatitarpianik aallakaatitsisoqarnissaa, aammalu inuusuttunut tunngatitarpianik 
aallakaatitsisoqarnissaa. 
 
Imm. 8-mut 
Aalajangersakkami qulakkeerniarneqarpoq aallakaatitatigut neqeroorutini isiginiarneqassasut 
inuiaqatigiinni innuttaasut ilaat innarluuteqarnermikkut, pingaartumik tusillassimasuugunik, 
KNR-ip neqeroorutaanik pissarsingaarsinnaanngitsut, aallakaatitat assersuutigalugu 
allagartalersorneqanngippata ussersornikkulluunniit nutserneqanngippata. 

Imm. 9-mut 
Aalajangersakkami qulakkeerniarneqarpoq aallakaatitatigut neqeroorutini 
eqqarsaatigineqassasuttaaq inuiaqatigiinni ikinnerussusillit, kalaallit oqaasiinik 
ilitsoqqussaralugu oqaaseqanngitsut. Oqaatsini ”sapinngisamik annertunerpaamik 
isumagineqarnissaat” sillimaffiginiarneqarpoq aallakaatitassiat ikinnerussutilinnut sammititat 
aaqqissuisunit inissinniarneqarsinnaanerat piffissanut kajungernannginnerusunut, 
amerlanerussutilinnut sammititanut naleqqiullugu. Anguniarneqarpoq oqaatsitigut 
ikinnerussuteqartut kissaatigineqartutut isumagineqarnissaat innuttaasunik kiffartuussinermik 
isumaqatigiissummi allassimanissaa. Tamanna pillugu takoqquneqarportaaq siunnersuummi § 
28, imm. 1, nr. 10, tassungalu oqaaseqaatit. 
 

§ 21-mut 
 
Aalajangersagaq Inatsisartut peqqussutaata atuuttup § 21-anik issuaaneruvoq imaralugulu 
aallakaatitanik neqeroorutit sunik imaqassannginnerinik killilersuinerit. 
 
Imm. 1-imut 
Aalajangersakkap siunertaraa qulakkeerniarneqarmat inuiaqatigiinni immikkoorutillit 
tamarmik KNR-ip aallakaatitatigut neqeroorutaanik atuisinnaanissaat ajoqutissarsiffiginagu. 
ukiukinnerit sunnertianerpaapput, taamaattumillu pissusissamisoorsorineqarpoq KNR 
pisussaaffilissallugu taakkuninnga immikkut qajassuussinissaanik. 
 
Oqariaaseq ”pissutissaqanngitsumik nukersorneq” paasititsiniaavoq nukersornerup 
isiginnaartumut sunniineranik, eqqarsaatigalugu nukersornerup suunera, annertussusia 
tunngavialu, nukersorfigineqartup inissisimanera qisuariarneralu, pisup ilitsersuivigineqarnera 
kiisalu pissuserissaarnikkut eqqumiitsuliornikkullu misigisat. Taassuma saniatigut 
aliikkusersuutinik aallakaatitassiat, eqqumiitsulianik aallakaatitassiat nutaarsiassallu 
nukersornertalimmik ilallit nalilernerini uuttuutit assigiinngitsut atorneqassapput, 
pingaartumik nutaarsiassat eqqarsaatigalugit nalilerneqassammatattaaq kiffaanngissuseqarluni 
nutaarsiassalerineq paasissutissiinerlu inuiaqatigiinnilu oqallinneq. 
 
Qaqugukkut aallakaatinneqarnissaanik apeqqummi aallakaatitap ukiukinnernut sunniutaa 
naliliinermi tamarmiusumi ilaasariaqarpoq. Taamaalilluni illersorneqarsinnaavoq 
aallakaatitassiaq soorlu nukersornermik ilalik unnuaanerani aallakaatinneqarpat, 
nalilerneqarpat aallakaatitassiaq taannarpiaq ulluunerani aallakaatinneqaruni ukiukinnernik 
ajoqusiisinnaalluartoq. 
 
Aalajangersakkap oqaaseqatigiivisa aappaata siunertaraa pingaartumik 
nutaarsiassaqartitsinermi paasissutissiinermilu pisut sakkortuut ilaasa 
akuerineqarsinnaanerannik erseqqissaaneq aappaatigullu meeqqanik inuusuttunillu 

illersuinertalimmik mianersoqqussut aallakaatitap, taamaattunik imallip, soorlu filmip, 
aallartinnginnerani nalunaarutigineqassaaq, aammalu allakaatitami ilanngussap ataatsip 
ilanngutinngitsiarnerani, soorlu nutaarsiassanik aallakaatitsinermi. 
 
Imm. 2-mut 
Aalajangersakkami ersersinniarneqarpoq pissutsit aalajangersakkami taaneqartut 
tunngavigalugit immikkoortitsinnginnissamik maleruagassat eqqutsinnissaata immikkut 
pisussaaffiunera. 
 

§ 22-mut 
 

Aalajangersagaq Inatsisartut peqqussutaata atuuttup § 22-anik ingerlatitseqqiineruvoq, 
taannalu paasissutissiinermut naqisimaneqanngitsumillu oqaaseqarsinnaatitaanermut, 
taakkulu inuiaqatigiinni demokratiskiusuni pingaarutaannut, tunngalluni. 
 
Imm. 1-imut 
Aalajangersakkap oqaatiginiarpaa tamakkiisumik innimittarnissaq aallakaatitassianik 
piareersaanermi pingaartinneqartussaq. Tassunga atatillugu malugeqquneqassaaq Inatsisit 
Tunngaviusut § 77-iat aamma Inuit Pisinnaatitaanerat pillugu Europami Isumaqatigiissutip 
immikkoortuisa qulingat naapertorlugit tigussaasutigut saqqummersinnaaneq 
nalinginnaasumik atuusorinanngimmat. Naqisimaneqarani saqqummersinnaaneq 
tunngatinneqartarpoq oqaaseqarsinnaanermut akornusersuutinik soqannginnissaanut. 
Naqisimaneqarani oqaaseqarsinnaaneq tassunga atatillugu paasineqassaaq isummat 
assigiinngitsut inissaqartinnissaasa saniatigut aamma periarfissaqassasoq taakku 
saqqummiunnissaannut oqartussaasunit maanaannakkut akuliuffigineqarani. 
Taamaakkaluartoq naqisimaneqarani oqaaseqarsinnaaneq illersuutaanngilaq 
oqaaserisimasanut kingusinnerusukkut akisussaatinneqannginnissamut. Aalajangersagaq 
aamma paasinnittaatsimit tassannga isigineqassaaq. 
 
Imm. 2-mut 
Aalajangersakkap siunertaraa qulakkeerniarneqarmat KNR-ip innuttaasunik periarfissiinissaa 
KNR-ikkut oqaaseqarsinnaanermikkut, taamalu naqisimaneqanngitsumik 
oqaaseqarsinnaatitaanerup siuarsarnissaanut peqataalluni. Aalajangersakkami KNR 
akiliisitsilluni immikkut pisussaaffilerneqarpoq naalaartartut isiginnaartartullu namminneq 
aallakaatitassiornissaannut KNR-imilu allatut saqqummernissaannut ikiussallugit. Tamanna 
assersuutigalugu piviusunngortinneqarsinnaavoq immiussiviit, teknikkikkut atortut 
ilinniarsimasullu siunnersuinerisa atortinnerisigut. Oqaatsini ”tassunga atatillugu 
aningaasartuutit”-ni isumagineqarpoq KNR-ip atuisoq taamaallaat akiliuteqartissagaa 
aningaasartuutimi nalinginik. Tassa KNR-ip akigititaminut iluanaaruteqarnissani 
ilanngutissanngilaa.  

Taama pisoqartilluguttaaq aallakaatitamut akisussaasoqartussaavoq. Aallakaatitanut tamanut 
KNR akisussaasuugami malitassattaaq minnerpaaffissaannik piumasaqaateqarsinnaavoq. 
tamanna malillugu KNR-ittaaq aalajangersinnaavoq aallakaatitassiat malitassiat 
minnerpaafissaannik naammassinninngitsut aallakaatikkumanagit. 
 

§ 23-mut 
 

Aalajangersagaq Inatsisartut peqqussutaata atuuttup § 23-annik annerusukkut issuaaneruvoq 
 
Aalajangersakkap siunertaraa KNR-ip KNR-ip tunngaveqarluarnerata 
nakerisassarsiunnginneratalu erseqqissarnissaat, taamalu aallakaatitassiorfiup 
uppernassusianik qulakkeerinnilluni. Tunngaveqarluarnissamik 
nakerisassarsiunnginnissamillu piumasaqaatit politikkikkut partiit isumaanaat kisimik 
atunngillat, aammali upperisamut inuunermillu isiginninnermut il.il. tunngatinneqarlutik. 
Ilisimasanik ingerlatitseqqiinermut atatillugu piumasaqaatip kinguneraa ingerlatitseqqiinermi 
pissutsit piviusut allanngortinneqaratillu eqqunngitsuunerarneqannginnissaat, taakkununnga 
ilaallutik ilisimatusarnikkut paasisat piviusut.  
 
Immikkut sakkortuumik KNR-imut piumasarineqarpoq politikkikkut partiinut atatillugu 
arlaannaannulluunniit atannginnissaq, taasuma ataani politikkertalimmik oqallinnerni 
qineqqusaarnernilu. Tassani takoqquneqarput inatsisip § 20-ani imm. 5-imut oqaaseqaatit.  
 

§ 24-mut 
 

Aalajangersagaq Inatsisartut peqqussutaata atuuttup § 24-anik issuaaneruvoq. 
 
Oqariaaseq ”Oqaatsit pillugit erseqqissumik anguniagaqarneq” paasineqassaaq KNR oqaatsit 
tungaasigut ingerlatsinermini periaasissaminik aalajangiinissaminut pisussaaffeqartoq, 
aammalu ingerlatseriaaseq taanna tunngaveqassasoq KNR-ip aallakaatitassiornermigut qanoq 
ililluni kalaallit oqaasiisa pigiinnarneqarnissaat ineriartortinnissaallu nukittorsarlugit 
suliniuteqarniarneranik. Tassaniipportaaq KNR-ip immikkut pisussaaffeqarnera 
aallakaatitassiamini kalaallit oqaasiisa eqqortumik atorneqarnissaannut. 
 
Aalajangersagaq atassuteqanngilaq oqaatsinut politikki pillugu Inatsisartut inatsisaannut nr. 7-
imut, 19. maj 2010-meersumut, taannami nammineq atuuppoq KNR-ip sulisuminut 
oqaatsitigut politikkeqarnissaminik pisussaaffiata saniatigut. 
 
Aalajangersagaq nassuiarneqassaaq siunnersuutip § 20-ata imm. 1-ianut atasutut, tassani KNR 
pisussaatinneqarmat innuttaasunik kiffartuussinermini Kalaallit Nunaanni innuttaasunut 
tamanut, aamma oqaatsitigut ikinnerussutillit assigiinngitsut ataqqillugit, 
neqerooruteqarnissani qulakkiissallugu. Aalajangersagartaaq nassuiarneqassaaq 

siunnersuutip§ 20-ata imm. 9-anut atasutut, tassani KNR pisussaaffilerneqarmat 
aallakaatitanik neqerooruteqarnermini qulakkiissagaa innuttaasuni ikinnerussuteqarlutik 
kalaallit oqaasiinik ilitsoqqussaralugu oqaaseqartuunatik inooqataasut sapinngisamik 
annerpaamik peqataatinniassallugit. Taamaattumik KNR-ip oqaatsitigut politikkimini 
qulakkeerniassavaa innuttaasuni oqaatsitigut ikinnerussuteqartut inuiaqatigiinni 
paasissutissanut oqallinnermullu peqataatinnissaat. 
 
KNR-ip oqaatsitigut politikkia sukkulluunniit malinnaassaaq nammassisassat pillugit 
isumaqatigiissummi killiliussanut, § 28, imm. 2, nr. 10 malillugu piumasaqaataasut 
ilanngullugit. 
 

§ 25-mut 
 

Aalajangersagaq Inatsisartut peqqussutaata atuuttup § 25-anik ingerlatitseqqiisuuvoq, KNR-
illu aallakaatitassiornermik ingerlatsineranut tunngalluni. 
 
Imm. 1-imut 
Aalajangersakkami qulakkeerniarneqarpoq KNR-ip aallakaatitassiaasa aalajangersimasut 
annertunersaasa nammineerluni aallakaatitassiaanissaat. Nutaarsiassat qitiutinneqarnerannut 
tunngaviuvoq innuttaasunik kiffartuussinermi pisussaaffiup kingunerimmagit aallakaatitanut 
taakkununnga pitsaassutsikkut, uppernassutsikkut piviusorsiortuunikkullu immikkut ittumik 
piumasaqaatit sakkortuut. Tassa nutaarsiassani piumasarineqanngilaq aallakaatitat KNR-ip 
nammineq suliarisimanngisaasa aamma ilanngunneqarnissaat, tak. imm. 3 aamma § 20, imm. 
4. taamaattoq nutaarsiassanik il.il. avataaneersunik KNR-ip ilanngussisinnaanera 
mattunneqanngilaq, taakku pitsaassutsimikkut KNR-ip naatsorsuutigisatut nutaarsiassaataasa 
pitsaassusiinut nallersuussinnaappata. 
 
Imm. 2-mut 
Aalajangersakkami oqariaaseq ”nammineerluni aallakaatitassiaq” qanoq paasisariaqarnersoq 
nassuiarneqarpoq. ”Aallakaatitassiat aaqqissorneqarsimasut”-nik paasineqartarput 
aallakaatitassiat aallakaatinneqartinnatik aaqqissuisunit suliarineqarsimasutut. Paasinnittaatsip 
avataaniipput assersuutigalugu aallakaatitassiat KNR-ip avataani aallakaatitassiortunit 
imaluunniit suleqatigiinnissamik isumaqatigiissutit malillugit tv-qarfinnit allanit 
pissarsiarineqarsimasut, soorlu Danmarks Radiop aallakaatitai aamma Inatsisartut 
ataatsimiinnerannit aallakaatitat toqqaannartut. Piseqqusaarutittaaq aalajangersakkap 
avataaniipput. 
 
Imm. 3-mut 
Aalajangersakkami qulakkeerniarneqarpoq nammineq aallakaatitassiat saniatigut 
aallakaatitanik neqeroorutit tassaassasuttaaq avataani aallakaatitassiortunit pisiat, 
aallakaatitanillu neqeroorutit ilaat avataaneersut suleqatiginerisigut pissarsiaassallutik. 

Aallakaatitassioqatigiinnerit, KNR-ip siuttuuffigisai, imm. 3-p avataaniipput, taakku KNR-ip 
nammineq aallakaatitassiaatut isigineqarmata, tak. imm. 2. 
 

§ 26-mut 
 
Aalajangersagaq Inatsisartut peqqussutaata atuuttup § 26-anik annerusukkut 
ingerlatitseqqiineruvoq. 
 
Aalajangersakkap siunertaraa aallakaatitsinermik ingerlatsineq pillugu innuttaasunik 
oqaloqateqartarnerup qulakkeerneqarnissaa, taamaaliornikkut aallakaatitassat piareersarnerini 
sapinngisamik annertunerpaamik innuttaasut kissaataannik tusagaqarnissaq eqqarsaatigalugu. 
taamaattoq tamatuma kingunerinngilaa KNR-ip taamaallaat aallakaatissagai innuttaasut 
amerlanerussuteqartut kissaataat, tassami KNR-ip innuttaasunik kiffartuussivittut sulinermini 
qulakkiissammaguttaaq aallakaatitanik neqerooruteqarnissaq, innuttaasut amerlanersaannit 
kissaatigineqanngikkaluartunik. 
 
Inatsimmi aalajangersarneqanngilaq innuttaasunik oqaloqatiginninneq qanoq iliornikkut 
qulakkeerneqassanersoq. Tassa periaatsit KNR-ip kiffaanngissuseqarluni qinersinnaavai. 
assersuutigalugu tassaasinnaapput naalaartartut isiginnaartartullu isumaannik paasiniaanerit, 
immersorlugit akisassat atorlugit paasiniaanerit imaluunniit internetikkut akioriinnerit 
imaluunniit allat. Aammattaaq § 33-mi taaneqartut Atuisut Siunnersuisoqatigiivi taama 
innutaasunik oqaloqateqarneq anguniarlugu atorneqarsinnaapput. 
 

§ 27-mut 
 

Aalajangersakkap Inatsisartut peqqussutaata atuuttup § 27-ata ingerlateqqinneraa imaralugulu 
KNR-ip piseqqusaarutinik aallakaatitassianillu aningaasalersukkanik atuinera. 
 
Piseqqusaarutit aallakaatitassiallu aningaasalersukkat innuttaasunik kiffartuussinissamik 
pisussaaffiup ilaginngilai, taamaaliornermulli tunngaviuvoq kissaatigineqarmat KNR-ip 
ingerlatsinerata ilaata ingerlatsivikkut isertitsissutaasartukkut aningaasalersorneqarnissaa. 
Taassuma saniatigut § 36, imm. 1 malillugu naatsorsuutigineqarpoq KNR-ip ingerlatsinera 
ilaatigut piseqqusaarutinit aallakaatitassianillu aningaasalersukkanit 
aningaasalersorneqassasoq. 

§ 28-mut 
 

Aalajangersagaq inatsisartut peqqussutaata atuuttup § 28-anik annerusukkut 
ingerlatitseqqiineruvoq, imaralugulu naammassisassat pillugit Naalakkersuisut KNR-illu 
isumaqatigiissuteqarnissaannik pisussaaffik, aammattaaq taaneqartartoq naammassisassat 
pillugit isumaqatigiissummik. 
 
Naammassisassat pillugit isumaqatigiissuteqarnermut pissutaanerpaavoq KNR-ip 
Namminersorlutik Oqartussat iluminni iliuuseqarfigisinnaasaasa avataaniinnera, tak. § 30. 
Naammassisassanik isumaqatigiissut inatsisitigut isumaqatigiissutinut nalinginnarnut, 
assersuutigalugu imarisani najoqqutaralugu eqqartuussiviit aqqutigalugit 
pinngitsaaliissummik piviusunngortinniarneqartartunut, ilaanngilaq. Naammassisassanik 
isumaqatigiissut isigineqassaaq pituttuilluni isumaqatigiissummut assingusutut, tassani 
politikikkut KNR-imut piumasaasut sinaakkuserneqarlutik, kiisalu KNR-ip ingerlatsinermini 
naammassisassaatut piumasaqaatit arlallit nalunaarneqarlutik, tamarmik KNR-ip 
suliassaminik naammassinninnissaata eqaallisarneranut pitsanngorsaaneranullu 
ilapittuutaasut. Tassa naammassisassat pillugit isumaqatigiissut tassaavoq illuatungeriit, 
Naalakkersuisut KNR-illu, neriorsueqatigiinnerat KNR-ip suliaasa siunissami qanoq 
ineriartornissaannik kissaateqarnermik, atugassarititaasullu politikikkut 
aalajangerneqarnerannik. KNR-ip naammassisassat pillugit isumaqatigiissummik 
naammassinninnissaa KNR-ip pisortaanit ulluinnarni akisussaaffigineqarpoq, tak. § 34, imm. 
2-mi oqaaseqatigiit aappaat, naggaterpiaatigullu KNR-ip siulersuisuisa, tak. § 32, imm. 1-imi 
oqaaseqatigiit aappaat. 
 
Tassa innuttaasunik kiffartuussinermi isumaqatigiissutip atulersinniarnerani siunertaavoq 
qulakkeerniarneqarmat KNR innuttaasunik kiffartuussivittut aalajangersimalluinnartunik 
uuttorneqarsinnaasunillu piumasaqarfiginissaa, aammalu piumasaqaatit tamakku 
nalimmasarneqarsinnaanissaat, taamaaliornikkut isumaqatigiissutip sukkulluunniit 
nalunaallisissammagu innuttaasunik kiffartuussinermi pisussaaffiit pissusiviusut malillugit 
qanoq innersut.  
 
Isumaqatigiissut aqutsinermut nakkutilliinermullu, akileraarutinit aningaasalersukkat qanoq 
pissarsissutaatiginerinik takutitsisinnaasunut, sakkuuinnarani aammattaaq 
suleqatigiinnissamut aqqutissiuisuuvoq. Taaneqartoq kingulleq tunngaveqarpoq 
naammassisassat pillugit isumaqatigiissut aamma attaviliisuummat, qitiusumik peqataasut 
naapiffigisinnaasaat, taamaattumillu isumaqatigiissutip aamma siunertaraa iliuuseq 
tunniunneqartoq pillugu oqaloqatigiinnissat sinaakuserneqarnissaat. 
 
Qitiusumiittut pingaartinnerisigut, aammalu nukiit atorneqartut inernerisalu 
naammassineqartut malinnaaviginerisigut, Naalakkersuisut paasisaqarnerulissapput KNR-ip 

tunniussaanut kiffartuussineranullu. Taamaaliornikkut periarfissaqarnerulissaaq 
naatsorsuutigisat naammassineqarsimanngippata qisuariarnissamut. 
 
Suliassat annikinnerusumik allanngortinneri, isumagisassat katiternerisa imaluunniit 
anguniakkat isumaqatigiissutaasut allanngortinneri aningaasaliissutit killigititaasa iluanni 
iluarsineqassapput. Taamaaportaaq aningaasaliissutit annikinnerusumik allanngortinneri, 
suliassat katiternissaa allanngortinnissaannik kinguneqanngitsut tassungaluunniit atasumik 
piumasaqaatinik allanngortitsinngitsut. Akerlianik KNR-ip suliassaasa, iliuusissaasa 
isumaqatigiissummiluunniit anguniakkat annertuumik allanngortinnerisa pisariaqartilissavaat 
KNR-ip aningaasaliinikkut tunngavigisaata naliliiffigeqqinnissaa. Taamattaaq KNR-imut 
aningaasaliissutit annertuumik allanngortinneqarnerisa pisariaqalersissavaat KNR-ip 
suliassaasa iliuusaasalu kiisalu tassunga atatillugu piumasaqaatit naliliiffigeqqinnissaat. 
 
Siunnersuutip § 28-ani imm. 6-ip aalajangersarneratigut KNR pisussaaffilerneqarpoq 
ukiumoortumik nalunaarusiortassasoq naammassisassatut isumaqatigiissutip 
naammassineqarsimanera pillugu. Taama nalunaarusiornermut tunngaviuvoq KNR-ip 
Naalakkersuisullu akornanni tatigeqatigiinneq, tassani naatsorsuutigineqarluni nalunaarusiat 
eqqortuullutillu tamakkiisuunerat. Ukiumoortumik nalunaarusiaq anguniakkat 
piviusunngortissimanerat, aqutseriaatsimi siunertarineqartoq, pillugu oqaloqatigiinnissamut 
tunngaviussaaq.  
 
Naammassisassatut isumaqatigiissutip naammassineqarsimaneranik Naalakkersuisut 
nakkutilliinerminni KNR-ip ukiumoortumik nalunaarusiaata nalilernera kisiat killiginngilaat, 
tak. imm. 6. naalakkersuisummi KNR-imut ataavartumik uparuartuartussaavaat pissutsit, 
isumaqatigiissummi isumaqatigiissutinut naleqqussorinanngitsut. Tamakku assersuutitut 
ilagisinnaavaat aallakaatitassiat aalajangersimasut sapaatip akunneranut ikinnerpaaffissaannik 
piumasaqaammik piviusunngortitsinngitsoorneq. Naammassisassat pillugit 
isumaqatigiissummik naammassinninngitsuuinermut pineqaatissinneqarsinnaaneq 
inatsimmiinngilaq, tamatumunngalu oqaatigineqartutut pissutaavoq isumaqatigiissutip 
inatsisitigut isumaqatigiissutaannginnera. Taamaattumik Naalakkersuisut KNR-imut 
iliuuserisinnaasatuaraat suliffeqarfiup aningaasanut missingersuutitigut 
akisussaatinneqarnissaa, taassumalu saniatigut siulersuisut siulersuisunulluunniit ilaasortat 
ataasiakkaat politikikkut akisussaatinneqarsinnaanerannik periarfissaq. 
 
Imm. 1-imut 
Naatsorsuutigineqarpoq innuttaasunik kiffartuussisumut pisussaaffiit aalajangersimasut 
landskarsip tapiissutaanut KNR-illu isertitaanut allanut naleqqussarneqarsimassasut. 
 
Isumaqatigiissutip ukiunut sisamanut sivisussusilerneranut tunngaviunerpaavoq KNR-ip 
siulersuisui periarfissikkusunneqarmata KNR-ip sullissiviata piffissamut sivisunerusumut 
pilersaarusiarinissaanut. Tamatuma mattutinngilaa isumaqatigiissutip ukiumiit ukiumut 

nalimmassarneqarsinnaanera, tamannami pisariaqalersinnaammat KNR-ip sullissineranut 
tunngaviusut allanngornerinit, soorlu aamma landskarsimit tapiissutit annertussusiisa 
allanngornerinit. Aningaasanut inatsimmi periarfissaqanngimmat ukioq aningaasaliiffiusoq 
sinnerlugu isumaqatigiissuteqarnissamut, taava naammassisassat pillugit isumaqatigiissut 
ilusilerneqassaaq allassimasussanngorlugu isumaqatigiissummut tunngaviussasoq 
aningaasaliisartut akuersinissaat. 
 
Naalakkersuisut KNR-ilu peqatigiillutik qulakkeertussaavaat naammassisassat pillugit 
isumaqatigiissutip ”piffissaagallartillugu” nutarternissaa, isumaqatigiissutip siuliata 
naannginnerani. Siullermik tassaniippoq isumaqatigiissut ima siusitsigisukkut 
naammassineqarsimassasoq KNR-ip ingerlatsinissani piareersarsinnaassallugu, 
isumaqatigiissummi anguniakkat isumaqatigiissutip atuutilerneraniit 
naammassinialersinnaajumallugit. Aappassaanik aalajangersakkap kinguneraa piffissaq 
ilaqassanngitsoq naammassisassat pillugit isumaqatigiissuteqarfiunngitsumik, 
naatsorsuutigineqarmammi isumaqatigiissut nutaaq atuutilissasoq isumaqatigiissutip siuliata 
naaneraniit. 
 
Isumaqatigiissutip ukiuni sisamani ingerlanerani isumaqatigiittoqarsinnaavoq 
naammassisassat pillugit isumaqatigiissutip annertunngitsumik nalimmasarnissaanut, tak. 
imm. 6-imut oqaaseqaatit. 
 
Imm. 2-mut 
Aalajangersakkami aalajangersarneqarpoq isumaqatigiissut minnerpaamik sunik imaqassasoq. 
Tamatuma kinguneraa pissutsit arlallit isumaqatigiissummi nalimmassarneqarsinnaanerat, 
illuatungeriit tamanna isumaqatigiissutigippassuk. Taassuma saniatigut Naalakkersuisut imm. 
4-mi pisinnaatitaanertik atorsinnaavaat innuttaasunik kiffartuussinermik pisussaaffiit, 
isumaqatigiissutip nalimmassagassaasa, nutaanik maleruagassiuunnerisigut. 
 
Isumaqatigiissummi isummerfigineqassapput pissutsit, iliuuseqarfissatut qitiutitassatullu 
pingaartinneqarnerpaatut isigineqartut: 

 
Nr. 1-imi pineqarput frekvensinik tunineqartarnerit, kisiannili annertussusiinik 
aalajangersaanani. Kalaallit Nunaanni frekvensit amigaatigineqanngillat. Taamaattumik 
isumaqatigiissummi takuneqarsinnaassaaq frekvensit/kanalit qassit innuttaasunik 
kiffartuussilluni sullissinermini atorsinnaanerai. 

 
Aalajangersakkap nr. 2-ata siunertaraa KNR-ip isumaqatigiissuteqarfiup iluani 
aningaasaqarnikkut sinaakkutissaasa takuneqarsinnaanissaat. Tassaniipput isertitassatut 
naatsorsuutigisat aningaasaliisunut assigiinngitsunut agguataarlugit aammalu KNR-ip 
suliaanut ataasiakkaanut missingersuusiukkamik aningaasartuutissat. Naammassisassat 

pillugit isumaqatigiissummi tapiissutissat aalajangerneqassapput aningaasaliissutit 
apeqqutaatillugit, tak. imm. 1-imut oqaaseqaatit. 
 
Aalajangersakkap nr. 3-ani nalunaarneqarpoq isumaqatigiissut nammineq aallakaatitassiat 
ikinnerpaaffissaat pillugu erseqilluinnartunik anguniagaqarnissaq, tak. § 25, imm. 1 aamma 2. 
Anguniakkat aalajangerneqarsinnaapput nalunaaquttap akunnerinut aallakaatitsiviusunut 
aammalu aallakaatitsinerup tamarmiusumut naleqqiullugu annertussusaannut. 
 
Aalajangersakkap nr. 4-aani aalajangerneqarpoq isumaqatigiissutip imarissagaa kalaallisut 
aallakaatitassiat allat ikinnerpaaffissaasa erseqqilluinnartumik nalunaarutiginerat. Taakku 
aalajangerneqarsinnaapput nalunaaquttap akunnerinut aallakaatitsiviusunut aammalu 
aallakaatitsinerup tamarmiusumut naleqqiullugu annertussusaannut. Kalaallisut 
aallakaatitassiat allat paasineqassapput tassaasut aallakaatitassiat suulluunniit KNR-ip 
nammineq aallakaatitassiarinngisai. Taakku paasineqassapput tassaasut Kalaallit Nunaanni 
sumiiffinni radioqarfiit tv-qarfiillu aamma kalaallit tusagassiornermik ingerlatallit, 
radioqarfiiunatillu tv-qarfiunngitsut. 
 
Aalajangersakkap nr. 5-iata aalajangersarpaa aallakaatitassiortunit avataaneersunit pisiat 
ikinnerpaaffissaat. Ikinnerpaaffissaata killilernera nalunaaquttap akunnerinut 
aallakaatitsiviusunut aammalu aallakaatitsinerup tamarmiusumut naleqqiullugu 
annertussusaannut naatsorsorneqarsinnaavoq. Nr. 4-mut sanilliullugu allaassutigaa nr. 4-mi 
pineqarmat kalaallisut aallakaatitassiat allat katillugit annertussusiat, nr. 5-imili taamaallaat 
pineqarlutik avataani aallakaatitassiortunit pisiat. Tassa nr. 5-imi taamaallaat pineqarput 
kalaallisut aallakaatitassiat KNR-iunngitsumit sumiiffinnili radioqarfinnit tv-qarfinnillu 
suliarineqarsimasut. 
 
Nr. 6-imi aalajangersakkani takuneqarsinnaavoq nutaarsiassanik maannarpiarlu 
soqutiginartunik aallakaatitassiat ikinnerpaaffissaat. Maannarpiaq soqutiginartunik 
aallakaatitassiat paasineqassapput tassaasut politikikkut inuiaqatigiissutsikkulluunniit 
nutaarsiassat pingaaruteqartut, soorlu nutaarsiassanut oqaaseqaatit, nutaarsiassanut atatillugu 
nutaarsiassat politikikkulluunniit isummat ineriartornerannik oqaluttuartut. Aallakaatitat 
taamaattut ikinnerpaaffeqarnissaannik piumasaqaammut tunngaviuvoq aalajangersagaqarmat 
KNR-ip nutaarsiassanik aallakaatitsineri annerpaamik nammineerluni aallakaatitassiaassasut, 
tak. § 25, imm. 1. 
 
Nr. 7-imi nalunaarneqarpoq aallakaatitassiat eqqumiitsuliornermut kulturimullu tunngasut 
ikinnerpaaffissaata nalunaarutiginissaa. Aallakaatitassiat taamaattut 
ikinnerpaaffeqarnissaannik aalajangiinissamik piumasaqaateqarnermut tunngaviuvoq KNR-ip 
aallakaatitassianik neqerooruteqarnermini eqqumiitsuliornikkut kulturikkullu suliat 
tamakkiisumik oqaluttuarinissaannut pisussaaffeqarnerata erseqqissarnissaa, tak. 
siunnersuummi § 20, imm. 6. 



 41

 
Nr. 8-mi aalajangerneqarpoq aallakaatitassiat meeqqanut inuusuttunullu sammisitat 
ikinnerpaaffissaasa nalunaarutiginissaat. Aallakaatitassiat taamaattut 
ikinnerpaaffeqarnissaannik aalajangiinissamik piumasaqaateqarnermut tunngaviuvoq 
erseqqissarniarneqarmat KNR-ip aallakaatitassianik neqerooruteqarnermini pisussaaffimmisut 
qulakkiissagaa aallakaatitassiaqassasoq meeqqanut inuusuttunullu immikkut sammititanik. 
 
Aalajangersakkap nr. 9-ani takuneqarsinnaavoq aallakaatitassiat ilinniartitsinermut tunngasut 
ikinnerpaaffissaasa nalunaarutiginissaat. Aallakaatitassiat taamaattut 
ikinnerpaaffeqarnissaannik piumasaqaateqarnermut tunngaviuvoq KNR innuttaasunik 
kiffartuussinermini tamarmiusumi pisussaaffeqartortaaq innuttaasut ilinniartitsinernik 
aallakaatitsivigineqarnissaasa qulakkeerneqarnissaanut. 
 
Aalajangersakkap nr. 10-ani siunertarineqarpoq nalunaarutigineqassasoq inuiaqatigiinni 
oqaatsit assigiinngitsut qanoq annertutigisumik KNR-ip kiffartuutissanerai, taakkununnga 
ilaallutik danskisut oqaasillit immaqalu oqaatsitigut allatigut inuiaqatigiinni ikinnerussutillit 
allat. Tamanna siunnersuutip § 20-ani imm. 1-imut atavoq, tassani KNR 
pisussaaffilerneqarmat innuttaasunik kiffartuussinermini Kalaallit Nunaanni innuttaasut 
tamaasa neqerooruteqarfigissagai, tassanilu oqaatsinik assigiinngitsunik atuisut 
eqqarsaatigissallugittaaq. Aalajangersagartaaq siunnersuutip § 20-annut imm. 9-mut atavoq, 
tassani KNR pisussaaffilerneqarmat aallakaatitanik neqeroorutimini inuiaqatigiinni 
ikinnerussuteqartut, kalaallit oqaasiinik ilitsoqqussaralugu oqaaseqartuunngitsut, 
sapinngisamik annertunerpaamik isumagissallugit. 
 
Aallakaatitassiat assigiinngitsut agguataarnerat allaaserissagaanni kalaallisut 
oqaaseqanngitsunut aallakaatitat assigiinngitsut eqqarsaatigalugit, soorlu 
nutaarsiassaqartitsineq, taava iliuuseqarnissami tulleriiaarineq periarfissaasariaqarpoq. 
Allaaserisaq imaqarsinnaavoq tv-kkut aallakaatitassiat aalajangersimasut allamiut oqaasii 
atorlugit allagartalersornerat anguniarneqassasoq imaluunniit allamiusut oqaasillit immaqa 
tekst-tv-mi periarfissillugit. 
 
Nr. 11 ilanngunneqarpoq qulakkeerniarlugu akissarsiat KNR-ip aningaasartuutaanut 
tamarmiusunut sanilliullugit nammaginartumik amerlassuseqarnissaat, soorluttaaq 
akissarsianut aningaasartuutit aningaasaliisunit takugasuarneqarsinnaassasut. 
 
Aalajangersakkap nr. 12-ip siunertaraa qulakkeerniarneqarmat aningaasat ilaasa 
ilinniaqqinnernut ingerlaqqiffiusumillu ilinniarnernut immikkoortinneqarnissaat, taamaalilluni 
sulisut piginnaasaat sukkulluunniit naammaginartumik qaffasissuseqartinniarlugit, tamannami 
tunngaviusussaammat nuna tamakkerlugu innuttaasunik kiffartuussiviata kiffartuussinini 
naatsorsuutigisatut pitsaassusilimmik ingerlattuassagaa. 

Aalajangersakkami nr. 13-imi pineqarpoq KNR-ip maannamut periarfissaqarsimanera 
innuttaasunik kiffartuussilluni ingerlatsinermi saniatigut aamma aallakaatitassiornernik 
ingerlatsivinnillu allanik ingerlataqarnissaminut, siunnersuummilu aalajangersarneqarpoq 
aningaasatigut missingersuutit naatsorsuutillu eqqarsaatigalugit KNR-ip ingerlatsineri 
assigiinngitsut tamarmik immikkoortinneqassasut. 
 
Imm. 3-mut 
Aalajangersakkami allaaserineqarpoq kalaallisut aallakaatitassiorneq alla inatsimmi qanoq 
paasineqarnersoq. Nammineerluni aallakaatitassiatulli piumasaqaataavoq 
aallakaatitassiaassaasut aaqqissoriikkat. 
 
Imm. 4-mut 
Aalajangersakkami takuneqarsinnaavoq aallakaatitseqqiinerit, piseqqusaarutit 
aallakaatitassiallu aaqqissorneqanngitsut aallakaatitassiat immikkut sammisallit 
ikinnerpaaffissaannik naatsorsuinermi ilaatinneqassanngitsut. Tamatumunnga pingaartumik 
tunngavigineqarpoq aningaasaliissutinut sanilliullugu pingaaruteqangaanngitsutut 
isigineqarmata. 
 
Imm. 5-imut 
Taanna pisinnaatitsissummik aalajangersaaneruvoq, taassumalu Inatsisartut peqqussutaanni 
atuuttumi assinganik aalajangersagaq atorneqarsimanngisaannarpoq. 
 
Aalajangersagaq atorneqarsinnaavoq innuttaasunik kiffartuussinermi pisussaaffinik 
pisussaaffinnik immikkuullarissunik allanik aalajangersaanermi, aammalu piumasaqaatit 
erseqqissarnerini. 
 
Imm. 6-imut 
Aalajangersakkami takuneqarsinnaavoq KNR isumaqatigiissutip ukiuni sisamani atuunnerani 
isumaqatigiissut malillugu naammassisaminik ukiut tamaasa nalunaarusiortassasoq. Tamanna 
tunngavigalugu periarfissaqarpoq ukiut sisamat taakku ingerlanerini isumaqatigiissutip 
nalimmassartarnissaanut. Nalimmassaanerit aatsaat pisassapput pisariaqartumik 
iluarsaassassaqartillugu, assersuutigalugu isumaqatigiissutit anguniagaasa aningaasaliissutit 
ikilinerinut naleqqussarneqassappata. Iluarsiinerit pisariaqanngitsut tunngaviatigut 
inerteqqutaapput, inatsit periarfissiinngimmat isumaqatigiissutip ukiuni sisamani atuunnerani 
isumaqatigiinniutigeqqinnissaanut. Isumaqatigiissutip sivisussusia nammineq 
allanngortinniarneqarsinnaanngilaq. 
 
Imm. 7-imut 
Innuttaasunik kiffartuussinermut isumaqatigiissutip aammalu taassuminnga 
naammassinnissimanermik ukiumoortumik nalunaarusiap avammut 
saqqummiunneqarnissaannut tunngaviuvoq pingaaruteqarsorineqarmat KNR-ip 

ingerlatsinerata saqqumilaartuunera uppernarsaasiorneralu innuttaasunut takutissallugu 
ilisimaneqalersillugulu. 
 

§ 29-mut 
 

Aalajangersagaq Inatsisartut peqqussutaata atuuttup § 29-p ingerlateqqinneraa.  
 
Aalajangersakkami sammineqarput KNR-ip innuttaasunut kiffartuussinnermini suliassarineq 
ajugai, assersuutigalugu nunanut allanut aallakaatitassiarineqartut aallakaatinneqarneri, 
videokassettinik nioqqutissiorneq, qanoq iliornissamik pilersaarutigisanik programminik 
tunisineq, atuagassianik naqitikkanik saqqummiinnerit, atortunik iluaqutissianik (atortunik) 
atukkiinerit pikkorissaanernillu ingerlatsinerit. 
 
Taamaattunik suliaqarsinnaanermik periarfissaqartitaaneq annertusisaavoq. Teknikkikkut 
atortorissaaruteqarnermi ineriartorneq unammilleqatigiinnerlu sakkortunerulersoq KNR-imut 
aallakaatitassiaannavinnik ingerlataqartarnerup saniatigut suliassanik allaanerusunik 
suliaqartarnissamut periarfissanik amerlisitsinermik kinguneqarpoq taamalu avammut 
siammarterinermut attuumassuteqartunik suliaqartunik suleqateqarniarnermik suli 
tamatigoornerusunik suleqateqarniartarnissaq periarfissaqarluarnerulerlunissaaq. 
 
Imm. 1-imut 
Aalajangersakkap KNR-ip innuttaasunut kiffartuussinermini aallakaatitassanik suliassani 
allaanerusut periarfissaqarfigai, tassa imaappoq aallakaatitassiassat innuttaasunik 
kiffartuussinissap avataaniittut suliassat allat. 

 
Aalajangersakkap oqaaseqatigiittaasa aappaanni aalajangersumik oqaatigaa KNR-i kapitalit 3-
anni akuersissut naapertorlugu aallakaatitassiaasanik allanik suliaqarsinnaatitaanngitsoq. 
Tassalu siunertarisaanngilaq KNR-i assersuutigalugu aallakaatitsinissamik immikkut ittumik 
pissarsinermini radiukkut tv-kkullu aallakaatitsissasoq niueqatiginnilluni taamaalillunilu 
kapitalit 3-at namminersorlutik aallakaatitsisartunut unammillerluni. Paarlattuanik KNR-i 
kapitalit 3-at naapertorlugu radiukkut tv-kkullu aallakaatitsinissamut akuersissutinik 
peqartunik suleqateqarsinnaalissaaq.  
 
Aalajangersakkap oqaaseqatigiittai kingulliit Naalakkersuisunik pisinnaatitsivoq allaasunik 
aallakaatitassiorsinnaanissamut aalajangersaasinnaanissamik. Tamatumani pineqartut 
tassaasinnaapput allattut ittunik aallakaatitassiorsinnaatitsinissanut malittarisassaliornerit, 
tamatumani taamaattunik ingerlatsinissamut atugassarititaasinnaasut 
 
Imm. 2-mut 
Allanik ingerlataqarneq aalajangersakkami matumani paasineqassaaq tassaasoq suliat allat 
sunulluunniit tunngassuteqartut aallakaatitassiornerunngitsut. Aalajangersagaq naapertorlugu 

KNR-i imaattunik suliaqarsinnaavoq aallakaatitassiornermik suliaqarnermut 
attuumassuteqartut imaluunniit aatsaat KNR-ip iluaqutissaanut, isumalluutissaaanut 
pissarsiorfissaanulluunniit piusunut attuumassuteqartut. Suliat taamaattut assersuutigalugu 
tassaasinnaapput videokassettinik nioqqutissiorneq, aallakaatitassanik tuniniaaneq, 
atuagassianik saqqummersitsinerit, atortunik atortorissaarutinillu attartortitsineq 
pikkorissaanermillu ingerlataqarneq kiisalu tusagassaqartitsinermik siaruarterinermut 
ingerlataqaqatigiiffinnik suleqateqarluni pikkorissaanerit. 
 
Aalajangersakkami siunnerfiuvoq nunatsinni atuisut innuttaasunut sammitillugit 
neqeroorutinik tusagassanik paasisassanillu nutaaliaasut atorlugit pitsaanerpaanik 
pisassaqarnissaannik pissarsinissaannillu qulakkeerinissaq, qulakkiissalluguttaaq KNR 
tusagassiisarnermik suliaqartut akornanni sapinngisamik pitsaanerpaamik unammillersumillu 
inissisimassasoq, kiisalu KNR-ip iluaqutissaanut, isumalluutissaanut 
pissarsiorfissaanulluunniit piusunut attuumassuteqartut innuttaasunit 
atorneqarsinnaatissalugit.  
 
KNR-ip assersuutigalugu aallakaatitassaqassutsikkut atortoqarnerata, sulisoqarnikkut 
taakkualu immikkut paasisimasaqassusiisa teknikkikkullu atortoqassusiata KNR-i 
periarfissaqarlualersippaa, assersuutigalugu siunissami tusagassiuteqarnikkut sulisoqarnermi 
niueruteqarnermilu pitsaasumik inissisimanissaanik. Tusagassiornikkut ineriartornerup 
malunnaateqarnerujartuinnartumik qangatut tv-qarneq telemillu kiffartuunneqarneq 
immikkoortikkuminaallisikkiartussavai. Telemit kiffartuunneqarnerit pilerinartutut 
pingaarnerusutut taaneqarlutillu ersersinneqartartut tassaapput filmit atorniartakkat (video-on-
demand), pinnguaatit aamma kiffartuutitut suliassat assigiinngitsut. Allatut pissuseqartutut 
taaneqarsinnaapput atuartitsinermi pilersaarutit inuit ataasiakkaat imaluunniit suleqatigiit 
immikkuullarissut aalajangersimaqqissaartumillu siunnerfeqartut piniartagaat 
nutaarsiassatullu programmit.  
 
Siunnersuutip KNR-i periarfissippaattaaq kiffartuussissutissanut ima ittunut 
takkutikulassusissaminik nassiussiffigisassaminik/tunniussaasunik pisinnaasami 
sinneruttuinik atuisinnaanissaanik. KNR-i taamatut iliorsinnaavoq nassiussivissaatitaasoq 
tuniniarlugu imaluunniit nammineerluni telemut kiffartuussinerit tuniniarlugit. KNR-ip 
radiukkut tv-kkullu siunertaviini, tassa aallakaatitsiviunini tunngavigalugu sianigalugulu 
naatsorsuutigineqarpoq telekkut kiffartuusseriaatsit KNR-ip nammineerluni 
neqeroorutigisinnaasai tusagassiorfiorneranut annertuumik attuumassuteqartut. 
Assersuutigalugu oqaatsit telefoni atorlugu aqquteqanngitsumik aallarartinneqaataat 
nalinginnaasut assigisaallu peerneqarput. Taamaannera pissutigalugu tamatumani 
ineriartorneq eqqoriarneqarsinnaanngimmat kiffartuussinissat periarfissaasut tamakkivillugit 
aalajangersaavigineqanngillat. 

KNR-ip pisinnaasani sinneruttoq telemit kiffartuussinernik tuniniarsinnaavaa allanik 
killiliissuteqarani taamaallaat inatsisilianik allanit atuutsitaasunik, tamatumani ilaallutik tele 
pillugu inatsisiliaasut. 

 
Aalajangersakkap oqaaseqatigiiliornerisa aappaasa KNR-i pinngitsoorani pisussanngortippaa 
akiliisitsilluni radioqarfiit tv-kkullu aallakaatitsiviit najukkani namminneerlutik ingerlasut 
siunnersussallugit pisariaqartitsineq naapertorlugu. Aalajangersagaq siunertamut pilersuisunut 
avataaneersunut ataqatigiissillugu isigineqartussaavoq, tamatumani ilaatinneqarlutik 
najukkani radioqarfiit tv-qarfiillu, killeqartumik KNR-ip aallakaatitaanut aallakaatitassianik 
tunisisartutut, takuuk siunnersuummi § 20, imm. 4. § 29, imm. 3, 2. punktumimi erserpoq, 
Naalakkersuisut akiliutissanut malittarisassiorsinnaasut KNR-ip ilitsersuusiaaniittussanik. 
 
Imm. 3-mut 
Aalajangersakkap imaraa imm. 3-mi Naalakkersuisut suliffeqarfimmut allamut 
malittarisassaliorsinnaatitaanerat, tamatumunnga ilanngullugu suliffeqarfimmut allamut 
suliaqarsinnaatitaanermut killiliussat. Tunngavik ikkunneqarpoq kissaatigisaanngitsumik 
suliffeqarfinnut allanut kissaatiginanngitsumik ammaanermut sunniutaasinnaasut 
pinngitsoortinniarlugit. Tamanna pisariaqarpoq pineqartoq siumut oqaatigereerneq 
ajornartuummat sakkortuujullunilu. Aalajangersakkami oqaaseqatigiit aappaasa siunertaraat 
Naalakkersuisut akiliisitsinissamut tamatumunnga atugassarititaasut pisariaqassappat 
iluarsaassinnaajumallugit. 
 
Imm. 4-mut 
Imm. 4-mi aalajangiunneqarpoq akiliisarluni tv KNR-ip aallakaatitassiornerani aamma 
ingerlataani allani ilaasinnaanngitsoq.  
 
Aalajangersakkap kingunerissavaa KNR-ip allanik aallakaatitassiorsinnaanermik 
suliaqarsinnaanermillu, takuuk imm. 1 aamma 2. Taamaalilluni akiliisarluni tv isertitassat 
tunngaviannut ilanngunneqarsinnaanngilaq. Akiliisarluni tv paasisariaqarpoq ingerlatat, t.i. 
filminik, timersornernik allanillu takujumallugit iserfigissagaanni akiligassaasartussanik 
aallakaatitsinerit. Taamaattumik KNR-i assersuutigalugu aallakaatinneqartunut 
isiginnaarneqartunut ataasiakkaanut aalajangersimasunut iserfigineqartut tunngavigalugit 
innuttaasunik akiliisitsisarluni ingerlatanut neqerooruteqarluni 
ingerlataqarsinnaasassanngilaq.  
 
Inerteqqut taanna KNR-ip kapitalit 3-anni allassimasoq naapertorlugu akuersissummik 
peqarluni aallakaatitsisarneranuttaaq attuumassuteqarpoq. Inerteqquteqarnermi 
qulakkeeqataatinniarneqarportaaq akiliisarluni tv-kkut neqerooruteqarnermi aallakaatitsisartut 
allat ingerlataqarnissaminnut tunngaviinik arsaartuiffiginnginnissaat. 
 
Imm. 5-imut 

Aalajangersagaq ilaatigut isumaqarpoq ingerlatsinernut allanut nunap karsiata aningaasai 
atorneqassanngitsut aamma KNR-ip ingerlatseqatigiiffiillu allat akornanni, tamatumanissaaq 
(niuernermi, inuutissarsiuteqarnermi) peqatigiit peqatigiinnut aallarniisuusunit tamakkiisumik 
pigineqartut pisassasut unammilleqatigiinnermi piumasarisaasut tunngavigalugit, 
tamatumanissaaq tuniniaaffimmi tunisassap akii atorlugit. Tamannattaaq KNR-ip iluani 
niueqatigiinnermi atuutissaaq niuernermut atasut suliarineqartut ingerlanneqartulluunniit 
ingerlatseqatigiiffimmi namminersortumi pinngippata. Aalajangersagaq KNR-ip sullitaminut 
kiffartuussinermini allanillu aallakaatitsisarnernik ingerlataqarnermini, takuuk § 38, imm. 2 
aamma 3 aalajangersakkamut missingersuusiat naatsorsuusiallu 
immikkoortinneqartarnissaannut atassuteqartillugu isigineqassaaq. 
 
KNR-ip ingerlatsinera unammilleqatigiinnermik periarfissaqartitsilluni ingerlanneqartutut 
nalilerneqanngippat apeqqut tamatumunnga tunngassuteqartoq unammilleqatigiinnermut 
ataatsimiititaliamut suliakkiissutigineqarsinnaavoq. 
 
 
 
 

§ 30-mut 
 

Aalajangersagaq Inatsisartut peqqussutaata atuuttup § 30-p ingerlateqqinneraa, pineqartorlu 
tassaavoq KNR-ip inatsisitigut inissisimanera.  
 
Imm. 1-imut 
Taaguut ”pisortatigoortumik suliffeqarfik namminersortoq” KNR-ip suliffeqarfittut 
inissisisimanerata inatsisitigut erseqqissaatigaa, inatsisiliuuppaa, Naalakkersuisut 
ilitsersugassaattut appasinnerusutut qaffasinnerusutulluunniit nalinginnaasumik 
isigisassaanngissusianik. Tamanna erseqqissarneqarpoq KNR-ip nammineq 
siulersuisoqarneranit, taakkumi tassaammata suliffeqarfiup ingerlanneqarnerani 
akisussaaffimmik tigummisaqartut suliffeqarfiup aalajangersakkanik malitaqarluni 
ingerlanneqarnissaata atuutsinneqarnissaannik, takkuuk § 32-mi tassunga oqaaseqaatit. 
Namminersortuuneq tassaavoq KNR-ip ingerlatsinerani akisussaaffik 
paatsuugassaanngitsumik suliffeqarfimmut namminermut inissinneqarsimasoq, taamaalilluni 
suliffeqarfik Namminersorlutik Oqartussat ilitsersuisussaaneranni naalagaaffigineqarluni 
tamanna inatsisitigut paatsuugassaanngitsumik erseqqivissumik takuneqarsinnaappat. 
 
Tamatumunnga ataatillugu pisortatigoortumik innuttaasunut kiffartuussinermi radiukkut tv-
kkullu KNR-itut ittumut qitiuvoq suliffeqarfiup ingerlanneqarnerani namminersorneq, 
tamatiguussuseq tunngavilersukkanillu kinaassusersiunngitsumik piviusorsiortuuneq, tassami 
suliffeqarfiup arlaannaannulluunniit illersuisuunnginnera ataniarneraluunniit 
nalornissutigineqartassanngimmat. Pitsaassusissamik attaviitsuunissamillu piumasaqaatit 

innuttaasunut kiffartuussisuunissamik pisussaaffiligaaneq taamaallaat KNR-imit 
uppernartumik ingerlanneqarsinnaapput suliffeqarfik naalakkersuinikkut isikkulikkamik 
akuliutinnginnermi, pingaartumik aallakaatitsinerni imaluunniit suliffeqarfiup 
aaqqissuisoqarnermigut kiffaanngissuseqarnerani. 
 
KNR-ip pingaarnerusunik killissai, aningaasaqarnikkut tunngavii pisussaaffiilu 
Namminersorlutik Oqartussat pineqartunut immikkoortitaartunut nalunaarusiaasigut 
naleqqussarneqarneri ingerlaavassapput, soorluttaaq suliffeqarfik aningaasaqarnermigut 
Namminersorlutik Oqartussat aalajangersagaannit isumagineqartussaasoq. 
 
Suliffeqarfik pisortatigoortuusoq pingaarnerusumik tunngavilersorneqarpoq suliffeqarfiup 
ingerlatai amerlanerpaarpaatigut pisortanit aningaasalersorneqarmata. Soorlu § 36-mi ersertoq 
KNR-ip ingerlanneqarnera ilaatigut nunap karsianit tapiissutitigut. Tamatuma nassataraa 
KNR-i nunap karsianit tappiiffigineqartartutut pisussaammat pisortatigoortumik suliffeqarfiit 
aningaasartuutissanut missingersuusiaqarnissaannik naatsorsuuteqarnissaanillu 
malittarisassanik malinnissalluni pisussaanera, takuuk § 38, imm. 1. Taamaalilluni KNR-i 
aningaasartuutissanut missingersuusiornermi naatsorsuusiornissamilu saniatigut pisussaavoq 
missingersuusiornissamut naatsorsuusiornissamullu peqqussusianik malinnissalluni, 
assersuutigalugu missingersuusianut killissarititaasut malissallugit, allaffissornikkullu 
missingersuusiornermi suliaqarnermi malittarisassat  malissallugittaaq.  
 
Imm. 2-mut 
Nammineersinnaassuseqarneq pillugu aammattaaq erseqqissaateqarpoq aalajangersakkami 
imm. 2, naggat 1. malillugu, tassaniimmat KNR-ip suliffeqarfiup ingerlanneqarneranut suliai 
allaffissornikkut suliffeqarfinnut allanut tunniunneqarsinnaatitaanngitsut. Tamannali 
suliassani tusagassiortuunermi ileqqorissaaarnissami suliaqarnermi akerliliinermilu 
atunngilaq, takuuk imm. 2, naggatip aappaani (2).  
 
Suliffeqarfiup pisortatigoortuuneranut qanoq issusia suliaasalu pissusii nunap karsianit 
aningaasalersugaanerata takussutissaqartillugulu malunnaateqartippaa suliaasa ilaasa 
ingerlatsinermik naammassisassaqarneranik, tassami Inatsisartut pisortatigoortumik 
naammassisassarititaasunik ingerlataqartippaat inatsisinik tunngaveqartumik, inatsit tunngavia 
tassaammat pisortat suliassataannik ingerlataqarnermik Inatsisartut ingerlatsinermut tamanut 
ammasuunissamik inatsisaannik aama Inatsisartut Ombudsmandi pillugu inatsisaannik 
pisortatigoortumik inatsisaannik. 
 

 § 31-mut 
 

Aalajangersagaq Inatsisartut peqqussutaata atuuttup § 31-anik annerusukkut 
ingerlatitseqqiisuuvoq, allaaseralugulu KNR-ip siulersuisuini qanoq katiterneqassanersut, 
qanoq sivisutigisumik atuutissanersut, soorluttaaq aalajangersakkap ingerlateqqikkaa 

siulersuisut il.il. akissarsiaat pillugit maleruagassanik aalajangiinissaminnut Naalakkersuisut 
pisinnaatitaanerat. 
 
Imm. 1-imut 
Aalajangersakkami takuneqarsinnaavoq siulersuisut Inatsisartut peqqussutaanni atuuttumi 
arfineq marluusimagaluarlutik tallimaannanngussasut. 
 
Takuneqarsinnaavortaaq siulittaasoq inassuteqaatitaqanngitsumik Naalakkersuisunit 
toqqarneqartassasoq. Inatsisartut peqqussutaannut atuuttumut sanilliullugu allannguisoqarpoq, 
tassami ilaasortat pingasut inassuteqaatitaqanngitsumik aamma Naalakkersuisunit 
toqqarneqassallutik. Tallimaat maannamutut KNR-imi aalajangersimasumik atorfillit 
inassuteqaatigissavaat. 
 
Siulersuisut nutaamik katiterneqarnissaannik siunnersuut isigineqassaaq Atuisut 
Siunnersuisoqatigiivinik pilersitsinissamik siunnersuummut, tak. § 33, sanilliullugu, 
tassuunakkummi atuisut soqutigisaasa KNR-ip ingerlatsineranut sunniuteqarsinnaanerat 
qulakkeerneqassammat, inatsimmit tunngaveqartumik siulersuisunut 
siunnersuisinnaanermikkut. 
 
Maleruagassanut maannamut atuuttunut sanilliullugit allannguutai pillugit takoqquneqassaaq 
nalinginnarmik oqaaseqaatini imm. 2b-mi allassimasut. 
 
Naalakkersuisut toqqaanerminnut atatillugu nakkutigissavaattaaq inuit toqqarniarneqartut 
piginnaasamikkut toqqagaanissaminnut piumasaqaatinik naammassinnissinnaanersut, tak. 
imm. 3. 
 
Imm. 2-mut 
Aalajangersakkap qulakkiissavaa ilaasortat toqqarneqartut nammineersinnaassuseqarnissaat, 
KNR-illu politikikkut sunnerneqarsimannginnissaanik nukittorsaasinnaassasut, taamaalilluni 
suliffeqarfiup kinaassusersiortuunnginnera uppernassusialu qularutissaajunnaarlugit. 
tamannattaaq tunngavigalugu nutaatut erseqqissarneqarpoq politikikkut 
qinigassanngortinnerup qinigaanermut naligiissinneqalernera taamalu siulersuisunut 
toqqagaasinnaajunnaarnerulluni. 
 
Imm. 3-mut 
Aalajangersakkap qulakkeerniarpaa siulersuisut katillutik paasisimasaqarfigissagaat 
tusagassiornikkut, kulturikkut, aqutsinikkut inuussutissarsiornikkullu pissutsit, taamalu 
pitsaanerpaamik tunngavissaqassallutik ingerlatsivimmi, tusagassiornikkut, kulturikkut 
inuussutissarsiornikkullu ingerlatsisinnaasutut naatsorsuutigineqartumi, aquttuunissamut. 

Aalajangersakkami aalajangerneqarpoq ilaasortat, inassutitaqanngitsumik Naalakkersuisunit 
toqqarneqartut, tamarmik immikkut aqutsinikkut inuussutissarsiornikkullu 
paasisimasaqartuussasut. Nutaatut ilanngunneqarpoq siulersuisunut ilaasortaanermi 
naatsorsuutigineqassasoq ilaasortat piginnaasamikkut Namminersorlutik Oqartussani 
siulersuisunut ilaasortanut piumasaqaatit assingi naammassisinnaassagaat. Tassuunakkut 
siunertarineqarpoq suliffeqafimmik aqutsisut nukittorsarnissaat aqutsisunillu 
siumukarusussusilinnik suleriataallaqqissunillu pilersitsinissaq. 
 
Siulersuisunut ilaasortaq, KNR-imi aalajangersimasumik atorfillit inassuteqaataat 
tunngavigalugu toqqarneqartoq, aalajangersakkap piginnaasassanik piumasaqaataanik 
naammassinnissimasariaqanngilaq, tassanimi qulakkeerniarneqarmat sulisut 
naammaginartumik kiffaanngissuseqarlutik inummik tatigisaminnik qinersinissaat. 
 
Imm. 4-mut 
Aalajangersakkap siunertaraa toqqagaaffiup ingerlanerani siulersuisunut ilaasortaq tunuarpat, 
soraarsitaappat sivisuumilluunniit peqanngittussaappat ilaasortassamik nutaamik 
toqqaasoqannginnissaa, ilaasortalli tunuartup sinniisussaanit taarserneqassalluni. Taamaattoq 
pissusissamisoorsorineqarpoq siulittaasoq tunuarpat soraarsitaappalluunniit siulittaasussamik 
nutaamik toqqaasoqarnissaa. Siulittaasup sivisuumik peqannginnerani siulittaasup tullia 
siulittaasutut sulissaaq. 
 
Imm. 5-imut 
Aalajangersakkap siunertaraa qulakkeerniarneqarmat siulittaasup pisinnaannginnerani 
taarteqartinneqarnissaa. 
 
Imm. 6-imut 
Aalajangersakkap siulersuisut atuuffissat aalajangerpaa. Maannamutut ukiut sisamaapput, 
soorluttaaq siulersuisut atuuffissaat sapinngisamik tassaatinniarneqartoq naammassisassat 
pillugit isumaqatigiissutip atuuffiata nalaa. Inatsisip atuutilerneraniit siulersuisunik nutaanik 
siullermeerluni toqqaasoqassaaq piffissamut 1. august 2014-imiit 31. december 2018-ip 
tungaanut. 
 
Siulersuisut nutaat aamma Atuisut Siunnersuisoqatigiivisa toqqarneqarnissaat 
siuartinneqarpoq Meeqqat Illersuisuata tusarniaanermi akissutaa tunngavigalugu, tassanimi 
inassutigineqarmat siunnersuutip atuutilerfissaata 2016-imut utaqqinneqartariaqanngitsoq. 
Taamaattumik siulersuisut immikkut pisinnaasallit aamma Atuisut Siunnersuisoqatigiivi 1. 
januar 2015-imiit atuutilissapput. Tamatumunnga tunngaviusoq Atuisut Siunnersuisoqatigiivi 
siulersuisunut immikkut pisinnaasalinnut imaaliinnarlutik atassuteqarmata. Tamanna 
pissuteqarpoq soqutigisat maanna siulersuisunit sinniisuuffigineqartut Atuisut 
Siunnersuisoqatigiivinut nuunnissaannik. Maannakkut siulersuisuusut Atuisut 
Siunnersuisoqatigiivinik peqateqarlutik ingerlaannassappata soqutigisat taaneqartut 

amerlanerussuteqartunit sinniisuuffigineqalissapput, suliffeqarfiup qullersaasa 
pisinnaasaqarnerulernissaannut ikiorsiinngitsumik. 
 
Aalajangersagaq ima paasineqassaaq siulersuisut atuuttut ingerlaannassasut siulersuisut nutaat 
ikkunneqarfiata tungaanut. Tassuunakkut qulakkeerniarneqarpoq suliffeqarfiup qullerpaanik 
aquttoqartuarnissaa, siulersuisut nutaat ikkunnissaat kinguaattoorfiugaluarpalluunniit. 
 
Aalajangersakkami oqaaseqatigiit aappaanni aalajangerneqarpoq ilaasortaq 
toqqarneqaqqissinnaasoq, ataasiaannarlunili. Akornutissaqanngilaq siulersuisunut ilaasortap 
siulersuisut avataanneereerluni toqqaqqinneqarsinnaanera. 
 
Aalajangersakkap oqaaseqatigiivisa pingajuanni attatiinnarneqarpoq Naalakkersuisut 
periarfissaqartut siulersuisunut ilaasortamik taarsiinissaminnut, siulersuisunut ilaasortap 
nammineq imaluunniit siulersuisunut ilaasortaaqataasutut siulersuisunut ilaasortatut 
akisussaaffini annertuumik sumiginnarpagu allatulluunniit siulersuisuni issianissaminut 
imminut piukkunnarunnaarsissimappat.  
 
Toqqaasussat oqartussaasut namminneerlutik aalajangissavaat siulersuisunut ilaasortat arlaata 
siulersuisulluunniit tamarmik toqqagaaffiup naannginnerani taarsernissaannut 
tunngavissaqarnersoq. Siulersuisunut ilaasortaq ataaseq inassuteqartoqarneratigut 
Naalakkersuisunit toqqagaammat inassuteqartut, KNR-imi sulisut, aamma 
inassutigisinnaavaat ilaasortap, sulisut inassuteqarnerisigut toqqagaasup, taarserneqarnissaa. 
Kisianni Naalakkersuisut pisussaanngillat inassuteqaat taamaattoq malissallugu, soorluttaaq 
Naalakkersuisut aalajangigaat nammagittaalliutigineqarsinnaanngitsut. 
 
Siunnersuutip akuersissutigineqarneratigut aalajangerneqassaartaaq siulersuisunut ilaasortaq 
atuuffimmi nalaani taamaallaat taarserneqarsinnaasoq pissutsit marluk, aalajangersakkami 
taaneqartut, siulersuisunut ilaasortamut tutsinneqarsinnaappata. Tassa naammanngilaq 
taassuma toqqasussatut oqartussaasunit tatigineqarunnaarnera allatulluunniit toqqaasussatut 
oqartussanit isiginerlunneqalernera. Taamaaliornikkut qulakkeerniarneqarpoq siulersuisunut 
ilaasortanik taarsiineq atorneqassanngitsoq pisinnaatitaaffimmut, KNR-ip siulersuisuinut 
tunniunneqarsimasumut, politikikkut akuliunniarnermut. Taamaalilluni 
nammineersinnaatitaaneq KNR-imut tunniunneqarsimasoq killilersorniarneqanngilaq. 
 
Aalajangersakkap ilusilerneratigut siulersuisut toqqagaaffimmik nalaani 
taarserneqarsinnaaneri sukumiisumik isumannaarneqarput. Illuatungaatigut toqqaasussatut 
oqartussaasut periarfissinneqarput tunngavissaqartillugu siulersuisunut ilaasortamik 
taarsiinissaminnut, illuatungaanili siulersuisunut ilaasortat piumasaannarmik 
taarserneqarnissaminnut illersorneqarput, tassuunakkullu KNR-ip nammineersinnaanera 
killilersorneqarani. 

Oqariaaseq ”siulersuisutut akisussaaffinni annertuumik sumiginnarpagu” paasisariaqarpoq 
siulersuisunut ilaasortanik soraarsitsineq siulersuisutut sulinerannit tunngaveqassasoq, 
aatsaallu sulinerat ima naammaginanngitsigisimappat nalinginnaasumik mianersuaalliornertut 
isigineqarani. Tamanna tassaasinnaavoq sululersuisut sulineranni peqataannginneq 
peqataanngingajannerluunniit, imaluunniit iliuutsinik inatsisinik unioqqutitsisunik 
missingersuutinilluunniit qaangerujussuartumik akuerineqanngitsumik aningaasanik 
atuinermik unitsitsiniarsimannginneq. Taakku saniatigut tassaasinnaavoq suliffeqarfiup 
ulluinnarni ingerlatsineranut akuliunniarsimaneq, soorlu pisortap ulluinnarni suliaanut 
sulianulluunniit allanut, siulersuisut oqartussaaffiisa avataaniittunut. Assersuutitut 
erseqqivissumik soraarsitaassutaasinnaavoq siulersuisunut ilaasortaq aaqqissuisoqarfiup 
aalajangigaanut sunniuteqarniarsimappat. 
 
Oqariaatsimi ”allatulluunniit siulersuisuni issianissaminut imminut 
piukkunnarunnaarsissimappat” siunertaraa toqqaasussatut oqartussaasut siulersuisunut 
ilaasortaq taarsersinnaavaat, siulersuisuni sulinermi avataani iliuuseqarsimappat tatigisatut 
ingerlaqqissinnaanani. Tassani pingaartumik pineqarput pinerluttuliornerit, soorlu 
pingaartumik aningaasanik peqquserluuteqarneq, aningaasanik paarisanik tillinneq, 
peqquserlunneq, tatigisatut qinigaaffimmik atornerluineq il.il. allatuttaaq pinerluttuliorneq 
qanoq ittuunera apeqqutaatillugu kinguneqarsinnaavoq toqqaasussatut oqartussaasunit, 
tatiginnillutik toqqaasimasunit, tatigineerussinnaavoq. Pinerluttuliorneq taarserneqarnermik 
kinguneqassanersoq toqqaasussatut oqartussaasut kisimik pisumik naliliinerannit 
tunngaveqassaaq.  
 
Pinerluttuliornerit saniatigut siulersuisunut ilaasortaq soraarsinneqarsinnaavoq 
tulluuttuunnginnera pissutigalugu, taassuma iliuutsimigut sumiginnaanermigulluunniit 
arajutsisassaanngitsumik ersersissimappagu siulersuisut soqutigisaannik sullisserusugani 
piginnaaneqaraniluunniit. Illuatungaatigut toqqaasussatut oqartussaasut soqutigisaannik 
sullisserusunnginneq piginnaaneqannginnerluunniit soraarsitaassutaasinnaanngillat. 
Akerlianik siulersuisuni sulisinnaajunnaarutaassaaq siulersuisunut ilaasortap toqqaasussatut 
oqartussap kattuffiulluunniit soqutigisai isumagippagit, siulersuisunummi ilaasortat 
ataasiakkaat KNR-ip soqutigisai isumagisussaammatigik. 
 
Imm. 7-imut 
Aalajangersakkap ingerlateqqippaa Inatsisartut peqqussutaata atuuttup siulersuisut 
akissarsiaqarnerannik aalajangiinissamut pisinnaatitsinera. Maannakkorpiaq atuuppoq 
Kalaallit Nunaata Radioani (KNR-imi) siulersuisut akissarsiaqartinnerat 
aningaasartuutiminnullu taarsiivigineqartarnerat pillugu Namminersorlutik Oqartussat 
nalunaarutaat nr. 14, 26. marts 1998-imeersoq. 
 

§ 32-mut 

Aalajangersagaq Inatsisartut peqqussutaannik atuuttumik ingerlatitseqqiineruvoq 
siulersuisullu akisussaaffiannut suliassaannullu tunngalluni, soorluttaaq KNR-ip 
maleruagassatigut aalajangiinissamut pisinnaatitsisoqartoq. 
 
Imm. 1-imut 
Erseqqissarneqarpoq KNR-ip ingerlatsineranut innuttaasunillu kiffartuussinermut 
isumaqatigiissutip naammasineqarnissaanut siulersuisut akisussaassuseqartut, aammattaaq 
erseqqissarneqarpoq siulersuisut aallakaatitsinermik ingerlatsinermut 
aallakaatitassianulluunniit ataasiakkaanut sunniuteqarniassanngitsut. 
 
Siulersuisut akisussaanerat ima oqaatigineqarsinnaavoq, tassalu iliuutsit nalinginnaasut 
niuernerpalaartullu akisussaatinneqarfiusinnaanngilaq. Akerlianik tamatuma isumagaattaaq 
siulersuisut inatsisinik unioqqutitsisunik, unioqqutitsisuuneri nalunngereerlugit 
nalunngereertariaqaraluarlugilluunniit, aalajangiisinnaanngitsut. Siulersuisut 
akisussaassuseqarnerannik maleruagassaq paasineqassaaq sukkulluunniit silatusaarluni 
ilisimasaqarlunilu iliuuseqartoqassasoq, tassungalu atatillugu pingaarnertut malitassaanngilaq 
niuernerpalaarnerusumik ingerlatsinermi kukkusumik iliuuseqarnernernut inuttut 
akisussaatinneqarnissaq. Tassa allatut oqaatigalugu siulersuisutut akisussaaneq tassaavoq 
inatsisinik atuuttunik piaaraluni unioqqutitsisumik iliuuseqannginnissaq. 
 
Siulersuisutut ilaasortatut akisussaaffimmik annertuumik sumiginnaaneq 
kinguneqarsinnaavoq ilaasortap siulersuisunit tunuartinneqarneranik, tak. § 31, imm. 6, nr. 3. 
 
Siulersuisunut ilaasortaq siulersuisutut sulinermini inatsisinik unioqqutitsisimappat, soorlu 
siulersuisut unioqqutitsisumik aalajangernerannut peqataasimappat, taava ilaasortaq 
sakkortunerusumik akisussaatinneqarsinnaavoq, tassunga ilaalluni pinerluttulerinermi 
inatsisitigut akisussaatinneqarneq aamma aningaasatigut ajortumik iliorsimatilluni inuttut 
taarsiisussanngortitsinermut akisussaaneq. Ilaatigut siulersuisut oqartussaqarfilluunniit 
taassuminnga sulialik taama pisoqarnerani siulersuisunut ilaasortaq politiinut 
unnerluutigisinnaavaat taarsiissuteqarnissarluunniit eqqartuussivimmut 
suliassanngortissinnaallugu. 
 
Imm. 2-mut 
Maleruagassat nalinginnaasut paasineqassapput KNR-ip ingerlatsinermini nalinginnaasumik 
sinaakkutissai pingaarnerit. Assersuutigalugu tassaasinnaapput iliuusissanik pilersaarutit. 
 
Imm. 3-mut 
Aalajangersakkami takuneqarsinnaavoq siulersuisut pisortamik atorfinitsitsillutillu 
soraarsitsisinnaasut, KNR-imili ulluinnarni pisortaaqataasut allat atorfinitsinneri 
soraarsinnerilu pisortap isumagisassaraa, tak. § 34. tamatumunnga tunngaviuvoq naalakkiutit 

aqqutaasa erseqqissumik qulakkeerneqarnissaannik pisariaqartitsinermik, aammalu pisortaq 
pisinnaatikkumallugu suliffeqarfimmi sulisunik tamanik aqutsinissamut ilitsersuinissamullu. 
 
Imm. 4-mut 
Aalajangersakkap Naalakkersuisut pisinnaatippai KNR-imi maleruagassaliorsinnaanerannut. 
Aalajangersagaq atorneqarnikuuvoq Kalaallit Nunaata Radioani (KNR-imi) maleruagassat 
pillugit Namminersornerullutik Oqartussat Nalunaarutaata nr. 17-ip, 1. juli 2005-imeersup 
pilersinnerani. 
 

 § 33-mut 
 
Aalajangersagaq nutaajuvoq Atuisullu Siunnersuisoqatigiivinut tunngalluni. 
siunnersuisoqatigiit taaguusernerata takutippaa tassaasut siunnersuisartut 
aalajangiisinnaassuseqarnerunngitsut, atuisulli assigiinngitsut isumaannik ilisimasaannillu 
apuussisartut. 
 
Imm. 1-imut 
Aalajangersakkap pingaarnerusukkut siunertaraa KNR-ip siulersuisuisa suliaasinnaasunik 
sammisaasinnaasunillu immersornissaat. Siunnersuisoqatigiit atuuffiat siulersuisut 
atuuffiannut naleqqussarneqarsimavoq. Tassunga atatillugu malugeqquneqassaaq siulersuisut 
nutaat aamma Atuisut Siunnersuisoqatigiivisa toqqarneqarfissaat ukiumik ataatsimik 
siuartinneqarmat Meeqqat Illersuisuata siunnersuutip tusarniaassutigineqarneranut 
akissummini inassutigimmagu siunnersuutip atuutilerfissaa 2016-imut utaqqittariaqanngitsoq. 
Tassunga atatillugu takoqquneqassapput § 31, imm. 6-imut oqaaseqaatit.  
 
Imm. 2-mut 
Aalajangersakkap taagorpai oqartussat suliniaqatigiiffiillu Atuisut Siunnersuisoqatigiivinut 
innersuussisinnaatitaasut. Atuisut Siunnersuisoqatigiivi katiterneqarsimapput 
soqutigisaqaqatigiit pineqartut naatsorsuutigisatut immikkut ilisimasallit 
sinniisoqartinniarlugit.  
 
Soqutigisaqaqatigiit aalajangersakkami taanneqartut isumaqarfigineqarput suliassanut 
inatsisip KNR-imut pisussaaffittut paragrafini 22-miit 27-mut suliassiissutaasa qanoq 
imaqarnissaannik tamarmik immikkut ilisimasaqarlutillu soqutigisaqartut. Assersuutigalugu § 
20, imm. 7 malillugu KNR-ip neqeroorutigisussaavai aallakaatitat immikkut meeqqanut 
inuusuttunullu sammititat, taamattaarlu § 24 malillugu KNR peqataassaaq kalaallit oqaasiisa 
attatiinnarnissaannut ineriartortinnissaannullu. Taamattaaq § 20, imm. 6 malillugu 
aallakaatitagut neqeroorutit takutissavaat eqqumiitsuliornerup kulturillu qanoq 
siaruarsimatiginerat, kiisalu oqaluttuarissallugu kulturikkut soqutigisat innuttaaqatigiinni 
kalaallini qanoq assigiinngiiaartigisut. Taakku saniatigut KNR-ip § 20, imm. 8 malillugu 
anguniassavaa inuit innarluutillit aallakaatitatigut neqeroorutinut malinnaasinnaanissaat, 

kiisalu KNR-ip ikinnerpaaffilerlugit aallakaatittussaavai Kalaallit Nunaanni radioaqarfiit tv-
qarfiillu allat aallakaatitassiaat, tak. § 28, imm. 1, nr. 4. 
 
Nr. 4-mut atatillugu oqaatigineqassaaq suliniaqatigiiffik taanna ullumikkut tassaammat 
Kalaallit Nunaanni Innarluutillit Piginnaanikitsullu Kattuffiat. 
 
Nuna tamakkerlugu suliniaqatigiiffiit arlaliuppata toqqaasinnaatinneqassaaq suliniaqatigiiffik 
ilaasortaqarnerpaaq. 
 
Imm. 3-mut 
Aalajangersakkami piareersimaffigineqarpoq soqutigisaqaqatigiit imm. 2-mi taaneqartut 
arlaat arlaannik pissuteqarluni toqqaanngitsoorsinnaanera. Assersuutigalugu maannakkut 
nuna tamakkerlugu naalaartartut isiginnaartartullu suliniaqatigiiffeqanngillat. 
 
Imm. 4-mut 
Aalajangersakkap oqaaseqatigiivini siullerni taaneqartup, Atuisut Siunnersuisoqatigiivinut 
ilaasortat Kalaallit Nunaanni najugaqartuunissaata, qulakkeertussaavaa taakku inuiaqatigiinni 
pissutsinik maannakkorpiaq pisunik KNR-illu aallakaatitsisarnerinik qanimut 
ilisimasaqartuusut.  
 
Aalajangersakkami oqaaseqatigiinni qiterliit qulakkiissavaat siunnersuisoqatigiit politikikkut 
sunnerneqarsimanngitsut, taamalu siunnersuisoqatigiit arlaannannulluunniit atannginnerat 
uppernassusiallu qularutigineqarsinnaanani. Atuisut Siunnersuisoqatigiivisa siunnersuinerat 
taamaalilluni siunnersuisoqatigiit ilimagineqartutut ilisimasaannik tunngaveqassaaq, 
politikikkut partiinit il.il. sunnerneqarani. 
 
Aalajangersakkami oqaaseqatigiit naggataannut, atuisut siunnersuisoqatigiivini ilaasortat 
KNR-imi imaluunniit sumiiffinni radioqarfinni tv-qarfinnilu atorfiliunnginnissaannut, 
tunngaviuvoq naatsorsuutigineqarmat taakku isumaat il.il. siulersuisuni aamma Atuisut 
Siunnersuisoqatigiivini sinniisuuffigineqareersoq. 
 
Imm. 5-imut 
Aalajangersagaq paasineqassaaq siunnersuisoqatigiit KNR-ip aqunneqarnerata iluaniittutut 
isigineqartut.  
 
Imm. 6-imut 
Suleriaasissamik nalunaarusiaq imaqarsinnaavoq soorlu siunnersuisoqatigiit 
ataatsimiittarnissaannik, tassunga ilaalluni ataatsimiinnerit qanoq akulikitsiginissaat, 
ataatsimiigiaqqusineq il.il. kiisalu oqaaseqaateqarsinnaanerit pillugit aalajangersakkanik. 
Nalunaarusiornikkut aalajangiiffigineqarnissaannut tunngaviuvoq Atuisut 
Siunnersuisoqatigiivi Naalakkersuisut sunniuteqarfigisinnaasaasa avataaniinnerat. 



 55

 
Imm. 7-imut 
Siunnersuisoqatigiinnut ilaasortaaneq sulinerannilu peqataaneq nammineq piumassutsimit 
tunngaveqarmat akissarsiaqartitsisoqanngimmallu naatsorsuutigineqarpoq aningaasatigut 
pisariaqartinneqartussaat taamaallaat tassaajumaartut angalanermut aningaasartuutit 
ullormusiallu matuneqarneri. 
 

§ 34-mut 
 

Aalajangersagaq Inatsisartut peqqussutaata atuuttup § 33-ata ingerlateqqinneraa, KNR-illu 
ulluinnarni aqunneqarneranut tunngalluni. 
 
Imm. 1-imut 
Aalajangersakkap siunertaraa pisortap siulersuisunut akisussaaffiata killilernera. 

 
Imm. 2-mut 
Aalajangersakkap kinguneraa pisortap ulluinnarni aqutsisunut ilaasussat qinerlugillu 
inississagaa, tak. taassuma tunulequtaa siunnersuutip § 32-ani, imm. 3-mut oqaaseqaatini. 
 

§ 35-mut 
 

Aalajangersagaq Inatsisartut peqqussutaata atuuttup § 34-anik issuaaneruvoq, tassanilu 
pineqarput KNR-imi atorfinitsitaanermi pissutsit, KNR-imut atuuttut. 
 
Aalajangersakkami takuneqarsinnaavoq KNR suliffeqarfiugaluarluni namminersortoq 
taamaattoq atugassarititaasutigut, Namminersorlutik Oqartussani atorfilinnut atuuttut, suli 
malittariaqarai. 
 
Namminersorlutik Oqartussani atorfinitsitsinermi atugassarititaasut malissallugit KNR-ip 
pisussaaffilerneqarneranut pingaartumik tunngaviuvoq aningaasartuutit aqunneqarnissaannik 
kissaateqarneq, aammalu ilaatigut qulakkeerusunneqarmat Namminersorlutik Oqartussat 
suliffeqarfiini tamani atugassarititaasut assigiinnissaat. Taakku saniatigut sinaakkusiussat 
iluanni periarfissaqarpoq isumaqatigiissutit atsiorneqarsimasut iluanni ilanngussatigut 
allanngorartitsilaarnissamut, taamattaarlu ataavartumik periarfissaqarpoq atorfiit suliassallu 
nutaat, akisussaaffiit pisinnaatitaanerillu pillugit aalajangersagaareersunit allaanerujussuit, 
pillugit aalajangersumik isumaqatigiinniarnissanut. Taakku saniatigut, kattuffik 
isumaqatigiinniarsinnaatitaasoq tassuunakkut isumaqatigineqarsinnaappat, periarfissaqarpoq 
aningaasanik immikkoortitsinissamut isumaqatigiissutip atuunnerani qitiusup avataatigut 
akissarsianut atugassanik.  
 

 § 36-mut 

Aalajangersagaq Inatsisartut peqqussutaata atuuttup § 35-ata assilineraa, KNR-illu 
aningaasalersorneranut tunngasuulluni. 
 
Imm. 1-imut 
Aalajangersakkami aalajangerneqarpoq KNR-ip ingerlatsinera landskarsip tapiissutaanit, 
piseqqusaarutinit, aallakaatitanit aningaasalersukkanit ingerlataasinnaasunillu allanit 
aningaasalersorneqassasoq. Ingerlatat allat tassaapput aallakaatitassiorneq alla siunnersuummi 
§ 29, imm. 1 malillugu, ingerlatsinerlu siunnersuummi § 29, imm. 2 malillugu. 
 
Imm. 2-mut 
Aalajangersakkami pineqarput KNR-imut aningaasaliissutit sunit pissarsiarineqartartut, 
takuneqarsinnaasutullu Inatsisartunit aalajangerneqartarpoq tapiissutit qanoq 
amerlatigissanersut, taamalu KNR-ip ingerlatsinermini sinaakkutissai aalajangerneqarlutik. 
Assersuutigalugu attartorsinnaaneq, KNR-ip atortut digitaliusut aningaasalerniarlugit 
atornikooriigaa, Inatsisartunit aningaasanut inatsisikkut akuerineqarpoq. 
 

§ 37-mut 
 
Aalajangersagaq Inatsisartut peqqussutaata atuuttup § 36-anik ingerlatitseqqiisuuvoq, KNR-
illu aningaasatigut siumut missingersuusiaanut tunngalluni. 
 
Imm. 1-imut 
Siulersuisut aningaasanik missingersuusiornerminni Namminersorlutik Oqartussat 
missingersuutinut sinaakkusiussaat ataqqissavaat, tak. § 38, imm. 1. 
missingersuusiorneruttaaq innuttaasunik kiffartuussinissamik isumaqatigiissut malissavaa. 
Innuttaasunik kiffartuussinermik isumaqatigiissummi allaaserineqarsimassaaq 
isumaqatigiissutip atuunnerani qanoq amerlatigisunik isertoqassangatinneqarnersoq. 
Naatsorsuutigisat taakku eqquutinngippata pisariaqalersinnaavoq isumaqatigiissummi 
piumasaqaatit nalimmassartariaqarnerat imaluunniit Inatsisartunit tapiissutit 
allanngortittariaqarnerat, iliuuserisassatut naatsorsuutigisat attatiinnarniarneqarpata. 
 
Imm. 2-mut 
Aalajangersakkap siunertaraa KNR-ip innuttaasunik kiffartuussinermi ingerlatsinerani 
missingersuutit aallakaatitassiornermik allamik ingerlatsinermillu allamik missingersuutinit 
avissaartinneqarnissaat. Tassungattaaq atavoq naatsorsuutitigut avissaartinneqarnissaat, tak. § 
38, imm. 2. Missingersuutitit naatsorsuutitillu avissaartinneqarnissaannut tunngaviuvoq 
piumasarineqarmat KNR-ip ingerlataasa allat unammilleqatigiinnermi atugassarititaasut 
malillugit ingerlannissaat, tak. siunnersuummi § 29, imm. 5. 
 

§ 38-mut 

Aalajangersagaq Inatsisartut peqqussutaata atuuttup § 37-iata ilaatigut ingerlaqqinneraa, 
tassanilu pineqarput missingersuutit naatsorsuutillu suliarinerini periaasissaq. 
 
Imm. 1-imut 
KNR-ip Namminersorlutik Oqartussat missingersuusiornermut, naatsorsuuserinermut 
naatsorsuutinillu tunniussinermut maleruagassaanik malinninnissaanut tunngaviuvoq KNR 
pisortat suliffeqarfigimmassuk, annerusukkut landskarsip tapiissutaanit 
aningaasalersorneqartoq. tassani itisiliiniaraanni takoqqinneqarput siunnersuutip § 30-ianut 
oqaaseqaatit.  
 
Imm. 2-mut 
Aalajangersakkami siunertarineqarpoq KNR-ip innuttaasunik kiffartuussinermik 
ingerlatsinermini, aallakaatitassiornermik allamik ingerlatsinermini ingerlatsinerminilu allani 
naatsorsuutaasa immikkoortinneqarnissaat. Taassumunngattaaq atavoq missingersuusiornermi 
immikkoortinneqarnissaannik piumasaqaat, tak. siunnersuummi § 37, imm. 2. Missingersuutit 
naatsorsuutitillu avissaartinneqarnissaannut tunngaviuvoq piumasarineqarmat KNR-ip 
ingerlataasa allat unammilleqatigiinnermi atugassarititaasut malillugit ingerlannissaat, tak. 
siunnersuummi § 29, imm. 5. 
 
Imm. 3-mut 
Aalajangersakkap Naalakkersuisut periarfissippai nalunaarutinngorlugu sukumiinerusumik 
maleruagassiorsinnaasut KNR-ip ingerlataasa assigiinngitsut qanoq missingersuutitigut 
naatsorsuutitigullu avissaartinneqarnissaannik. Inatsisartut peqqussutaanni atuuttumi 
pisinnaatitsissutip uuma assinga maannamut atorneqarsimanngilaq. 
 
Imm. 4-mut 
Ukiumoortumik naatsorsuutit Namminersorlutik Oqartussat kukkunersiuisuanit 
kukkunersiorneqartarnissaannut tunngaviusumut atatillugu takoqquneqarput imm. 1-imut 
siunnersuutillu § 30-annut oqaaseqaatit 
 
 
 
Imm. 5-imut 
Aalajangersakkami erseqqissarneqarpoq naatsorsuutit Naalakkersuisunut 
saqqummiunneqarneranni siulersuisunit akuerineqareersimassasut. Naatsorsuutit 
maannamisut Naalakkersuisunut akuerisassanngorlugit saqqummiunneqassapput, 
kingornatigullu ilisimatitsissutitut Inatsisartunut saqqummiunneqassallutik. 
 
Imm. 6-imut 

Naatsorsuutit tamanut saqqummiunneqarnissaannik piumasaqaammut tunngaviuvoq 
kissaatigineqarmat KNR-ip ingerlatsinerata uppernarsaasersorlugu tamanit 
takuneqarsinnaanissaa.  
 

§ 39-mut 
 
Aalajangersagaq Inatsisartut peqqussutaata atuuttup § 38-anik ingerlatitseqqiineruvoq, 
sumiiffinnilu radioqarfiit tv-qarfiillu tunngaviusumik tapiiffigineqartarnerini piumasaqaatinut 
tunngalluni. 
 
Imm. 1-imut 
Piumasaqaatit siulliit, nr. 1-imiit 3-mut, siunertaraat qulakkeerniarneqarmat 
aallakaatitassiorfik pineqartoq aallakaatitsinissaminut akuerisaanersoq, aammalu 
aallakaatitsinermik ingerlatsineq Namminersorlutik Oqartussanit missingersuutinut, 
naatsorsuutinut kukkunersiuinermullu tunngasutigut aalajangersagaat malinneqarnersut, 
kiisalu aallakaatitsinermik ingerlatsinerup uppernarsaasernissaa. Maleruagassat taakku 
missingersuusiornermut inatsimmi allaffissornermilu malitassiani uuma kingunerisaanik 
saqqummiunneqarsimasuni takuneqarsinnaapput. Nr. 3-mi takoqquneqartup imarai 
aallaffissornikkut malitassat, ilaatigut tapiiffigineqarnissamut piumasaqaatit 
aalajangersarnerat. 

 
Nr. 4-mi piumasaqaatip siunertaraa aallakaatitassiorfiup pineqartup sumiiffimmi pisunik 
ingerlatitseqqiinissaata qulakkeerneqarnissaa, tamatumunngalu tunngaviuvoq 
nutaarsiassaqartitsineq nalilerneqarmat tassaasoq sumiiffinni demokratiskiusumik 
ingerlatsinermut tunngaviusoq pingaarutilik. 
 
Ilutigitillugu erseqqissarneqarpoq sumiiffinni radioqarfiit tv-qarfiillu, 
tapiiffigineqarnissaminnik qinnuteqartut, sumiiffinni innuttaasunut sumiiffinni nutaarsiassanik 
pilersorneqarnissaannik piumasaqaat paasineqassammat nutaarsiassanik immikkut 
aallakaatitsinertut. Tamatuma piumasaraa nammineerluni misissuisimaneq 
aaqqissuisimanerlu. Assersuutigalugu silamik ilimasaarutit, borgmesterit oqalugiaataat, 
imaluunniit sumiiffimmi oqartussat assersuutigalugu ”kommunimit nutaarsiassat”-ut 
isikkulerlugit paasissutissiineri, sumiiffinni aqutsisoqarfinnit inniminnikkat ilaatigullu 
aningaasalikkat, immikkut nutaarsiassatut isigineqanngillat, taamaattumillu aalajangersakkap 
uuma avataaniillutik. Pingaarnerusoq tassaavoq sumiiffimmi pisut pillugit nammineerluni 
nutaarsiassanik aallakaatitassiornissaq, aallakaatitassiorfik aallakaatitat siammarnerinut 
aaqqissuisutut akisussaasuulluni. Aalajangersakkamittaaq pineqarpoq maannakkorpiaq 
pisunik ingerlatitseqqiinissaq. Aallakaatitat atuffassinerinnaappata, ilanngutassianik 
apersuinernilluunniit ilaqartinneqaratik, nutaarsiassanik aallakaatitsinertut taajuminaassapput. 
Aammattaaq aallakaatitat nutaarsiassaanerinik naliliinermi ilaatinneqassaaq 
aallakaatitassianut ilanngunneqartut imamikkut assigiinngiiaarnersut. 

Aalajangersakkap nr. 5-iani piumasaqaatip sumiiffimmi innuttaasut periarfississavai 
oqaaseqarsinnaanerinut, tamannalu isigineqassaaq demokratiskimik ingerlatseriaatsip 
sumiiffimmi siuarsarniarneratut. 
 
Aalajangersakkamut nr. 6-imut tunngavigineqarpoq qulakkeerniarneqarmat summiiffimmi 
aallakaatitassiorfiit ataasiakkaat namminneq aallakaatitassiaminnik aamma 
aallakaatitsisarnissaat. Oqariaaseq ”aallakaatissavai siammartissallugilluunniit” atorneqarpoq 
erseqqissarniarlugu aallakaatitassiorfik aallakaatitsinermik ingerlatsisinnaasoq 
aallakaatitsinikkut imaluunniit siammarterinikkut, tak. siunnersuummi § 2, imm. 1. 
 
Aalajangersakkap nr. 7-iata siunertaraa qulakkeerniarneqarmat inuiaqatigiinni 
immikkoorutillit tamarmik aallakaatitassiorfiup neqeroorutaanik ajoqutissarsiffiginagu 
atuisinnaanissaat. Aalajangersagaq paasineqassaaq § 21, imm. 1-imut atatillugu, tak. tassunga 
oqaaseqaatit. 
 
Aalajangersagaq nr. 8 isigineqassaaq immikkut pisussaaffilerneqarnertut tassani taaneqartut 
tunngavigalugit immikkoortitsinnginnissamik maleruagassat malinneqarnissaannut.  
Aalajangersagaq paasineqassaaq § 21, imm. 2-imut atatillugu, tak. tassunga oqaaseqaatit. 
 
 
Imm. 2-mut 
Aalajangersakkap ilanngunneqarneranut siunertaavoq imm. 1-imi nr. 4-miit 6-imut 
pisussaaffiit naammaginartumik isumagineqarnissaasa Naalakkersuisunit 
qulakkeerneqarsinnaanissaat. 
  
Imm. 3-mut 
Radioqarfinnut tv-qarfinnullu tapiissutit qaammatit pingasukkaarlugit aamma ullumikkut 
tunniunneqartarput. Naleqquttuusorineqarsimavoq periaatsip taassuma 
ingerlateqqiinnarnissaa. Qaammatit pingasukkaarlugit tapiissutinik tunniussisarnerup 
kinguneraa tunniussinernut tamanut atatillugu nakkutigineqartarmat aallakaatitassiorfiup 
tapiiffigineqarnissaminut piumasaqaatit suli naammassisinnaanerai. Nakkutilliineq taanna 
pisarpoq piumasaqaatit imm. 1-imi taaneqartut naammassineqarsimanerisa misissornerisigut. 
Tapiissutit siumoortumik tunniunneqartarnerannut tunngavigineqarpoq tapiissutit nammineq 
aallakaatitassiat qanoq amerlatiginerannit aalajangerneqarneq ajormata, 
ikinnerpaaffeqarnissamik aalajangersakkat nammassineqarsimanerisa saniatigut. 
 
Imm. 4-mut 
Nalunaaruteqartussaatitaaneq isigineqassaaq imm. 1-imut imm. 3-mullu atatillugu. Tassa 
tapiissuteqartarneq unitsinneqassaaq tapiiffigineqarsinnaanermut piumasaqaatit 
naammassineqarsinnaajunnaarpata. Taamaattumik pisariaqarpoq tapiiffigineqartartup 
nalunaaruteqartarnissaminik pisussaaffilerneqarnissaa. 

Imm. 5-imut 
Aalajangersakkap siunertaraa qulakkeerniarneqarmat aallakaatitassiorfiit ataasiakkaat 
aallakaatitassiornermik ingerlatsineri tamaasa Naalakkersuisunit paasineqarsinnaanissaat. 
Ukiumoortumik nalunaarusiap ilaatigut imarisussaavai aallakaatitassiorfiup ukiup 
ingerlanerani aallakaatitassiarisimasaanik tamanik nalunaarut. 
 

§ 40-mut 
 
Aalajangersagaq Inatsisartut peqqussutaata atuuttup § 39-anik tamangajammi 
ingerlatitseqqiineruvoq, sumiiffinnilu tv-qarfiit aallakaatitassiornissannut tapiisutit 
agguaanneqartarnerisa piumasaqaatitaannik imaqarluni. Aallakaatitassiornissamut tapiissutit 
tv-qarfinnuinnaq tunniunneqartarnerinut pissutaavoq tv-kkut aallakaatitassiornerup 
akisunerunera, soorluttaaq radiukkut aallakaatitassiornermi aningaasartuutit tv-kkut 
aallakaatitassiornermit ikinneerarsuusut. 
 
Imm. 1-imut 
Aalajangersakkami takuneqarsinnaavoq aallakaatitassiornermut tapiissutit taamaallaat 
tunniunneqartassasut tv-qarfinnut tunngaviusumik tapiissutinik pissarsinissaminnut 
piumasaqaatinik naammassinnissimasunut, taassumalu saniatigut nammineq aallakaatitassiat 
aalajangersimasut ikinnerpaafissaannik Naalakkersuisut aalajangigaannik 
naammassinnissimasut. Naalakkersuisut imm. 2-mi pisussaaffilerneqarput nammineerluni 
aallakaatitassiat qanoq ittut aallakaatitassiornermut tapiiffigineqarsinnaanerat pillugu 
maleruagassiussallutik. 
 
Imm. 2-mut 
Tulluarsorineqarpoq nammineerluni aallakaatitassiat qanoq ittut aallakaatitassiornermut 
tapiissutinik tunineqarsinnaanerat pillugu maleruagassat nalunaarusiornikkut 
aalajangerneqarnissaat. Aalajangersagaq atorneqarsinnaavoq aallakaatitassioriaatsinik 
killilersuinikkut, nalunaarlugit taakku aallakaatitassiornermut tapiissutinik pisinnaanngitsut. 
Nammineerluni aallakaatitassiat immikkoortinnerinut tunngaviuvoq taamaanngippat 
nammineerluni aallakaatitassianut, tusagassiortunit tusagassiisartunilluunniit 
suliarineqarsimanngitsut, tapiiffigineqariaannaammata, soorlu bingornerit angallannermillu 
nalunaarutit. 
 
Inatsisartut peqqussutaanni atuuttumi pisinnaatitsissut uuma assinga atorneqarnikuuvoq 
sumiiffinni radioqarfiit tv-qarfiillu il.il. pillugit Namminersornerullutik Oqartussat 
nalunaarusiaanni nr. 21-mi, 30. december 2004-meersumi. 

Imm. 3-mut 
Tulluartuusorineqarsimavoq aallakaatitassiornermut tapiissutit aamma qaammatit 
pingasukkaarlugit tunniunneqartarnissaat. Tunngaviusumik tapiissutinit allaalluni taakku 
utimoortumik tunniunneqartarput qaammatini kingullerni pingasuni aallakaatitassiarisimasat 
nalunaarsornerat tunngavigalugu. Tamatumunnga tunngaviuvoq tapiissutit nammineerluni 
aallakaatitassiat amerlassusiannit aalajangerneqartarmata.  
 
Tulluartuusorineqarsimavortaaq erseqqissassallugu aallakaateqqitat, piseqqusaarutit 
aallakaatitassiallu aaqqissorneqanngitsut allat nammineq aallakaatitassiat 
naatsorsorneqarneranni ilaatinneqannginnissaat. Tamannattaaq KNR-ip nammineq 
aallakaatitassiaminik naatsorsuineranut atuuppoq, tak. § 28, imm. 4. 
 
Imm. 4-mut 
Aalajangersakkap siunertaraa qulakkeerniarneqarmat aallakaatitassiorfiit ataasiakkaat ukiup 
ataatsip ingerlanerani nammineq aallakaatitassiarisimasaasa Naalakkersuisunit 
takuneqarsinnaanissaat. Ukiumoortumik nalunaarusiap ilaatigut imarisussaavai 
aallakaatitassiorfiup ukiup ingerlanerani aallakaatitassiarisimasaanik tamanik nalunaarut. 
 

§ 41-mut 
 
Aalajangersagaq Inatsisartut peqqussutaata atuuttup § 40-ata ilaatigut ingerlateqqinneraa, 
imaralugillu sumiiffinni radioqarfiit tv-qarfiillu sulisuisa ilinniarteqqittarnerinut 
ingerlaqqiffiusumillu ilinniartinneqartarnerinut tapiissutit. 
 

§ 42-mut 
 
Aalajangersagaq Inatsisartut peqqussutaata atuuttup § 41-ata annerusukkut 
ingerlateqqinneraa, tapiissutillu uterteqquneqarsinnaanerinik apeqqummik aaqqiiviulluni. 
 
Aalajangersakkap aalajanginngilaa piffissami sumi tapiiffigineqarsimanerup uterteqqullugu 
piumasaqartoqarfiusinnaanera. Apeqqutaavoq pisussaaffimmik inatsisit nalinginnaasut 
malillugit pisumik aalajangersimasumik naliliineq, ilaatigut pingaartinneqassalluni 
kukkusunik amigartunilluunniit paasissutissiisimaneq, imaluunniit ajortumik isumaqarluni 
aningaasanik tigusisimaneq. 
 
Imm. 1-imut 
Aalajangersakkami tunngaviusumik tapiissutit utertinneqarnissaat pineqarpoq. 
Uterteqqusinermut tunngaviupput aallakaatitsinissamut akuersissut piniarlugu amigartunik 
paasissutissiisimaneq paasissutissiivissimannginnerluunniit. 

Imm. 2-mut 
Aalajangersakkami takuneqarsinnaavoq utertitsinissamik piumasaqartoqarsinnaasoq 
tunngaviusumik tapiissutit uterteqquneqarnissaannut tunngaviusut assingi tunngavigalugit. 
taamaattoq aalajangersakkami ilanngunneqanngilaq aallakaatitassiornissamut tapiissutit 
uterteqquneqarsinnaasut aallakaatitassiornermi allannguutit annertuut pisimappata. 
Tamatumunnga pissutaavoq aallakaatitassiornermut tapiissutit utimoortumik 
tunniunneqartarmata nammineerluni aallakaatitassiarisimasat amerlassusii tunngavigalugit. 
 
Imm. 3-mut 
Aalajangersakkami pineqarput tunngaviusumik aallakaatitassiornermullu tapiissutit aammalu 
sulisorisat ilinniarteqqittarnerinut ingerlaqqiffiusumillu ilinniartinnerinut tapiissutit 
uterteqquneqarsinnaaneri. Aalajangersakkap ilusilernerani anguniarneqarpoq sapinngisamik 
annertunerpaamik utertitsinissaq piumasarineqasssasoq, tapiissutit siunertaminnut 
atorneqarsimanngippata. 
 

§ 43-mut 
 

Aalajangersagaq Inatsisartut peqqussutaata atuuttup § 42-ata ilaatigut ingerlateqqinneraa 
taassuma saniatigut pisinnaatitsissummik aalajangersagaqarluni sumiiffinni radioqarfinnut tv-
qarfinnullu tapiissutit allaffissornikkut ingerlanneqarnerisa allanut tunniunneqarsinnaanerinik. 
 
Imm. 1-imut 
Aalajangersakkap Naalakkersuisut pisinnaatippai tapiissutinut ataasiakkaanut 
pisariaqartitsineq malillugu maleruagassiorsinnaanerinut, tassunga ilaallutik tapiissutinik 
pisinnaanermut piumasaqaatit suut naammassineqarsimanissaannik maleruagassiat. 
 
Inatsisartut peqqussutaanni maannamut atuuttumi pisinnaatitsissut uuma assinga 
atorneqarnikuuvoq sumiiffinni radioqarfiit tv-qarfiillu il.il. pillugit Namminersornerullutik 
Oqartussat nalunaarusiaanni nr. 21-mi, 30. december 2004-meersumi. 
 
Nalunaarummi ilaatigut allassimavoq suliniaqatigiiffimmut tapiissutip piumasaqaatitarigaa 
suliniaqatigiiffiup paasissutissat arlallit qitiusumik allaffeqarfimmut nassiutissagai, 
suliniaqatigiiffimmi pissutsinut tunngasut aamma sumiiffinni radioqarfiit tv-qarfiillu pillugit 
paasissutissat. Tassunga atatillugu siunertarineqarpoq suliniaqatigiiffimmut tapiissutit 
tapiissuteqariaatsitut atorunnaarnissaat, taarsiulluguli maleruagassaliortoqassasoq tapiissutit 
ilaasa aalajangersimasut tapiissutit maleruagassaannik allaffissornikkut sullissisussatut 
toqarneqartup sullissineranut atugassanngortinneqarsinnaasunngorlugit. 
 
Imm. 2-mut 
Aalajangersakkap Naalakkersuisut pisinnaatippai tapiissutit allaffissornikkut suliarineqarnerat 
tamakkerlugu ilaannakuusumilluunniit allamut suliassanngortissinnaaneranut. Tassunga 

atatillugu siunnersuutigineqarpoq aalajangersagaq allanngortinneqassasoq, taamaalilluni 
tapiissutit allaffissornikkut isumagineqarnerat sumiiffinni radioqarfiit tv-qarfiillu nuna 
tamakkerlugu suleqatigiiffiata avataaniittunit allanit ingerlanneqartussanngorlugu. 
 
Aalajangersakkami oqaaseqatigiit naanera pisinnaatitsissummik aalajangersaaneruvoq, 
tassaallunilu Inatsisartut peqqussutaata atuuttup § 42-ani, imm. 2-ani oqaaseqatigiit naanerisa 
assingat. Aalajangersagaq tunngavigalugu tunngaviusumik tapiissutit maleruagassaat 
sumiiffinni radioqarfiit tv-qarfiillu maanna kattuffiannut, STTK-mut, 
suliassanngortinneqarsimapput. Tamanna nammineq soqutigisanik 
salliutitseriataarsinnaanermik ajornartorsiortitsinngilaq, tunngaviusumimmi tapiissutit 
piumasaqaatit piviusut naammassineqarsimanerat tunngavigalugu tunniunneqartarmata, 
nalilersuineqarani. Suliassanngortitsineq tunngaveqarpoq sumiiffinni radioqarfiit tv-qarfiillu 
il.il. pillugit Namminersornerullutik Oqartussat nalunaarutaat nr. 21, 30. december 2004-
meersoq tunngavigalugu. Nalunaarummi aalajangersarneqarput suliassiissutigineqartoq qanoq 
annertutiginersoq, pisinnaatitsissut kiarpiaap isumagineraa, aalajangikkanik qulliunerusumut 
ingerlatitseqqiinerit sullissinerullu ingerlanneqarnerani nakkutilliineq. Aalajangersagaq 
aammattaaq 2010-p tungaanut atorneqarnikuuvoq aallakaatitassiornermut tapiissutit 
maleruagassaasa isumagineqarnerat taamani Radio tv-lu pillugit Aalajangiisartunit 
isumagineqartarmat. 
 
Imm. 3-mut 
Aalajangersakkap siunertaraa tapiissutinik aaqqissuussineq ima eqaatsigisariaqartoq 
tunngaviusumik aallakaatitassiortumullu tapiissutit atunngitsoorneqarsimasinnaasut allanut 
iluaqutissanngortinneqarsinnaassallutik. Tamatuma kinguneraa aallakaatitassiorfinnut 
missingersuusiorlugit tapiissutit atunngitsuukkat taakkunani sulisut ilinniaqqinnerinut 
ingerlaqqiffiusumillu ilinniarnerinut atorneqarsinnaassallutik. Tamanna 
piviusunngortinneqarpoq sumiiffinni radioqarfiit tv-qarfiillu il.il. pillugit 
Namminersornerullutik Oqartussat nalunaarutaat nr. 21, 30. december 2004-meersoq 
tunngavigalugu. 
  

§ 44-mut 
 
Aalajangersagaq Inatsisartut peqqussutaata atuuttup § 50-iata ingerlateqqinneraa, imaralugulu 
radiomi tv-milu pilerisaarutit qanoq paasisariaqarnerat suunerallu. 
 
Imm. 1-imut 
Aalajangersakkami aalajangerneqarpoq pilerisaarutit inatsimmi qanoq paasisariaqarnersut. 
Aalajangersakkap siunertaraa erseqqissarniarneqarmat pilerisaarutit tassaasinnaammata 
erseqqissumik inassuteqaatit nersorinninnerillu, aammali tassaasinnaallutik 
malunnanngiusattumik innersuussinikkut toqqortikannikkat, apeqqutaanngilarlu 
aallakaatitassiamut akiliuteqartitsisoqarsimanersoq. 

Aalajangersakkap nr. 1-iani pineqarput niuernissaq siunertaralugu nersorinninnerit, tamannalu 
paasineqassalluni nioqqutissiortup kiffartuussiniartulluunniit aqqanik, nioqqutissiap 
ilisarnaataanik, nioqqutissiamik, kiffartuussinernik, suliffeqarfinnik iliuutsilluunniit 
nersorinninnerit takutitsinerilluunniit pisiareqqusaarneqartumik 
pisiarinnikkusulersitsiniarnermik siunertallit. 
 
Kisianni ilutigitillugu aalajangersakkap nr. 2-ani takuneqarsinnaavoq paasissutissanik 
isummanilluunniit saqqummiussinernik ingerlatitseqqiinermi apeqqutaanngitsoq 
aallakaatitassiamut akiliuteqartitsisoqarsimanersoq. Aalajangersakkami 
takuneqarsinnaavortaaq aallakaatitassiat isummanik aalajangersimasunik 
saqqummiussiniarnermik innersuussiniarnermilluunniit siunertallit pilerisaarinertut 
isigineqarsinnaammata. 
 
Kisianni aalajangersakkami pineqanngillat aallakaatitassiat innuttaasunik nalinginnaasumik 
paasititsiniutaasut. Aallakaatitassiat taamaattut tassaagajupput inuunermi pissutsit 
nalinginnaasut innuttaasullu pisinnaatitaaffii pisussaaffiilu pillugit inuiaqatigiinnut 
paasissutissiinerit, taamatuttaarlu paasissutissiissutit imarisinnaavaat inuppalaassutsimut 
peqqinnissamullu tunngasut, angallanneq avatangiisillu il.il. Aallakaatitassiat taakku 
pilerisaarutitut isigineqanngillat, tassami isummanik aalajangersimasunik ataasiinnarmut 
sammisumik innersuussinatillu nersorinninngimmata, siunertarinerulluguli 
ajornartorsiutaasinnaasunik aalajangersimasunik malugititsiniaaneq. 
 
Imm. 2-mut 
Aalajangersakkap erseqqissarniarpaa pilerisaarutit naalaartartunut isiginnaartartunullu 
toqqorterneqassanngitsut ”poortorneqassanngitsulluunniit”. Piumasaqaat taanna tekst-tv-
missaaq pilerisaarutinut atuuppoq. Taamaalilluni anguniarneqarpoq naalaartartut 
isiginnaartartullu erseqqissumik takusinnaallugulu tusaasinnaassagaat aallakaatitassiat 
nalinginnaasuunersut pilerisaarutaanersulluunniit. 
 

§ 45-mut 
 

Aalajangersagaq radiomik tv-millu ingerlatsineq pillugu Inatsisartut peqqussutaata §51-ianik 
issuaaneruvoq pineqarlutillu pilerisaarutit annertussusaat  inissinneqarfiilu.  
 
Imm. 1-imut 
Imm. 1-imi aalajangerneqarpoq tv-kkut pilerisaarutit maannamutut taamaallaat katiterlugit 
sivisunerpaamik minutsinik tallimanik sivisussusilerlugit aallakaatinneqartassasut, katitikkallu 
aallakaatitat akornannut inissinneqartassasut. Tv-kkut aallakaatitassiani breaksinik 
taaneqartartut, allamut sangutsiarnerit, inerteqqutaanerannut ilaatigut tunngavigineqarpoq 
aallakaatitassianut ataasiakkaanut atatillugu piginnitussaaqqaarnermut tunngasut, aammali 
aallakaatitassiat pissanganartut soqutiginartulluunniit pilerisaarutinik akoorneqarnermikkut 
aserorneqannginnissaannik kissaateqarnermit. 

Nutaatut erseqqissarneqarpoq breaksinik inerteqquteqarneq tekst-tv-mi pilerisaarutinut 
atuutinngitsoq. 
 
Imm. 2-mut 
Aalajangersakkami takuneqarsinnaavoq KNR-radiomi pilerisaarutit taamaallaat katitikkat 5 
minutsikkaartut aallakaatinneqarsinnaasut, katitikkallu aallakaatitsinerinut akorninut 
inissinneqassasut. Breaksinik taasanut inerteqqut mannamutut KNR-imuinnaq atuuppoq, 
tamatumunngalu pissutaavoq taanna inuiaqatigiinnik kiffartuussisuummat. Akerlianik 
sumiiffinni radioqarfiit maannamutut pilerisaarutit aallakaatitsinerit ingerlanerini sumiluunniit 
inississinnaavaat, tassungalu tunngavigineqarpoq taakku pilerisaarutinit isertitanik 
atorfissaqartitsinerummata, innuttaasunillu kiffartuussisussatut ingerlataqanngimmata.  
 
Katitikkat ataasiakkaat takinerpaaffissaat aalajangigaq attatiinnarneqarpoq. Tamatumunnga 
tunngaviuvoq kissaatigineqarmat pilerisaarutit tv-koortut nalinginnaasumik KNR-illu radioani 
aallakaatitsinerup sivisussusianut tamarmiusumut sanilliullugit annertunngimmata. 
 
Imm. 3-mut 
Aalajangersakkami aalajangerneqarpoq pilerisaarutinik aallakaatitat maannamutut 
sivisunerpaaffeqassasut ullormut aallakaatitsinerit katillutik sivisussusiannut sanilliullugit. 
pilerisaarutinik aallakaatitat maannamutut ullormut aallakaatitsinerup tamarmiusup 
sivisunerpaamik 10 procenterissavai. Siunertarineqarpoq qulakkeerniarneqarmat pilerisaarutit 
naalaartartunut isiginnaartartunullu ajoqutaannginnissaat, pilerisaarutillu aallakaatitavinnut 
sanilliullugit annertuallaalinnginnissaat. Tassunga ilanngullugu oqaatigineqassaaq 
naatsorsuutigineqanngimmat KNR-ip ukiuni qaninnerni pilerisaarutit 10 procentinit 
qaffasinnerutissinnaanavianngikkai. 
 
Sumiiffinni radioqarfiit tv-qarfiillu eqqarsaatigalugit taakku KNR-imut naligiissinneqarput. 
 

§ 46-mut 
 
Aalajangersagaq Inatsisartut peqqussutaata atuuttup § 52-iata assigaa, imaralugillu 
tunisassianut aalajangersimasunut pilerisaarutit aammalu upperisarsiornikkut politikkikkullu 
isummiussanut tunngasut. 
 
Imm. 1-imut 
Inerteqquteqarnermut tunngaviuvoq nioqqutissiat taaneqartut peqqissutsikkut 
ajoqusiisinnaanerat. Tamannali nakorsaatinut atuutinngilaq. Nakorsaatit 
pilerisaarutigineqarnissaannut inerteqquteqarnermut tunngaviupput nakorsaatinik 
pisariaqanngitsumik atuilersitsisinnaaneq nakorsaatinillu kukkusumik atuisinnaaneq, taamalu 
nakorsaatit ajoqusiisinnaalersinnaallutik. 

Imm. 2-mut 
Aalajangersakkami erseqqissarneqarpoq politikkikkut partiit, kattusseqatigiit, kisimiillutik 
qinigassanngortittut taakkulu suleqatigiiffii aamma tv-kkut pilerisaarutigineqassanngitsut. 
aalajangersakkamut tunngavigineqarpoq tv-p sunniuteqartorujussuunera. 
 
Imm. 3-mut 
Aalajangersakkami Naalakkersuisut periarfissinneqarput imm. 1-ip 2-llu 
avaqqunneqarsinnaanerinik nalunaarusiakkoortumik maleruagassiornissaminnut. 
Assersuutigalugu nakorsaatinut nakorsamit allagartaleqqaarnagit pisiareriaannarnut atatillugu, 
aamma imeruersaatinut ima aalakoornartortakitsigusunut ajoqusiisinnaasorinaratik. 
 

§ 47-mut 
 

Aalajangersagaq Inatsisartut peqqussutaata atuuttup § 53-iata ingerlateqqinneraa, tassanilu 
Naalakkersuisut pisinnaatinneqarput pilerisaarutit pillugit nalunaarusiakkoortumik 
maleruagassiornissaminnut.  
 
Aalajangersakkap Naalakkersuisut periarfissippai pilerisaarutit pillugit erseqqinnerusunik 
maleruagassiorsinnaanerannut. Erseqqissarneqarportaaq pilerisaarutit suunerinik 
uppernarsaanermut, inissinneqarfissaannut, oqaasiinut imarisaannullu tunngasutigut 
maleruagassiortoqarsinnaasoq, kiisalu Naalakkersuisut pilerisaarutinut meeqqanut 
tunngasunut aamma maleruagassiorsinnaapput. Assersuutitut taanna innersuussutigalugu 
maleruagassiortoqarsinnaavoq ”katitikkat”-tut ittut pilerisaarutinik imaqarsinnaasut 
aallakaatitsinermi ilanngunneqarsinnaasunik. 
 
Inatsisartut peqqussutaanni maannamut atuuttumi pisinnaatitsissut taassuma assinga 
atorneqarnikuuvoq Radiomi tv-milu pilerisaarutit aningaasalersuinerillu pillugit 
Namminersornerullutik Oqartussat Nalunaarutaanni nr. 8-mi, 5. juli 2006-imeersumi. 
 

§ 48-mut 
 
Aalajangersagaq Inatsisartut peqqussutaata atuuttup § 54-ianik ingerlatitseqqiineruvoq, 
imaralugulu radiomi tv-milu aningaasalersuisarneq. 
 
Imm. 1-imut 
Aalajangersakkap taagorpai tapiinerit suut aningaasalersuinertut oqaatigineqarsinnaanersut. 
Tassani takuneqarsinnaavoq siullermik tassaasut radiukkut tv-kkulluunniit aallakaatitassianut 
toqqaannartumik toqqaannanngitsumilluunniit tapiissutit. Tulliutillugu tapiissuteqartoq 
nammineq radiukkut tv-kkulluunniit aallakaatitsisartuunaniluunniit 
aallakaatitassiortuussanngilaq. Kiisalu tapiissuteqarnermi tunngavigineqarsimassasoq atermi, 

ilisarnaatimi, kinaassutsimi, ingerlatami tunisassiamiluunniit ilisimaneqarnerulernissaannik 
kissaateqarneq. 
 
Erseqqissarneqarpoq tekst-tv-mi quppernerit aningaasalersorneqarsinnaammatattaaq. 
 
Ilanngunneqarsimavortaaq tapiissutit inummit ingerlatsivimmilluunniit sinniisumit 
tunniunneqarsinnaasut 
 
Imm. 2-mut 
Aalajangersakkami takuneqarsinnaavoq aqqata kinaassusersineqarsinnaanera aallakaatitap 
pissusissamisut unillatsiarnerini takutinneqarsinnaasoq. Soorlu tamanna pisinnaavoq 
timersortut nikinnerini aallakaatitassianilu takinerusuni unillatsiarnerni. Pilerisaarutit 
aningaasaliisullu takutinniaannarlugit unillatsiarnerit aallakaatitap pissusissamisut 
unillatsiarnerisut isigineqanngillat. 
 
Aalajangersakkamissaaq taaneqarpoq tekst-tv-mut atatillugu kinaassusiisinnaanermut qanoq 
iliortoqassanersoq. Aalajangersagaq ilanngunneqarpoq pissutigalugu oqaaseqatigiit siulliit 
malitassiaat tekst-tv-mi aningaasaliissuteqartup kinaassusersinissaanut atorsinnaanngimmata. 
 
Imm. 3-mut 
Aalajangersakkami siunertarineqarpoq radioqarfiit tv-qarfiillu aaqqissuinerminni 
nammineersinnaassusiisa qulakkeerniarneqarnerannik. 
 
Imm. 4-mut 
Aalajangersakkami aalajangersaavigineqarput kikkut aningaasaliissuteqarsinnaatitaanersut, 
aallakaatitallu suut aningaasalersorneqarsinnaanersut. Tassa immiaaqqanik, viinninik 
imigassamillu kimittuumik tunisassiortut aningaasalersueqqusaanngillat. Aalajangersagaq 
isigineqassaaq § 46-mi, imm. 1-imi 2-milu inerteqqutinut atatillugu, inerteqqutinullu 
taakkununnga tunngaviliussat aamma uani tunngavigineqarput. 
 
Imm. 5-imut 
Aalajangersakkap inerteqqutiginngilaa aningaasarsiornikkut soqutigisaqaqatigiit 
aningaasalersuisinnaanerat, soorlu sulisitsisut kattuffiisa sulisartullu peqatigiiffiisa, naak 
taakku assersuutigalugu inuussutissarsiornikkut sulisoqarnikkullu politikkimik anguniakkat 
ilisimaneqarnerulersinniaraluaraat. Taamaalilluni ilaatigut innuttaasunik kiffartuussilluni 
aallakaatitsivik periarfissaqalerpoq filmimik, soqutigisaqaqatigiinnit taaneqartunit 
tapiiffigineqarsimasumik, aallakaatitsinissaminut. Malugeqquneqarpoq imm. 3 
aalajangersagaqarmat aallakaatitassiat aningaasalersukkat imarisaat aallakaatitsinermiluunniit 
inissinneqarfiat aningaasaliisunit ima sunniuteqarfigineqassanngitsoq radioqarfiup tv-
qarfiulluunniit aallakaatitat eqqarsaatigalugit akisussaaffianut aaqqissuinerminiluunniit 
nammineersinnaassusianut sunniuteqassalluni. 

Imm. 6-imut 
Nutaarsiassanik maannakkorpiarlu pisunik aallakaatitassiat 
aningaasalersoqqusaannginnerannut tunngaviuvoq aallakaatitassioriaatsit taakku immikkut 
pingaaruteqarmata kiffaanngissuseqarnerat apeqquserneqarsinnaasariaqarani, taamalu 
nutaarsiassalerinerup uppernassusia. 
 
Imm. 7-imut 
Aalajangersakkap siunertaraa radioqarfiit tv-qarfiillu landskarsimit tapiiffigineqarneq ajortut 
upperisarsioqatigiit politikikkut partiit aallakaatitassianut aningaasalersueqqusaannginnerannit 
eqqorneqannginnissaat. Tamatumunnga tunngaviuvoq aallakaatitsivinnut taakkununnga 
nammineersinnaassuseq piumasarineqarsinnaanngimmat aallakaatitsivinnut pisortanit 
tapiiffigineqartartunut naleqqiullugu. Akerlianik taassuma malippaa kiffaanngissuseqartumik 
oqaaseqarsinnaatitaaneq, tak. inatsisit tunngaviusut § 77-iat, tassani allassimammat 
inuiaqatigiinni immikkoortut assigiinngitsut inatsisit killigititaasa iluanni pisinnaatitaasut 
isiginnittaasertik siaruartissallugu. Taamaattumik aallakaatitsiviup namminersortumit 
tamakkerluni aningaasalersorneqartup tamakkiisumik ilaannakuusumilluunniit 
siunertarisinnaavaa upperisarsiornikkut politikikkulluunniit isummat aalajangersimasut 
tapersersornissaat, tamanna inatsisit malillugit pippat. 
 
Imm. 8-mut 
Aalajangersakkap Naalakkersuisut periarfissippai imm. 4-mi 5-imilu inerteqqutit 
avaqqunneqarsinnaanerinut maleruagassiorsinnaanerannut. Assersuutitut 
avaqqutsisinnaanernut tunngavigineqarsinnaapput soorlu ingerlatsivik pingaarnerusukkut 
imm. 4-mi taaneqartunik ingerlatsisuugaluarluni, soorlu immiaaqqanik imeruersaatinillu, 
allatigut, inerteqqutinit eqqorneqanngitsutigut, annertuumik suliniuteqartoq. 
Eqqarsaatigineqarsinnaavoq inerteqqut qasukkaallatsinneqassanersoq Naalakkersuisut 
maleruagassiornerisigut, erseqqissumik takuneqarsinnaappat ingerlatsiviup imeruersaatiliorfia 
aningaasalersuisuusoq. 
 
Inatsisartut maannamut peqqussutaanni pisinnaatitsissutip uuma assinga atorneqarnikuuvoq 
radioqarfinni tv-qarfinnilu pilerisaarutit aningaasalersuinerillu pillugit Namminersornerullutik 
Oqartussat nalunaarutaanni nr. 8-mi, 5. juli 2006-imeersumi, tassanilu avaqqutsisinnaaneq 
nalunaarutigineqarpoq imeruersaatiliorfimmit aningaasalersuineq tunngavigalugu, naak 
taakku ingerlatsivimmit immiaaraliortumittaaq tunisassiarineqaraluartut. 
 

§ 49-mut 
 

Aalajangersagaq radioqarneq tv-qarnerlu pillugit Inatsisartut peqqussutaata atuuttup § 55-
ianik ingerlatitseqqiineruvoq. 

Aalajangersakkap Naalakkersuisut pisinnaatippai aallakaatitassiat 
aningaasalersorneqarsinnaasut aallakaatitassiallu aallakaatiffissaannut 
akiliuteqarfigineqarsimasut aallakaatinneqartarnerinik killilersuisinnaanerannut. 
Aalajangersakkap assersuutigalugu maleruagassiuussinnaavaa aningaasalersuinerup 
annertussusissaanik apeqqut, taassuma iluaniilluni aningaasaliissuteqartup aqqata 
ilisarnaataataluunniit qanoq sivisutigisumik takutinneqartarnissaa. 
maleruagassiortoqarsinnaavortaaq aningaasalersuinerup ilusissaa pillugu, soorlu nipit, 
assilissat aalasut il.il. atorneqarneri. 
 

§ 50-imut 
 
Aalajangersagaq Inatsisartut peqqussutaata atuuttup § 55 a-nik issuaaneruvoq, imaraalu 
Naalakkersuisut pilerisaarutit aningaasiliissuteqarnerillu pillugit suliassaat. Inatsisip 
kingullermik allanngortinneqarneratigut atuunnikuusimasup Radio-mi tv-milu 
Aalajangiisartut pilerisaarutit aningaasaliissuteqartarnerillu pillugit oqartussaaffii 
Naalakkersuisunit tiguneqarput. 
 
Naalakkersuisut aalajangersaaffigisinnaavaat pilerisaarutitut paasineqarsinnaanerannut, 
inissiffissaannut, oqaatsinut atorneqartunut pilerisaarutillu qanoq annertutiginissaannut 
tunngasut aammalu aningaasaliissuteqartup kinaassusersineqarsinnaanera aallakaatitallu 
aningaasalersukkat pillugit. Aammattaaq Naalakkersuisut pisinnaatitaapput paasissutissat 
piviusutut isikkullit pillugit oqaaseqarfigineqarsinnaanerinik aalajangiinissamut. 
 
Aalajangiinerit inernerisa avammut saqqummiunneqarnissaannik pisussaaffiliisoqarsinnaavoq 
taamaallaat pilerisaarutit imaat pillugit aalajangiinerni aammalu paasissutissat piviusutut 
isikkullit oqaaseqarfigineqarsimanerini. Tamatumunnga tunngavigineqarpoq taama 
pisoqarneri ilungersunartorujussuartut isigineqarmata. 
 
Paasissutissanut piviusutut isikkulinnut oqaaseqaatit avammut saqqummiunnissaa 
piumasarineqarsinnaavoq pissasoq tusagassiivimmi paasissutissanik ingerlatitsiviusumi, 
aammalu tusagassiuutitigut nalunaaruteqarnikkut, nittartakkakkut nalunaaruteqarnikkut 
paasissutisseeriaatsitigullu assigisaasigut, taamaalilluni nalunaarut innuttaasunit tamanit 
ilisimaneqalersinnaaqqullugu. 
 
Naalakkersuisoqarfik aalajangikkamik qanoq ilillutik qanorlu isikkoqarlutik 
nalunaarutiginissaannik pisinnaatitaaffiat assersuutigalugu tassaasinnaavoq nalunaarutip 
aallakaatitsinerup suatungaanut inissinneqarnissaanik piumasaqaat, nalunaarullu 
oqaaseqarfiginagu aallakaatinneqassasoq. Pissutsit qanoq ittuuneri apeqqutaatillugit 
allakaatitsiveqarfik peqquneqarsinnaavoq oqaaseqaat arlaleriarluni aallakaatinneqassasoq, 
tamanna pissutinni immikkut ilungersunartuni pisariaqarsorinarpat innuttaasut 
mianersoqqunerannut pilerisaarutip paasissutissartaasa ajoqusiisinnaanerannik. 

§ 51-imut 
 
Aalajangersagaq Inatsisartut peqqussutaata atuuttup § 56-ianik tamangajammi 
ingerlatitseqqiineruvoq, imaraalu radiomi tv-milu pilerisaarutit aningaasalersuinerlu pillugit 
maalaarutit. 
 
Imm. 1-imut 
Aalajangersakkap innuttaasut, tassunga ilaallutik suliffeqarfiit kattuffiillu, erseqqissumik 
ammaappai pilerisaarutit aningaasalersuinerlu pillugit aallakaatitap aallakaatereerneraniit 
sapaatip akunnerisa sisamat iluanni naammagittaalliorsinnaanerannut. 
 
Ilanngussaq aallakaatitarluunniit naammagittaalliutigisaq arlaleriarluni takutinneqarsimappat 
naammagittaaliornissamut killigititaq naatsorsorneqassaaq ilanngussap aallakaatitalluunniit 
aallakaatinneqarfianit kingullermiit. 
 
Imm. 2-mut 
Aalajangersakkap ersersippaa radiomi tv-milu pilerisaarutit aningaasalersuinerillu pillugit 
Naalakkersuisut nakkutilliisinnaatitaanerat. Aalajangersakkap siunertaraa 
Naalakkersuisoqarfik periarfissinneqarnissaat pilerisaarutit pillugit maleruagassat 
malinneqarnerannik nakkutilliilluarnissaannut. Naalakkersuisut aalajangersagaq taanna 
malillugu ilaatigut misissorsinnaavaat suliassat pingaarutillit, maalaaruteqarnissamut 
piffissarititaasup qaangiutinnginnerani, tak. imm. 1, maalaaruteqarnikkut ilisimalersimasat. 
 
Imm. 3-mut 
Aalajangersakkap Naalakkersuisut pisinnaatippai naammagittaaliutinik tunniussinissamut 
maleruagassaliorsinnaanerannut. Taakku ilaatigut tassaasinnaapput naammagittaalliutit 
qinnuteqarnermilu periaatsit qanoq ittuunissaat. Inatsisartut maannamut peqqussutaanni 
pisinnaatitsissutip uuma assinga atorneqarnikuuvoq radioqarfinni tv-qarfinnilu pilerisaarutit 
aningaasalersuinerillu pillugit Namminersornerullutik Oqartussat nalunaarutaanni nr. 8-mi, 5. 
juli 2006-imeersumi. 
 

§ 52-imut 
 

Aalajangersagaq radioqarneq tv-qarnerlu pillugit Inatsisartut peqqussutaata atuuttup § 57-
ianik assigaa, imaralugillu misileraaniarnerit. 
 
Aalajangersagaq periarfissiivoq inatsisip aalajangigaasa iluanni misileraanerit 
ingerlanneqarsinnaanerinut. Taamaalillutik naalakkersuisut piumasartik malillugu 
aaqqiigallarnernut immikkut ittunut nutaanik maleruagassiorsinnaapput, taamalu ilaatigut 
aaqqissuussinernik killilikkamik sivisussusilinnik pilersitsisinnaallutik, inatsisip 
akuersissutigineqarnerani siumut isigineqarsinnaasimanngitsunik. Kisianni pingaaruteqarpoq 

erseqqissassallugu pineqarmata killilimmik iliuuseriniakkat, ataavartussanimmi 
aaqqissuussinerit inatsisip allanngortinneragut aatsaat pisinnaapput. 
 

§ 53-imut 
 
Aalajangersagaq Inatsisartut peqqussutaata atuuttup § 58-iata annerusukkut 
ingerlateqqinneraa, imaralugulu dekoderinik unioqqutitsisunik atortunillu allanik, radiukkut 
tv-kkullu aallakaatitanik ilisarnarunnaarsakkanik unioqqutitsilluni ilisarnalersitsisinnaasunik, 
nioqquteqarnerup inerteqqutaanera. 
 
Inerteqqut atuuppoq inuussutissarsiutigalugu nioqquteqarnermut il.il. aamma nammineerluni 
atuinermut, tamanna paasineqassalluni nammineq inuttut dekoderimik unioqqutitsisumik 
atuineq. 
 
Aalajangersakkap pivai radiukkut tv-kkullu aallakaatitassiat ilisarnarunnaarsakkat tamaasa, 
tassa radioqarfiup tv-qarfiulluunniit aallakaatitat akiliisitsinissaq siunertaralugu 
ilisarnarunnaarsagai kisimik pineqanngillat, aammali ilisarnarunnaarsitsineq alla 
assersuutigalugu piginneqqaartussaatitaanermit tunngavilik. 
 
Aalajangersakkami dekoderinik unioqqutitsisut dekoderillu unioqqutitsisut kortii kisimik 
pineqanngillat, aammali atortut allat, aallakaatitanik ilisarnarunnaarsakkanik unioqqutitsilluni 
isiginnaarutaasinnaasut. Assersuutigalugu taakku tassaasinnaapput qarasaasiakkut atortut 
assigisaallu, kisimiillutik ikkussugaasinnaasulluunniit allat peqatigalugit 
akuerineqanngitsumik aallakaatitanik ilisarnalersitsisinnaasut imaluunniit dekoderinut kortit 
akuerisaanngitsut. dekoderinut kortinik ”imaqanngitsunik”, aallakaatitarli 
ilisarnarunnaarsagaq isiginnaarsinnaajumallugu qanoq iliorluni kortip 
atorneqarsinnaasunngortinnissaanik paasissutissartalinnik, tuniniaaneq aalajangersakkami 
aamma pineqarpoq. Qaammataasanit tigooraanermi atortut nalinginnaasut assigisaallu 
aalajangersakkami pineqanngillat. 
 
Dekoderinut unioqqutitsisunut atortunut atatillugu iliuutsit unioqqutitsinerusut tassaapput 
sananissaq, eqqussuinissaq, tuniniaanissaq, ikkussuinissaq, peqarnissaq 
allanngortitsinissarluunniit. Allanngortitsinermi assersuutigalugu eqqarsaatigineqarput 
pisinnaasaqarnerulersitsineq, tassunga ikkuteriikkanik allanngortiterineq imaluunniit 
allakaatitanut kortip pioreersup allanik pisinnaasaqalersinnera. Taakku saniatigut 
aalajangersakkap oqaaseqatigiivisa aappaanni takuneqarsinnaavoq dekoderinik 
unioqqutitsisunik atortunillu unioqqutitsisunik takoqqusaarineq pilerisaarinerlu 
inerteqqutaasut. 
 
Oqariaatsimi ”radiukkut tv-kkullu aallakaatitaq ilisarnarunnaarsarneqarsimasoq” 
paasineqassaaq tassaasoq aallakaatitaq nipaasa assitaasalu maligaasaat 

allanngortinneqarsimasut tigusisussanit aalajangersimasunit taamaallaat 
tiguneqarsinnaasunngortillugu. Assersuutitut taakku tassaasinnaapput tigusisussat 
dekoderimik akuerisamik kortitaanillu attartortut pisisimasulluunniit radioqarfimmillu tv-
qarfimmilluunniit attartornissamik isumaqatigiissuteqartut imaluunniit dekodereqatigiiffiit.  
 

§ 54-imut 
 

Aalajangersagaq Inatsisartut peqqussutaanni atuuttumik § 19a-mik, radioqarneq tv-qarnerlu 
pillugit Inatsisartut peqqussutaata allanngortinnera pillugu Inatsisartut peqqussutaatigut nr. 3-
kkut, 19. maj 2009-meersukkut atulersinneqartumik ingerlatitseqqiisuuvoq. 
 
Imm. 1-imut 
Aalajangersakkap kinguneraa Naalakkersuisut nalinginnaasumik nakkutilliisinnaatitaasut, 
nakkutilliisussatullu KNR-ip radioqarfiit tv-arfiillu aallat radioqarfeqarnermik tv-
qarfeqarnermillu maleruagassanik malinninnersut nakkutigisaralugu, taamattaarlu 
Naalakkersuisut tassunga atatillugu uparuaasinnaatitaapput. 
 
Imm. 2-mut 
Aalajangersakkap Naalakkersuisut erseqqissumik pisinnaatippai nakkutilliinerminnut 
atatillugu KNR aallakaatitsisinnaanermullu akuersissummik pigisaqartoq 
piumaffigisinnaagaat paasissutissanik nakkutilliinerminni atugassaminnik tuneqqullutik. 
Taakku assersuutigalugu tassaasinnaapput aallakaatitassianik aallakaatinneqarsimasunik 
paasissutissat imaluunniit ingerlatsinermut tunngasut. 
 

§ 55-mut 
 

Aalajangersagaq, pineqaatissiinernut tunngasoq, Inatsisartut peqqussutaata atuuttup § 59-ianik 
ingerlatitseqqiineruvoq. Taamaattoq aalajangersagaq annertusineqarsimavoq 
ilanngunneqarmatattaaq § 50, imm. 2 malillugu aalajangikkanik sumiginnaaneq, § 9, imm. 2-
mi 3-milu atugassarititaasunik unioqqutitsineq, § 12, imm. 3-mik unioqqutitsineq, kiisalu 
malitassanik § 4, imm. 5 malillugu nalunaarutaasunik unioqqutitsineq. 
 
Imm. 1-imut 
Aalajangersakkap siunertaraa inatsimmi aalajangersakkanik, aammalu naalakkiutinik 
aalajangikkanillu malinneqaqqusanik, unioqqutitsinerit pineqaatissiinermik 
kinguneqartinneqarsinnaanissaat. 
 
Imm. 2-mut 
Aalajangersakkap siunertaraa inatsit malillugu maleruagassiarineqartut unioqqutinneqarnerini 
pineqaatissiisoqarsinnaanissaa, tassunga ilaallutik inatsimmik tunngaveqarluni ingerlatsinermi 
aalajangersakkat malillugit naalakkiutit aalajangiinerillu. 

Imm. 3-mut 
Aalajangersakkap siunertaraa erseqqissarneqassasoq 
akiliisussanngortinneqarsinnaammatattaaq ingerlatsiviit kiisalu kommunit kommunillu 
suleqatigiiffii.  
 

§ 56-imut 
 
Aalajangersagaq siunnersuutip atuutilerfissaanik aalajangersaaneruvoq. Tassunga atatillugu 
malugeqquneqassaaq atuutilerfissaa 1. august 2014-imut siuartinneqarmat, Meeqqat 
Illersuisuata tusarniaanermi akissutaa tunngavigalugu. 
 
 
Imm. 1-imut 
Siunnersuutigineqarpoq Inatsisartut peqqussutaat atuuttoq atorunnaassasoq ullormi 
siunnersuutip atuutilerfianiit. Inatsisip kapitaliata 5-ip kingusinnerusukkut atuutilernissaanut 
tunngatillugu takoqquneqarput imm. 3-mut oqaaseqaatit. 
 
Imm. 2-mut 
Siunnersuutigineqarpoq nalunaarutit Inatsisartut peqqussutaata atuuttup nalaani 
atuutsinneqalersimasut attatiinnarneqarsimasulluunniit atuutiinnarnissaat. Taakku tassaapput 
nalunaarutit nalinginnaasumik oqaaseqaatit immikkoortuini pisinnaatitaaffiit atuuttut pillugit 
taaneqarsimasut. 
 
Imm. 3-mut 
Aalajangersakkamut tunngaviuvoq ukiumoortumik ingerlatsinermut tapiissutit 2014 
tamakkerlugu tunniunneqarmata, taamaattumillu ingerlatseriaaseq alla tapiissuteqariaaserlu 
alla aatsaat 1. januar 2015-imiit atuutilersinnaallutik. 
 

§ 57-imut 
 

Aalajangersakkap ersersippaa siunnersuut tunngavigalugu innuttaasunik kiffartuussinissamik 
isumaqatigiissut siulleq siullermeerluni atuutissasoq piffissami 1. januar 2015-imiit 31. 
december 2018-imut. Taamaalilluni naammassisassanik isumaqatigiissutip nutaap  
piffissamigut ingerlaqatigissavaa siulersuisut siunnersuut tunngavigalugu toqqarneqartussat 
piffissaq atuuffissaat, taamaalillunissaaq siulersuisut nutaat periarfissinneqassapput 
isumagiligassamik pulaffiginissaanut nutaamillu isumaqatigiissusiornissamut. 
 

§ 58-mut 

Ikaarsaariarnermut atasumik aalajangersaaneruvoq radioqarfiit tv-qarfiillu siunnersuutip 
atuutilerfiani aallakaatitsisinnaanermut akuersissummik tunineqareersimasut 
pisinnaatitaaffiisigut aaqqiinerusoq. Tamatumunnga tunngaviuvoq mianerinninneq § 58-imut 
oqaaseqaatini taaneqareersoq. 
 

§ 59-mut 
 
Aalajangersakkami oqaatigineqarpoq siunnersuut Pituffimmi radioqarfimmut tv-qarfimmullu 
atuutinngitsoq. Atuutsitsinnginneq tamanna atuuppoq aallakaatitsivimmut 
sakkutooqarfimmeersumut sakkutooqarfiullu iluani sakkutuunut sakkutuujunngitsunullu 
saaffiginnittumut, apeqqutaatinnagu aallakaatitat sakkutooqarfiup avataani killilimmik 
angissusilimmi aamma tiguneqarsinnaanerat. 

